
	АМЬДРАЛД ОРСОН НЬ - 2

	(11-20-р бүлэг)

	“Ардын Боловсролын Яамны Сурах бичиг, сэтгүүлийн нэгдсэн редакцын газар” Улаанбаатар хотноо 1987 онд эрхлэн хэвлүүлсэн номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

XI

	Би ахиад л хун цагаан, хурдан том «Пермь» онгоцонд сав угаагчаар ажиллах болов. Сав угаагч «Хар» буюу «Гал тогооны эр» би бусад тогооч нарт тусалж сард долоон рублийн хөлс авна. Зуушны газрын эзэн болох мулзгар халзан толгойтой ихэмсэг полдгор эр нуруугаа үүрчхээд өдөржингөө онгоцны тавцан дээгүүр хүнд хөлөө зөөн алхахыг нь харахад, сүүдэр газар эрэн яваа агталсан гахайг санагдуулна. Лангууны ард аятайхан боловч үрчийсэн царайтай дөчөөд насны авгай нь жавхалзана. Сайх авгай нүүрэндээ энгэсэг хэт түрхсэнээс тэр нь хийсэж, тод өнгийн гоёмсог палааж дээр нь цагаан толбо тогтжээ.

	Гал тогооны өрөөнд «баавгай» хочтой, жижгэвтэр пагдгар бие, харцагынх шиг шонхор хамар, жоготой харцтай тогооч Иван Иванович бүгдийг захирна. Мань эр гоёх дуртай. Цардмал захтай цамц өмсөж, өдөр болгон сахлаа хусна. Хөхөвтөр хацартай, сахлаг үзүүрийг нь дээш эргүүлчхээд, чөлөө л гарвал түүнээ хөөсөн улаан хуруунуудаараа засан, дугуй жижиг толинд нүүрээ байн байн харна.

	Онгоцны галч, өргөн цээжтэй, тэвхгэр, дөрвөлжин Яков Шумов гэгч эр бидний дотроос хамгийн сонин хүн билээ. Яг хүрз шиг хавтгай царайтай, шантгар хамартай, өтгөн хөмсөг доороос нь баавгайнх шиг хоёр нүд ширтэнэ. Хацрыг нь даган ургасан тачир үсийг харвал намгийн хөвд гэлтэй. Толгойтой үс нь ширэлдэн, хэдэн мойног хуруунд нь дийлдэхгүй ажээ.

	Тэрээр мөрийтэй хөзөр тоглохдоо яггүй, жигтэйхэн ховдог эр. Өлсгөлөн нохой шиг л ямагт гал тогоогоор эргэлдэн, хэрчим мах яс гуйна. Орой болохоор «баавгайтай» хамт цайлан, өөрийнхөө амьдралаас элдэв сонин яриа дэлгэнэ.

	Залуудаа Рязаньд хотын нэгэн малчны туслах байгаад, явуулын нэг гэлэнгийн ятгалгаар сүмд очиж сахил хүртэн дөрвөн жил суужээ. Тэгээд бурхны хар од, гэлэн байх л байж. Харин Пензээс ирсэн нэг идэрхүү мөргөлчин хүүхэн сэтгэлийг минь үймүүлж орхисон юм. Би ганц бие бэлэвсэн авхай, ариун шударга амьтан. Чи хашаач минь болохгүй юу. Би өөрөө байшинтай, шувууны өд сөд, наймаалж, амь зуудаг юм гээд байхаар нь зөвшөөрчхөв. Ингээд тэр намайг хашаачаар авч, харин би хүүхний нууц амраг нь болж, гурван жил хэртэй хоолыг нь хороож аятайхан л байлаа.

	— Чи ч мөн хамаагүй залах юм даа. Худал хэлсэн хүнд мөнгө өгдөг бол чи ч баяжих нь ээ хэмээн Баавгай хамар дээрх батгаа санаа зовсон байдалтай ажиглан хэлэхэд, Яков ажиг ч үгүй үргэлжлүүлэн, нэгэн хэвийн дуугаар түргэн ярина. Тэрээр амандаа юм зажлахад нь хацар дээгүүр нь хүрэн хүрэн үс гүрвэлзэн, үслэг хоёр чих нь хөдөлнө.

	— Надаас эгчмэд юм болохоор нь түүнээс уйдаж, зээ охинтой нь явдаг болов. Гэтэл нөгөө хүүхэн мэдчихээд намайг хөөчихдөг байгаа...

	— Шанг нь өгч дээ чамд хэмээн тогооч өөдөөс нь өөрийн нь адил ажиг ч үгүй хариулна.

	Яков ёотон хүлхэн, цааш үргэлжлүүлнэ.

	— Нэг хэсэгтээ салхины аясаар л хөвөрч явлаа. Дараа Володимерийн тэнэмэл худалдаачин өвгөнтэй нийлж яваагүй газар үгүй. Салхины уулсаар хэсэж, турк, румын, грек, австри гээд л зүсэн бүрийн хүмүүстэй уулзан наймаа сүнгэнүүлж явлаа.

	— Хулгай хийж байв уу?

	— Өвгөн бол ярихгүй шүү! Харь газар нэрээ бод, яльгүй юмнаас толгойгүй болно гэдэг юм. Би ч хулгай хийх гээд бүтэлгүйтсэн юм. Нэг худалдаачны морийг дэлсчихсэн чинь барьж аваад, баахан зодож, дараа нь цагдаад чирч хүргэв. Уг нь бид хоёулаа байсан. Нэг маань жинхэнэ морины хулгайч, би бол ч шохоорхож л тэр байхгүй юу. Тэр худалдаачны халуун усны нь газар би пийшин тавьж байсан юм. Тэгтэл ч худалдаачин өвдөж, муухай зүүд зүүдлэхээрээ цагдаагийн даргаас намайг суллахыг гуйжээ. Муухай зүүд зүүдлээд, намайг ид шидтэй амьтан хэмээн бодсон бололтой. Тэгээд намайг суллуулахгүй бол эдгэхгүй нь гэж санаж л дээ. яах вэ, эрх мэдэлтэй эр хойно манийгаа суллуулах нь тэр.

	— Чамайг суллах биш, харин гурав хоног усан дотор суулгасан бол наад тэнэг зан чинь засрах байж гэж тогоочийн хэлбэл Яков доор нь үгийг нь шүүрч аваад:

	— Тийм шүү! би ч гажууд амьтан даа. Ер нь миний муу зан бүхэл бүтэн тосгон ч дүүрмээр шүү...

	Тогооч хүзүүг нь барьсан захны завсраар хуруугаа хийн ууртайяа татан, толгой сэгсэрч:

	— Мөн тэнэг хэрэг ээ! Чам шиг ялтан эр архидаж, цадахаа мэдэхгүй чихээд, ингэж явах ямар хэрэг байна вэ? Чи яах гэж амьдарч байгаа юм? гэвэл галч

	— Би үүний чинь мэдэхгүй юм. Нэг нь хэвтэж, нөгөө нь явж, түшмэд нь зөөлөн суудалдаа заларсаар. Тэгээд амтай болгон нь л иддэг хойно гэж хариулна.

	Тогооч бүр уурсан:

	— Чам шиг гахайг юу ч гэмээр юм билээ. Ёстой нэг гахайн идэштэй амьтан даа гэж өгүүлэхэд нь Яков гайхан:

	— Чи юунд нь хараагаа вэ. Эрчүүд бид нэг тэрэгний өрөөсөн дугуйнууд шүү дээ. Чамайг харааж зүхлээ гээд би сайн болохгүй нь мэдээж. Яков намайг биедээ татаж чадсан юм. Түүнийг ярихад би амаа ангайн биширч, гайхсан нүдээр ширтэн суудаг сан. Тэр аргагүй амьдрал үзсэн хүн ажээ. Хэнтэй ч «чи» гэж харьцан, ахмад, зуушны газрын эзэн, нэгдүгээр зэргийн суудалтай цэмцгэр зорчигчид алины ч бол өтгөн хөмсөгнийхөө доороос эгцлэн харах нь өөртэйгөө мөн усан цэрэг, зуушны газрын зарц, онгоцны тавцан дээр байрласан суудалгүй зорчигчидтой адилхан үзэх мэт. Залхуурсан буюу эсвэл мөрийтэй тоглоод бусдыгаа ичихгүй шуллаа хэмээн зэмлүүлэн, ахмад юм уу машинчийн өмнө сармагчных шиг урт гараа нуруундаа үүрчхээд зогсож байх нь тоосон шинжгүй бөгөөд эхний зогсоол дээр л буулгаж орхино гэж сүрдүүлсэн ч ер санаанд орохгүй ажээ. Таатай Хэрэг гуайнх шиг нэгэн сонин шинж түүнд байх бөгөөд хүн өөрийг нь ойлгохгүй гэдэгт итгэлтэй байх шиг санагдана. Аливаад гомдож, бодлогоширсон байхыг нь би ер үзсэнгүй. Ам хуурай байх нь ер үгүй. Үс сахал болсон амнаас нь элдэв үг урсаад л байх нь тэр. Загнуулж, эсвэл сонин яриа сонсож суухдаа уруул нь хөдөлж байх нь хүний үгийг дотроо давтан хэлэх мэт. Ээлжээ өнгөрөөмөгц л зуухны өрөөнөөс нефтэд хутгалдсан амьтан, нойтон бүсгүй цамцтай, нэл үс болсон хэнхдэгээ ханхалзуулсаар хөл нүцгэн гарч ирэхэд нь онгоцны тавцан дээгүүр түүний нэг хэвийн сөөнгө дуу хадан, бэлэн зэлэн үг нь борооны дусал шиг асгарна.

	— За, сайн байна уу? Хаа хүрэх нь вэ? Чистополь руу? Би тэнд баян татарт зарцлагдаж байлаа. Усан Губайдулин гэгч гурван эхнэртэй, улаан нүүртэй яггүй хөг? шин дөө. Нэг хөгжөөнтэй залуухан татар хүүхэн байсан юм. Түүнтэй ч би нүгэл үйлдэж л явлаа... Түүний яриагаар яваагүй газар үгүй. Хаа ч очсон эмс хүүхэнтэй1 нүгэл хийж явснаас биш доромжлуулж, хараал зүхэл сонсож байгаагүй мэт ярина. Тэгтэл нэг мөчийн дараа хитэг дээр оччихсон, дуу нь гарна.

	— Мөрийтэй хөзөр тоглодог хүмүүс чинь шударга эрчүүд шүү! Янз янзаар л тоглож болно. Хөзөр ч зутаатай даа. Сууж байгаад л мөнгө олно. Наймааны л ажил юм...

	Сайн, муу, өөдгүй гэж хэлэх нь бараг үгүй. Зугаатай, хөгжөөнтэй, сонин гэдэг үг бараг амнаас нь салахгүй. Сайхан хүүхнийг хөгжилтэй эрвээхэй, нарлаг сайхан өдрийг зутаатай өдөр гэнэ. Юм л бол

	— Юухан байх вэ? гэж ярина.

	Бүгдээрээ түүнийг залхуу эр гэх боловч, тэр там шиг халуун өмхий зуухны дэргэд бусдын адил л сайн ажилладаг байв. Лав зарим галч нар ядарлаа хэмээн гомдол мэдүүлэхэд, мань хүн юу ч ярьдаггүй байсан даг.

	Нэг удаа зорчигч хөгшний мөнгөтэй хэтэвчийг нь хэн нь юм дэлсчихжээ. Тогтуун сайхан үдэш, хүмүүс цөм тайван, муу юм санаанд орохооргүй л байсан юм. Тэгээд ахмад маань таван рубль, бас зорчигчид ч хэд гурван юм цуглуулаад өгтөл хөгшин цугларагсдад наманчлан мөргөөд:

	— Ах дүү нар минь, миний алдсанаас 3 рубль 10 зоос илүү байна! гэвэл хэн нэг нь:

	— Эмээ минь, ав ав. Гурван рубль юунд нь илүүдэх юм? хэмээн хөгжилтэйеэ хашхирав.

	— Мөнгө хүнтэй адилгүй. Илүүднэ гэх биш гэж нөгөө нь зөвлөнө.

	Гэтэл Яков дөхөж очоод:

	— Тэр гурвыгаа над өгчих. Би мөрийтэй үзээдэхье гэвэл цугларагсад мань эрийг тоглож байна хэмээн бодсон бололтой инээлдэв. Тэгтэл мань эр сэтгэл нь зовчихсон хөгшнийг бүр ятгаж гардаг байна.

	— Өгчих л дөө, авгай минь! Чи үүгээр яах юм. Маргааш болоход л мажийгаад өгнө шүү дээ... Түүнийг загнаад хөөсөнд, тэрээр гайхаж толгой сэгсрэн хэлэв.

	— Хачин хүмүүс шүү! Бусдын хэрэгт оролцох хэрэг юу байна даа? Тэр хөгшин өөрөө илүү мөнгө авахгүй гэсэн юм чинь. Над бол гуравт ч болоод л явчихна. Мань эр мөнгөний гадна талыг хараад их л шохоорхдог бололтой. Ярьж байхдаа цагаан мөнгө, зэс зоосыг өмдөндөө гялалзтал зүлгэн, мойног хуруугаараа хамар доороо барин энд тэндээс нь ажихад хөмсөг нь хөдөлнө. Гэхдээ мөнгөний шуналтай эр биш л дээ.

	Нэг удаа мөрийтэй тоглоё гэснээ миний чаддаггүйг сонсоод гайхна.

	— Мэдэхгүй ээ? Чи юу даа? Бичиг үсэгтэй мөртөө юу? Зааж өгөх хэрэгтэй юм байна. За ёотонгоор тоглоё...

	Яков надаас хайрцаг ёотон хожиж бүгдийг нь хүлхэхэд үстэй хацар нь түмбийнэ. Намайг овоо сурчихлаар

	— За одоо, нээрэн мөнгөөр тоглоё? Чамд бий юу?

	— Таван рубль л байна.

	— Над хоёр рубль гаруй юм байна. Мэдээж би хожигдолгүй яах вэ. Даагаа нэхэх гээд таван рублийн дээлээ тавьж бас л алдчихав. Шинэ гутлаа гурваар үнэлээд тавьсан ч бас хожигдчихов. Тэгтэл Яков дургүй байгаа бололтой:

	— Чи чадахгүй юм байна. Хэтэрхий улайрах юм. Наад гутал хувцсаа ав! Над хэрэггүй. Май, дөрвөн рубль чинь. Харин нэгийг нь зааж өгснийхөө шанд авлаа. Мэдэв үү? хэмээн дуртай өгүүлэхэд нь би тун баярлаж билээ.

	Харин тэрээр хариуд нь:

	— Баярлах юу байх билээ дээ! Тоглоом гэдэг чинь зугаа. Тэгэхлээр зодооноос өөрцгүй. Зодолдохдоо улайрах хэрэггүй, тооцоотой цохих хэрэгтэй! Улайраад яах юм бэ? Чи залуу хүн, биеэ сайн барь. Нэг, тав, зургаа, долоон удаа тоглоод алдах юм бол хаях хэрэгтэй. Хөөрсөн сэтгэлээ тайвшруулж аваад, ахиад үзэхгүй юу. Үүний чинь л тоглоом гэдэг юм!

	Тэр над улам таалагдах шиг ч, заримдаа бол бүр дургүй хүргэх ч шиг. Яриа нь үе үе эмээг минь санагдуулна. Миний сэтгэлийг нэг талаараа татаж байлаа ч, бүр хэвшил болчихсон санаа амарлингуй байдлыг нь харахаар зэвүү хүрнэ.

	Нэг үдэш, нар жаргахын үед хоёрдугаар зэргийн билеттэй пермийн худалдаачин согтуу эр онгоцны хашлага давж унаад, шингэх нарны туяанд улайран туяарах усанд тийчгэнэн хөвнө. Онгоцыг зогсооход дугуйн доороос гарсан бөөн хөөс нарны туяанд цусан өнгөтэй болж, түүн дотроос нэг хар бие цухалзан, сэтгэл өвдөм дуугаар орилно. Зорчигчид ч хитгэн дээр хашлаганы дэргэд овоорон шахалдаж, хашхиралдахад худалдаачны найз бололтой улаан халзан согтуу эр нударгаараа цохилон хашлага руу тэмүүлэн:

	— Зайлцгаа! Би түүнийг гаргаадахъя... гэж орилно.

	Хоёр цэрэг аль хэдий нь ус уруу үсрэн орж, даллан сэлэхэд онгоцноос завь буулгав. Тушаах, хүүхнүүдийн орилох дуун дундаас Яков сөөнгөдүү хоолойгоор тайвуу ярих нь сонсогдоно.

	— Живчихнэ дээ, ялгаагүй живнэ. Тэр өмссөний нь харахгүй юу. Ийм орооцолдсон урт хувцастай юм чинь живнэ. Авгайчууд банзалтай болохоороо эрчүүдээс амархан живчихдэг шүү дээ. Тэд чинь усанд унах л бол туухай дүүжилчихсэн юм шиг ёроол уруу нь яваад өгдөг юм. За тэр харахгүй юу, живчихлээ...

	Худалдаачин үнэхээр живчхэв. Хоёр цаг хэртэй эрсэн ч олсонгүй. Нөгөө нөхөр нь архи нь гарчихсан бололтой онгоцны хитэг дээр амьсгаадан сууна.

	— За тэр. Одоо яадаг бил ээ? Гэр орныхонд нь юу гэх вэ? Тэд нь лав... хэмээн гуньхарсан дуугаар бувтнана.

	Нуруугаа үүрчихсэн Яков өмнө нь очоод тайвшруулахыг оролдоно.

	— Худалдаачин минь, зүгээр дээ! Хаана ясаа тавих ёстойгоо хэн мэдэх юм. Цөмөөрөө л мөөг иддэг атлаа, зарим нэг нь түүндээ хордоод л мажийчихна. Тэгэхэд бусад нь зүв зүгээр л үлддэг шүү дээ. Мөөгөнд ямар буруу байх вэ дээ?

	Өргөн мөртэй, тэр тэвхгэр эр худалдаачны өмнө тээрмийн бул шиг ханхайн, үр шигших адил завсар зайгүй ярина. Худалдаачин эхлээд сахлыг нь даган урсах нулимсаа бадируун том гараараа байн байн арчин, мэгшиж байснаа:

	— Савдаг минь, чи юунд сэтгэл ураад байгаа юм бэ? Үнэн сүжигтнүүд минь, үүнийг зайлуулаач. Эс тэгвэл нүгэл болох вий! Яков гэдрэг болон тайван дуугаар:

	— Хачин хүмүүс шүү! Сайн санаанаасаа хэлж байхад өмнөөс минь дайрах юм... Заримдаа тэр галч эр тэнэг амьтан шиг харагдах авч, зориуд дүр үзүүлдэг байх гэж бодно. Элдэв газар орон хэсэж явахдаа юу үзсэнийг нь яриулах гэж гуйгаад цөхөрдөг билээ. Мань хүн хүзүүгээ сунган, баавгайнх шиг хоёр хар нүдээ онийлгож, үслэг нүүрээ илэнгээ үгээ зөөж ярина.

	— Хаана ч хүмүүс шоргоолж шиг үй түмээрээ. Энд тэндгүй л хөлхөлдөнө. Ихэнх нь л тариачид. Яг намрын навч газар бүрхчихсэн мэт харагдана. Болгарчууд уу? Тэдний, мөн грекчүүд, бас тэгээд серб, румын, цыганчууд гээд зүсэн бүрийн амьтныг үзэхээрээ л нэг боллоо. Ямар хүмүүс гэх вэ дээ? Хотод хотынхон, тосгонд тосгоныхон л байна. Яг л манайхан шиг. Адилхан юм их л үзэгдэнэ. Зарим нь татаарууд, мордав үндэстэн шиг л оросоор муухан ярина. Грекчүүд бол түргэн шулганаад ойлгогдох нь ер үгүй. Тэгэхлээр хуруугаараа зангаж дохиод л ярина. Харин нөгөө өвгөн маань тэдний яриаг ойлгодог дүр үзүүлэн бас карамара, калимера ч гэх шиг гүвтнэх дуртай. Зальтай өвгөн, грекчүүдийг ч болгож тавина даа. Ямар царайтай гэнэ ээ? Хачин эр шүү, ямар гэхэв дээ. Мэдээж хар л байхгүй юу. Румынчууд ч гэсэн адил нээрээ шүү. Болгарчууд ч өөрцгүй. Харин тэд манайх шиг мөргөцгөөдөг юм. Харин грекчүүд туркчүүдтэй адил гэх үү дээ...

	Миний бодоход Яков зарим юмаа нуугаад ярихгүй байх шиг бодогдоно. Сэтгүүлийн зургуудыг үзэхэд Грекийн нийслэл Афины эртний маш гоё хот гэдгийг мэдэх билээ. Гэтэл Яков эргэлзэх аятай толгойгоо сэгсрэн:

	— Тэр чинь худал. Афины гэж байхгүй.

	Харин Афон гэдэг уул бий. Орой дээр нь нэг сүмээс өөр юу ч үгүй. Афон гэгээн уул гэдэг юм. Тийм зургуудыг чинь өвгөн зардаг байсан л даа. Дунай голын эрэг дээр Белгород гэдэг хот бий. Ярославль, нэг бол Нижний хоттой ч адил гэх юм уу даа. Хотууд нь гоё биш. Харин тосгод нь бол ч өөр хэрэг. Хүүхнүүд нь аятайхан дамшгууд даа. Нэг хүүхнээс болж би золтой л тэндээ үлдчихээгүй шүү. Хэн гэдэг сэн билээ, байз! Мангардуу нүүр, ширүүн үсээ гараараа ширжигнүүлэн илж, дотроо инээх нь эвдэрхий хонхны бөглүү дуу мэт сонсогдоно.

	— Хүн юмыг амархан мартах юм. Тэр бид хоёрыг ямар байсан гэж санана. Намайг явахад, тэр хэчнээн уйлсан гэж бодно. Би ч уйлсан... Тэгснээ эмэгтэйчүүдтэй хэрхэн харьцахыг над ичих зовох юмгүй сургана.

	Ийнхүү зуны шөнө онгоцны хитгэн дээр ярилцан суухад минь усанд туссан сарны дүрс биднийг угтан хөвөх мэт. Мөнгөн давлагааны цаадтайгаас ногоон нугын зах харагдан, толгодын цаатайгаас анивчих одод дайвалзан байх шиг санагдана.

	Эргэн тойрон бүх юм чичрэн хөдөлж, амьдрал зугуухан авч эргэж буцалтгүй үргэлжилсээр. Сэтгэл уярам уйтгартай энэ нам гүмд Яковын сөөнгө дуу л сонсогдоно.

	— Гараа сунгаад л хэвтээд өгнө...

	Тэрээр ийнхүү ярихдаа ичиж зовох нь үгүй. Гэлээ ч ярианд нь бардамнаж сайрхах, эсвэл хэрцгий ширүүн байдал үгүй, бас ч энгийн, тэгээд яльгүй уйтгартай болохоор нэг их аягүй санагддаггүй сэн. Чармай нүцгэн саран авхайтан ч сэтгэл хөдөлгөн, гуниг төрүүлнэ. Энэ үед хамгийн сайн сайхан зүйлийг, юуны түрүүнд Марго хатныг түүний,

	Дуунд л гоо сайхан хэрэгтэй

	Гоо үзэмж бол дуугүй ч болно... гэсэн чин үнэн үгийг дурсана.

	Тэгснээ бүүр түүр зүүрмэглээд сэрэх мэт энэ мөрөөдлөө орхиод л, галчийг үзсэн дуулснаа ярьж өгөхийг гуйна. 

	— Гайхал минь чамд юугаа ярих билээ дээ?

	Над үзээгүй юм алга. Сүм хийд, буурчийн газар бүгдийг л харахаараа нэг боллоо. Хотынхны, бас тариачдын амьдралыг ч мэднэ. Тарган цатгалан ч явж үзлээ. Өлсөж ядарч ч явлаа... Тэгснээ дайвалзсан нарийхан гүүрээр гол гарах мэт болгоомжлон зугуухан ярина.

	— Морь хулгайлсан хэрэгт цагдаагийн газарт хүргэгдлээ. Мэдээж намайг Сибирь лүү л цөлнө биз гэж бодож байлаа. Гэтэл хэсгийн цагдаагийн шинэ байшингийн пийшин нь утаа баагиад галлаж болдоггүй юм байж. Тэгэхлээр нь би «Эрхэм дээдэс минь, би засчихъя» гэхэд тэрээр, «Дуугүй бай. Хамгийн сайн пийшинч ч чадаагүй юм...» хэмээн зандарна. Би ч мөчөөгөө өгөхгүй «Малчин ч генералаас ухаантай байхыг хэн байг гэхэв» гэв. Тэртэй тэргүй Сибирьд цөлөгдөх хойно гэж бодохоос зүрх ч орчих шиг. Цагдаа «За үз л дээ. Хэрэв улам муу болгочихвол чөмгийг чинь тас цохино шүү» гэх нь тэр.

	Хоёр өдрийн дотор би ажлыг нь амжуулчихсанд нөгөөх чинь «Үгүй чи мөн хөгийн амьтнаа! Арван хуруу тэгш байж, бас айлын морь хулгайлна гэнэ үү?» гэлээ. Тэгэхлээр нь би аяыг нь дагуулж, «Эзэнтэн минь үнэндээ тэнэг юм болсон шүү» гэсэнд, «Нээрээ л тэнэгийн гай даа, чамайг бүр өрөвдчихлөө, би!» гэдэг байна. Хөөш, чи ойлгож байна уу? Цаадах чинь өрөвч сэтгэлгүй байх ёстой, цагдаа хүн байж өрөвдсөн л юм даа..

	— Үгүй, тэгээд юу гэж?

	— Юу ч гэсэн юм алга. Гэхдээ өрөвдсөн л юм даа. Өөр яалгах гэж

	— Хад чулуу шиг чамайг өрөвдөх хэрэг ер нь байх уу даа! гэсэнд, Яков хээвнэг инээж:

	— Хөгийн ч юм даа! Хад чулуу шиг гэнэ үү? Ингэхэд чи хад чулууг ч хайрлаж сур, хад чулуу чинь бас хэрэгтэй шүү, чулуугаар чинь зам тавьдаг шүү дээ! Хүнд хэрэггүй юм гэж үгүй болохоор юуг ч гэсэн хайрлаж яв. Элс элс л гэнэ, элсэн дээр чинь үр жимс ч ургадаг...

	Галчийг ийнхүү сургамжлахад, миний ухаан хүрэмгүй нэг юмыг энэ хүн мэддэг нь надад илт болдог сон.

	Тэгээд би:

	— Тогоочийг та ер нь юу гэж боддог вэ? гэсэнд,

	— Бамбаруушийг уу даа? Түүнийг ер нь ийм тийм гээд байх хэрэг алга гэж Яков ажиг ч үгүй өчнө.

	Энэ ч үнэн шүү. Иван Иванович бол ёстой нэг зөв, өөгүй хүн болохоор түүнийг сонжиж гоочлох аргагүй сэн. Харин Галчийг ямагт харааж аашлах боловч, дандаа л цайлж байдаг нь сонин доо.

	Тэрээр нэг удаа Яковт:

	— Хамжлагат ёс хэвээрээ байгаад би чиний эзэн байсан бол ажил мэдэхгүй ховдог чамайг өдөр бүр банздуулах сан! гэхэд

	— Өдөр бүр гэдэг чинь арай олдож байна аа гэж Яков хариулж билээ.

	Тогооч, галч залууг харааж зүхэх авч бас хооллоно. Тэгээд түүнд идэх юм өгөх болгондоо л:

	— Май, гудар! гэнэ.

	Яков ч хэнэггүй зажлан:

	— Иван Иваныч минь, таны ачаар хүч тамир орж л байна! гэж өчнө.

	— Залхуу чамд хүч тамир хэрэггүй биш үү?

	— Юу хэрэггүй гэж? Урт насалж...

	— Чи муу савдаг, амьд явахын хэрэг байна уу?

	— Савдаг юм чинь ч байгаад байх шүү. Үгүй, тэгээд амьд явах дэмий гэж үү? Иван Иваныч минь, амьд явах гэдэг ч тун аятайхан эд дээ...

	— Ээ, мангуу!

	— Юу гэнэ ээ?

	— Мангуу гэж байна.

	— Хачин юм хэлнэ шүү гэж Яков гайхширахад, Бамбарууш:

	— Халуун тогооны дэргэд бид үйлээ үзэж, тамаа цайж байхад, энэ нэг амьтан үхэр шиг хивж суудаг! гэхэд галч залуу хоолоо үмхлэнгээ:

	— Хүн, хүн хувь зохиолоороо л юм даа гэнэ.

	Гал түлнэ гэдэг бол тогоо шанага барьснаас хавьгүй бэрх. Яковтой хамт би хэдэн ч удаа «галлаж» үзсэн билээ. Гэтэл Яков тогоочид ажлаа хүнд гэж ярьдаггүй нь миний гайхлыг төрүүлнэ. Тэгээд ч энэ хүн ямар нэг гойд юмыг мэддэг биз ээ...

	Хөлгийн ахмад, машинч, боцман, ер нь хэлтэй амтай болгон л Яковыг загнах боловч, ажлаас нь халчихдаггүй нь сонин юм. Галч нар түүнийг чалчаа, мөрийтэй тоглодог гэх боловч, бусад хүмүүсийг бодвол түүнд арай элэгтэй. Би тэднээс:

	— Яков ер нь ямар шүү хүн бэ? гэвэл:

	— Яков уу? яах вэ дээ. Түүнийг ер нь яаж ч байсан, улайлгасан нүүрс өвөрт нь хийсэн ч гомдох гэж байдаггүй л хүн дээ гэнэ.

	Хүнд хүчир ажилтай, бас тэгээд ямагт ходоод хоосон байвч, Яков тун бага унтдаг сан. Ээлжээсээ буугаад хувцас хунараа сольж хөлс хирээсээ ч салсан ч юмгүй, зорчигч нартай хөөрөлдөж, нэг бол хөзөрдөж, хөлгийн тавцан дээр шөнийг барна.

	Тэрээр, надад хэрэгтэй нэг юмыг дотор нь хийгээд цоожилчихсон авдар мэт санагдана, би ч онгойлгочихоор түлхүүрийг нь байнга хайдаг байв.

	Хөмсөг доороос нь үл үзэгдэх нүдээр намайг шинжиж:

	— Дүү хүү чи, юу л гэж шалгаагаад байна даа? Энэ газар дэлхийгээр чинь хэсэхээрээ нэг боллоо, тэгээд юу гэж? Хөгийн юм? Тэгснээс алив чи сонсооч, би чамд нэгэн болсон явдлыг ярьж өгье гээд


Ярьж гарлаа. Нэгэн хотод сүрьеэтэй залуу шүүгч байдаг байжээ. Харин авгай нь эрүүл чийрэг, хүүхэдгүй герман хүүхэн байв. Нөгөө хүүхэн чинь, сайхан авгай, гурван хүүхэдтэй баян худалдаачинд сэтгэлтэй болжээ. Герман хүүхэн өөрт нь сэтгэлтэй болсныг худалдаачин мэдээд, хөөрхий эмэгтэйг тохуурхах гэж хоёр түншээ цэцэрлэгт нуугаад, нөгөө бүсгүйг шөнө дөлөөр цэцэрлэгтээ ирээч гэжээ.

	Нөгөө бүсгүй яваад ирж, зайлуул! Гэтэл цаад худалдаачин:

	— Хонгор минь, би чамд нэмэр болохгүй нь, би чинь авгайтай хүн, чамтай би хоёр түншээ учруулах гэсэн юм, нэг нь бэлэвсэн, нөгөө нь авгайгүй хүн гэдэг байна шүү. Тэгтэл өнөөх бүсгүй чинь дуу алдаж, худалдаачныг сандал давж ойчтол алгадаад, шаахайныхаа өсгийгөөр нүүрэн дундуур нь дэвсэж билээ. Би нөхрийнх нь хаалгач байсан болохоор сэм дагаж ирсэн байлаа. Тэгээд хашааны завсраар юу болохыг харж байтал, худалдаачны хоёр түнш гарч ирээд, герман хүүхнийг үсдэж авахад нь би хашаа давж ороод, нөгөө хоёрыг зайлуулж: «Худалдаачин ноёд минь, ингэж ч болохгүй шүү» гэлээ. Хөөрхий бүсгүй бие сэтгэлээ тушаахаар ирж байхад, цаад амьтан нь мөн ч хуншгүй загнасан юм даа. Тэгээд би нөгөө хүүхнийг авч явахад тэр хэд туйпуугаар шидэж толгойг минь хагалж билээ. Түүнээс хойш нөгөө бүсгүй их л гиюүрэн ганьхарч: «Яков, нөхрөө нас барангуут л би нутагтаа буцна шүү» гэдэг байлаа. Би ч «Тэгэлгүй яах вэ, буцвал дээр!» гэнэ. Удалгүй нөхөр нь өөд болж, хөөрхий бүсгүй ч буцсан. Мөн ч эелдэг, ухаантай хүүхэн байсан сан. Шүүгч ч гэсэн, бурхан минь, эелдэг хүн байж билээ.

	Энэ явдлын нарийн учрыг би ойлголгүй таг чиг сууна. Нэг л танил, хахир яхир, ойд оромгүй юм энэ явдалд байгааг мэдрэвч, би юу гэх бил ээ?

	— Сонин байна уу? гэж Яков шалгаахад нь, би энэ тоймгүй үглэж хараавч, Яков учирлан:

	— Жаргалдаа ташуурсан хүмүүс тоглоом тохуу хийж ч чаддаггүй юм. Худалдаа наймааны улс л тэр шүү дээ. Арилжаа хонжоо гэдэг чинь их ухаан зарна, ганц ухаанаар энэ насыг элээх юм биш, ингэхлээр тоглоом тохуу хиймээр санагдаж л дээ.

	Голын ус хөөсрөн эргэлдэж, шуугин урсахад барайж торойсон эрэг ард хоцорно. Онгоцны тавцан дээр зорчигчид хурхирч, вандан сандал, унтаа улсуудын хоорондуур хар хувцастай, нуруу өндөр, үс буурал хатангир биетэй авгай, бидний зүг дөхөн айсуйд, Яков намайг мөрөөрөө нударч:

	—  Харав уу, гиюүрч байгааг нь... гэж шивгэнэв.

	Ингэхэд нь, хүний зовлон энэ хүнийг зугаацуулдаг юм шиг надад санагдана. Тэрээр надад их ч юм ярьсан, би ч дуртай сонсдог, тэгээд ч ярьсан бүгдийг нь эргэж санахад хөгжилтэй нэг ч юм санаанд алга. Энэ хүн, ном зохиолыг бодвол хээвнэг хүүрнэнэ. Ном зохиолд бол зохиолчийн сэтгэл, уур хилэн, баяр хөөр, уйтгар гуниг, доог тохуу нь илхэн байдаг. Галч бол уян хүн биш, аливааг шүүн тунгаахгүй, тэгээд ч үнэнээсээ гомдоож, баярлах нь үгүй, түүний ярих нь шүүхэд өчиг өгч байгаа гэмгүй нэг гэрч мэт бөгөөд ялтан, яллагч, шүүгч бүгд л түүнд огтхон ч хамаагүй гэсэн шиг байна... Ийнхүү хэнэггүй царайлах нь намайг хий бухимдуулж, түүнийг харааж зүхмээр санагдана.

	Энэ хүний хувьд амьдрал бол зууханд дүрэлзэх гал адил бөгөөд тэрээр баавгайн савар шиг болхи хийцтэй бээлий углачхаад л галыг нь тохируулж түлнэ.

	— Чамайг хүн гомдоож байсан уу?

	— Намайг хэн гуай нь гомдоох бил ээ? Би чинь бяртай болохоор доор нь нам цохино шүү дээ!..

	— Зодоон цохион яриагүй ээ, санаа сэтгэлийн чинь тухай хэлж байна.

	— Зүрх сэтгэлийг гомдоож болдоггүй юм, хүний сэтгэлд юугаар ч хүрч болохгүй дээ...

	Зорчигчид, усан цэргүүд, ер нь цөм л газар дэлхий, ажил төрөл, талх тариа, авгай хүүхний нэгэн адил зүрх сэтгэлийн тухай шүүн хэлэлцэнэ. Ядуу зүдүү, хар бор хүмүүсийн амнаас зүрх сэтгэл гэдэг үг салдаггүй байлаа. Энэ үг хүмүүсийн амны уншлага болсон нь намайг бухимдуулж, нөгөө сайн санаа гэдгээ хараал зүхэл болох тоолон дотор минь хямарна.

	Нагац ээж маань бол энэрэл хайр, гоо сайхан, баяр хөөрийн эх ундарга зүрх сэтгэлийн тухай тун ч няхуур, хүүрнэдэг. Сайн хүмүүсийг нас барахлаар лха тэнгэр сүнсийг нь дээд тив, ивээлт бурханд хүргэж өгөхөд, бурхан угтаж:

	— Цайлган зүрх сэтгэлтэй чи минь үйлээ үзэж явав уу? гээд сахиулсан тэнгэрийн цасан цагаан зургаан жигүүрийг өгдөг гэж би итгэдэг байснаа тод санана.

	Яков Шумов ч гэсэн зүрх сэтгэлийн тухай эмэг эхийн минь нэгэн адил нөөж цааргалан, тун ч ховор ярина. Уур уцаар болохдоо ч сэтгэл зүрхэнд хавьтахгүй, бусад хүмүүс зүрх сэтгэлийн тухай хүүрнэхэд ч бухынх шиг хүзүүгээ духайлгачхаад таг чиг сууна. Сэтгэл гэж тэгээд юу юм бэ? гэж намайг асуухад:

	— Энэ чинь сүнс, бурхны элч... гэнэ.

	Ийнхүү өчихөд нь би үл ханан бас бус юм шалгаавал галч тэргүүнээ гудайлган:

	— Дүү минь сэтгэл гэгч юу болохыг гэгээнтэн багш нар ч хагас хугас гадарладаг юм, энэ бол жирийн юм биш... гэнэ. Тэр ийм сонин араншинтайн улмаас би түүний тухай байнга бодлогоширч учрыг нь олох гэж мэрийвч нэмэр даан ч алга. Тэрээр, ханагар биеэрээ бусад бүх зүйлийг надаас халхлах тул би түүнээс өөр юм олж үл харна.

	Зуушны газрын эзэгтэй надтай тун ч нялуун харьцана. Хоёрдугаар хэсгийн цэвэрлэгч цэмцгэрхэн, наргианч хүүхэн Лушагийн хийх ёстой ажлыг би орноос нь гүйцэтгэн, өглөөдөө зуушны газрын эзэгтэйн нүүр гарын усыг дөхүүлж өгнө. Бэлхүүсээ хүртэл нүцгэн байгаа бүсгүйн өрөөнд зогсож байхдаа хэт иссэн гурил шиг шав шар, хөшүүн биеийг нь харахаас Марго хатны бов бор, чилгэр бие санаанд орж дотор минь эвгүйрхэнэ. Харин тэр эзэгтэй бол уцаар, тоглоом болгон нэг юм гунганаж үглэнэ.

	Хэлж буй зүйл нь шалиг утгатайг тэртэй тэргүй гадарлавч, яриаг нь нэг л ойлгож ядна. Гэвч би тэр авгайгаас, ер нь онгоцон дээр болж байгаа бүхнээс хөндий, өдөр шөнө алгасалгүй нэг тийш урсан яваа энэ ертөнцийг надаас халхлах бул чулууны ард байгаа болохоор нь би үүнд гайхдаггүй байв.

	— Манай Гавриловна чамд бүр үхэж байна шүү. Жаргал гэж юу байдгийг амталж үзээч... гэж Луша даажигнах нь бүдэг бадаг сонсогдоно.

	Ганц Луша ч намайг тохуурхдаг юм биш. Эзэгтэйнхээ шалиг занг зуушны газрынхан цөм мэднэ. Тэгээд ч тогооч ярвалзан:

	— Үзээгүй юм байхгүй цаадхад чинь, одоо бас залуу юманд санаархаж л дээ. Ёстой бүр... Пешков минь, холхон байсан чинь дээр биз...

	Яков ч гэсэн эцгийн адил сургамжлан:

	— Хоёр жилийн хойно бол ч яах вэ гэхсэн, харин одоо чиний энэ насанд бол хөндийхөн байсан нь дээр биз! Эс тэгвээс...

	— Яалаа гэж дээ, булай юм...

	— Тийм дээ...

	Тэгээд налчийсан үсээ хуруугаараа сэгсийлгэн тогтоох гэж оролдонгоо,

	— Тэгэхдээ бас хөөрхийн гачаалыг ойлгох хэрэгтэй... Нохой хүртэл эрхлэх дуртай, тэр тусмаа хүн үү! Эм хүн гэдэг чинь эрх амьтан. Өөрт нь ч гэсэн эвгүй байгаа л даа, гээд яах бил ээ? Эрийн хүслэн л болоо биз... гэж бөөрөнхийлж гарна.

	Би түүний жоготой нүдийг ширтэн:

	— Чи цаадхаа өрөвдөж байна уу? гэвэл

	— Би юу? Ямар миний эх юм уу? Эхээ ч өрөвддөггүй юм, харин чи... хөгийн юм! гээд битүүхэн хүг хүг инээнэ.

	Заримдаа би түүнийг хараад хов хоосон, ёроолгүй нүх уруу ойчих шиг болно.

	— Хүн бүгд л авгай авах юм. Яков та яагаад гэрлэдэггүй юм бэ?

	— Яах юм? Би бурхны авралаар авгай хүүхнээр дутдаггүй шүү. Гэрлэчих юм бол нэг газраа л хадуулна. Миний газар муу, газар гээд байхаар ч юм үгүй, бас тэгээд авга маань авчихсан. Цэргээс халагдаж ирээд, газрыг минь авчихсан болохоор авгатайгаа тар түр хийж толгойг нь хагалж бөөн юм болов оо. Авгыг маань үүнээс болж, жил зургаан сар хорьсон, суллагдаж гараад бас дахиад л шорондоо орсон дог. Авгай нь гэж ёстой нэг аятайхан дамшиг байлаа. Гэрлэвэл гэртээ уяулна гэсэн үг, цэрэг хүч гэдэг чинь цагаандаа гарна гэсэн хэрэг.

	— Чи бурханд мөргөдөг үү?

	— Хө-гийн юм! Мөргөлгүй яах вэ...

	— Яаж мөргөдөг гэж?

	— Янз янзаар л.

	— Юу гэж залбирдаг вэ чи?

	— Маань мэдэхгүй. Дүү хүү минь, би зүгээр л Есүс бурхан минь, амьдралыг нь тэтгэж, үхсэнийг нь өршөө, өвчин зовлонгоос гэтэл... гэнэ. За тэгээд залбирч жаал зугаа юм гуйх л...

	— Чухам юу гэж?

	— Юу ч гэсэн яах вэ, бүгд л бурхны сонорт хүрэх шүү дээ!

	Галч намайг зугаацуулж, өхөөрдмөөр болж янз үзнэ, бас ч ухаантай гөлгийг эрхлүүлэх адил сониучилна. Шөнөдөө түүнтэй хамт сууж байхад нефть, утаа, униар, сонгинын үнэр ханхлуулна. Мань хүн сонгинод дуртай, тэгээд жимс идэж байгаа юм шиг зажласнаа гэнэтхэн л:

	— Алив, Олеха минь, шүлэг мүлэг уншаач гэнэ.

	Би ч олон шүлэг цээжээр мэднэ, бас тэгээд онц сайхныг нь бичсэн зузаан дэвтэртэй «Русланыг» уншиж өгөхөд маань амьсгаа даран таг чиг сонсоод:

	— Тун аятайхан, гоё үлгэр байна! Чи өөрөө зохиосон юм биш биз! Пушкин гэнэ ээ? Мухин - Пушкин гэж нэг баян байдаг юм, би түүнийг чинь харсаан... гэнэ.

	— Тэр чинь биш ээ, Пушкинийг дээр үед алчихсан юм!

	— Яалаа гэж?

	Би тэгээд Марго хатны надад ярьсныг товчхон өгүүлэхэд Яков дув дуугүй сонссоноо:

	— Энэ авгай хүүхнээс болж олон ч эрийн амь сүйдсэн дэг... гэв.

	Номоос уншсан есөн шидийн явдлыг би түүнд ярьж өгнө. Уншсан бүгд минь гал дөл шиг үйл, эрэлхэг явдал, өгөөмөр буян, үлгэрийн юм шиг баатарлаг үйлс гавьяа, алаан хядаан, сэтгэл уяраам үг, сүржин явдлаар дүүрэн амьдралын тухай нэг л сайхан домог болж хутгалдана. Миний ярианд Рокамболь бол Ля - Моль, Аннибал, Колони шиг баатар зоригтон болж, арван нэгдүгээр Людовик хаан Гранде эцэгтэй, корнет цолтой Отлетаев дөрөвдүгээр Генрихтэй адил болно. Яриандаа халж, хүмүүсийн зан авир, үйл явдлыг хутгасан энэхүү намтар бол миний хувьд бурхан шиг бүхий л зүйлийг дураараа өөрчилдөг чөлөөтэй ертөнц минь болж байлаа. Бодит орчноо байгаа чигээр нь харахад минь саад болдоггүй, амьд сэрүүн улсыг ойлгох сон гэх хүслийг минь ч бадрааж номын учир тоймгүй энэ намтар бол амьдралын өдий төдий халдвар, хордлогоос намайг хамгаалсан тунгалаг боловч нэвтэршгүй нэг хуяг болж байлаа.

	Ном намайг олон юмнаас аварсан, хайрлах, шаналах гэгч юу байдгийг мэддэг болохоор янхны газар руу зүглэхгүй, тэгээд ч шалих шалихгүй завхуул явдалд ой гутаж, түүний урхинд өртсөн улсыг өрөвдөх сэтгэл төрнө. Рокамболь намайг элдэв аар саар юмны нөлөөнөөс ангижруулан, өөрийн бодолтой болгосон бол Дюмагийн баатрууд ямар нэг чухал, баатарлаг үйлсэд амиа зориулах хүслийг оргилуулна. Дөрөвдүгээр Генрих хаан бол сэтгэлийг минь эзэмдсэн баатар болохоор Беранжегийн

	гэсэн цуутай дуу чухам л Генрих хааны тухай юм шиг санагддаг байв.

	Роман болгон л дөрөвдүгээр Генрихийг ард түмэндээ элэгтэй хүн гэнэ. Наран адил энэ агуу хүн, Франц бол энэ дэлхийн сайхнаас сайхан орон, хааны нөмрөгтэй ч харцын тамтагтай ч байсан Анж Питу, Дэ Артаньяны нэгэн адил баатар түмний нутаг юм гэсэн бодлыг надад шингээдэг байлаа. Генрихийг алахад би элэн хайлж, Равальякийг үзэн ядахдаа хөмхий зууж билээ. Галч залууд ярьсан бүхний минь гол баатар голдуу л Генрих хаан байсан болохоор Яков ч бас Франц орон «Хенрикэд» хайртай болсон шиг санагддаг юм.

	— Хенрик хаан сайн хүн байж дээ, тийм хаантай бол юунд ч алзахгүй сэн гэнэ.

	Яков намайг сонсож суухдаа уулга алдахгүй, элдэв зүйл асуух ч үгүй, хөмсгөө буулгаж гөлөрчхөөд хөгцөд хучигдсан бул чулуу адил таг сууна. Харин намайг яриагаа тасалбал тэр даруй л:

	— Дуусаа юу?

	— Арай болоогүй ээ.

	— Чи бүү тасалдуулаач! гэнэ.

	Тэрээр францчуудын тухайд бол,

	— Их л зав зайтай улс...

	— Яагаад?

	— Чи бид бол шатаж, ажлаар дарагдаж байхад тэд бол сэлүүхэн, ажил төрөл ч гэхгүй, дарс ууж наргиад л, тун ч аятайхан амьдралтай юм!

	— Тэд бас ажил хийдэг л байх л даа.

	— Чиний ярьж байгаагаар бол ажил төрөл гэж үгүй юм шив хэмээн галч яг голоор нь хэлэхэд, уншсан номын минь ихэнх нь буянтай баатрууд чухам яаж амь зуудаг, ямар хөдөлмөр эрхэлдэг тухай бараг юм дурдаагүйг нь би гэнэт олж мэдэв.

	— Алив хө, жаал дуг хийе хэмээн Яков сууж байсан газраа тэрийгээд удаж түдэлгүй тачигнатал хурхирч гарна.

	Намаг, Кама голын эрэг дагуу ногоон гандан, модод шарлаж, нар харих үест Яков гэнэтхэн явах болов. Урьд нь надад:

	— Хар хүү минь, нөгөөдөр бид Пермь хүрнэ, хоёул усанд орж уураар утна, тэндээсээ хөгжимтэй газар очимз, мөн ч аятайхан даа! Би ч бас хөгжим сонсох дуртай шүү гэж байсан юм.

	Гэтэл Сарапулаас сахал үсгүй, хөшингө, хүүхэн царайтай бүдүүн эр онгоцонд суув. Урт чуйка дээл, үнэгээр хийсэн саравчтай малгай өмссөн нь улам ч эм төрх оруулна. Гал зуухны ойролцоо дулаан газар нэг ширээг доор нь эзэлж аваад, аяга сав гуйн, дээл хувцас, малгайгаа ч тайлсан юмгүй хөлсөө гоожуулсаар, буцалсан шар ус ууж гарав.

	Намрын манангаас бороо шаагин асгарах агаад, нөгөө хүн судалтай алчуураар хөлсөө арчихад бороо намдаж, дахин хөлрөхөд нь бороо улам ширүүсэх шиг санагдаж байлаа.

	Удсан ч үгүй Яков нэг мэдэх нь ээ нөгөө хүний дэргэд ирчихсэн, хуанлингийн газрын зургийг үзэж, шинэ зорчигч нэг юм хуруугаараа заахад галч,

	— Яах вэ дээ! Дажгүй. Надад бол ялгаа алга... гэхэд

	— Тэгвэл л болоо хэмээн зорчигч шингэн дуугаар өчин хөлөн тушаа нь байгаа ам нь онгорхой арьсан сав руу хуанлийгаа хийв. Тэгснээ тэд нар хүүрнэлдэн цай ууж эхлэв.

	Яковыг ажилдаа гарахын өмнө, нөгөөх нь юун хүн болох тухай лавлавал, инээмсэглэн:

	— Гэмгүй амьтан, ухаандаа тайган хүн бололтой. Бүүр холоос, Сибириэс яваа юм. Хэтийн бодолтой соньхон хүн... гээд тавцан дээгүүр морь адил түчигнүүлэн алхалснаа шилээ маажин зогсож:

	— Би эднийд хөлсөөр ажиллах болсон. Пермь ороод онгоцноос бууна, ингээд л салж дээ! Галт тэргээр яваад цааш нь голоор, тэгээд бас мориор явна, ер нь сар гаруй явах бололтой, мөн ч холыг зорьж байгаа биз... гэв. Би Яков гэнэт шийдсэнд гайхаж:

	— Чи энэ хүнийг таньдаг юм уу? гэвэл:

	— Хаанаас даа! Нутагт нь байгаагүй юм болохоор яаж таних билээ...

	Яков өглөө нь нүцгэн хөлдөө онгорхой муу гутал углан, богино дээл өмсөөд Бамбаруушийн хүрээ нь урагдсан сийрсэн малгайтай зогсохдоо ширэм мэт хатуу хуруунуудаараа миний гарыг базалж:

	— Надтай хамт явахгүй юу? Цаадхад чинь хэлбэл авч явна шүү, хэлэх үү? Хэрэггүй юмыг чинь авч хаяад мөнгө өгнө. Хүнийг эрэмдэг болгож л байвал тэдний хэрэг бүтээ, тэгээд ч бас шан олгоно... гэв.

	Нөгөө тайган хүн боодолтой цагаан юм сугандаа хавчуулаад Яковыг гөлрөх нь усанд живсэн хүн шиг пэндийж харагдана. Би түүнийг зүхэн бувтнахад, галч гарыг минь ахин базалж:

	— За тэр яах вэ! Хүн хэрээрээ л гэдэг биз дээ? За явъя даа. Сайн суугаарай! гэлээ.

	Ингээд Яков Шумовыг баавгай адил майжганасаар холдоход түүнийг өрөвдөх, бас ч, одоо санавал, атаархах сэтгэл зүрхэнд минь төрж чухам юу болохыг мэдэхгүй байж, яах гэж явна вэ? хэмээн өмнөөс нь сэтгэл түгшин хоцров.

	Ингэхэд Яков Шумов гэж ямар ч хүн юм бэ дээ?

	XII

	Намар бүр сэрүү орж, усан онгоц явахаа больсон хойно би бурхан зурах газар шавь орсон юм. Тэгээд нэг өнжөөд байтал уг газрын эзэн, зөөлөн сэтгэлтэй баахан уух дуртай эзэгтэй:

	— Одоо бол өдөр богино, шөнө урт, тэгэхлээр чи өглөөдөө мухлагт очиж үйлчлэгчээр ажилла, харин үдшидээ зураг оролд! гэж Владимир нутгийн аялгаар тушааж билээ.

	Ингээд намайг, бие жижиг, хөл хөнгөн, сайхан шингэн царайтай залуу худалдаачны мэдэлд тушаав. Өглөө бүр, харуй бүрийгээр худалдаачин залуу бид хоёр хот дундуур гарсан Ильинкийн худалдаачны гудамжаар доод захыг зорино. Захын байшингийн хоёрдугаар давхарт мухлаг байдаг байв. Уул нь агуулах байсан, харанхуй төмөр хаалгатай, дээврийг нь төмөрлөсөн саравчит тагт руу харсан ганц цонхтой мухлагт бурхны янз бүрийн хэмжээний хөрөг, «усан үзэмтэй» гөлгөр жааз, бурхан шашны шар ширэн  хавтастай ном судар пиг дүүрэн. Манай мухлагийн хажууд бас нэг мухлаг байх агаад Ижил мөрний чанадах нутагт ч цуутай хуучны номтны хамаатан, хар сахалтай худалдаачин бас л бурхны хөрөг, ном судар зарна. Тэр худалдаачин миний хэр настай, туранхай цовоо хүүтэй. Тэр хүүгийн царай өтлөнгөр, нүд хулганын зулзагынх шиг гөлөлзүүр.

	Би мухлагаа онгойлгочхоод гуанз руу очиж цай авчирна, цай жаал уугаад мухлагаа янзалж барааныхаа тоос шороог арчина, за тэгээд дараа нь явуулын улсыг зэргэлдээ мухлагт оруулахгүйн тулд асар доор холхиж гарна.

	Худалдан авагч гэдэг чинь тэнэг амьтад. Барааны чансаа мэдэхгүй. Хямд л бол хаана, хэнээс авахад тэдэнд ер ялгаа алга гэж худалдаачин маань намайг сэнхрүүлнэ.

	Хөрөг зургийг хурдан гэгч нь ангилангаа ажлаа мэддэгээ гайхуулан: Мстёрын бараа бол хямд, гурвыг үржих нь дөрөв... үнэтэй, зургааг үржих нь долоон ямхынх1... үнэтэй. Хутагтуудыг мэдэх үү, чи! Үгүй бол тогтоож ав. Вонифатий бол архинаас, Их шаналалт Варвара бол шүдний өвчнөөс болон зуурдаар нас барахаас Жаргалант Василий бол цагаан солионоос... Эх дагиныг мэдэх үү? Скорбяшая. Троеручица, Абалацкая - Знамение. Казанская Покрова, Семистрельная... байна гэж номчирхоно.

	Би бурхдын хөргийн үнийг хэмжээ, чансаагаар нь, тэрчлэн бурхдын эх дагинасын хөргүүдийн ялгааг доор нь тогтоосон боловч, хутагтуудын ялгаа, учрыг тогтооход бэрх байв.

	Мухлагийнхаа үүдэнд ийм тийм юмыг эргэцүүлж зогсоход минь:

	— Төрөх авралын бурхныг юу гэдэг бил ээ? гэж худалдаачин залуу мэдлэгийг минь гэв гэнэтхэн шалгаж сонжино.

	Буруу хэлчихвэл:

	— Тархи чинь гашилчихсан юм уу? гэж хялбалзана.

	Ур дүй муутай зурсан хөргүүд сэтгэлд үл нийцэх тул улс амьтныг ээрч хөргүүдийг зарах гэдэг тун ч бэрх. Нагац, ээжийн минь ярьдагчлан бурхны эх бол залуу сайхан бүсгүй гэж би санана. Хэвлэлийн зураг ч бас тийм. Харин миний зардаг хөргүүдэд бол ширүүн харцтай, хамар нь урт, бас муруй, хатангир гартай хөгшин авгай байдаг байлаа.

	Арилжаа наймааны өдөр, лхагва, баасан гарагуудад бол гүйлгээ сайн. Харчуул, хөгшчүүл, заримдаа бүр гэр орноороо яваа, ижил мөрний чанад нутагтай хуучин номтнууд, үг дуу цөөн, хүнд итгэх гэж үгүй ойн иргэд ч асраар орж ирнэ. Газар цөмөрчих вий гэсэн шиг сэм сэм алхах, хонины нэхий, өөрсдөө хийсэн зузаан цэмбэн хувцастай хүмүүсийг харахаас нүүр улайх явдал ч тохиолдоно. Хүч гарган өмнө нь очоод хүнд гуталтай хөлд нь сөхрөх шахан:

	— Хүн гуай та юу авах сан бол? Зүйд нийцүүлсэн их хөлгөн судрууд, Ефрем Сириний судар, Кириллын цагаан толгой, хууль дүрэм, тарни уншлага болгоон соёрх! Янз бүрийн үнэтэй, будаг шунх сайтай элдэв хөрөг байна! Бүх хутагт, эх дагиныг бид хүссэнээр тань зурна! Буяны эсвэл тавилын хөрөг зуруулахгүй юу? Ур дүйгээрээ Орост цуутай, эндээ бол хосгүй бараа бий, манайд! гэж гонгинож гарна даа, би. 

	Бодол санааг нь гадарлахад бэрх явуулын хүн намайг гөлөг адил таг чиг ширтэн зогссоноо эв дүйгүй гараараа түлхэн зайлуулаад хөрш мухлаг руу зүглэхэд, худалдаачин эзэн маань дэлдэн чихээ үрж:

	— Нохой долоо, яв-уул-чих-лаа... гэж уцаарлан үглэнэ. Хажуугийн мухлагт бол:

	— Та болгоон соёрх, энд чинь өмд гутал зараагүй алт, мөнгөөр ч үнэ хэлэлцэмгүй ариун дээд бурхдын хөргийн буяныг хүртэнэ... гэх чихэнд эвлэгхэн шингэн дуу гарч, толгой эргүүлсэн үгс урсана.

	— Харав уу! Мунхруулж мөн ч чадаж байна аа. Сурч ав! Сурч ав! гэж худалдаачин маань надад атаархал, бишрэлээр дүүрэн өгүүлнэ.

	Ажил хийвэл дуустал гэж би ч бас мэрийдэг байлаа.

	Гэхдээ би явуулын улсыг ээрэх, арилжаалж наймаалахдаа муу, ямагт айж балмагдсан, толгой гудайлган яваа олон таван үггүй энэ эрчүүд, хулгана адил бүлтэлзсэн хөгшдийг харахаас элэг эмтэрч, илүү зоос гордилгүйгээр хөргийн жинхэнэ үнийг сэм хэлээд өгчихмөөр санагдана. Энэ хүмүүс бүгд л ядуу зүдүү мэт надад санагдах бөгөөд ихэвчлэн псалтырь номыг гурван рубль гаруйгаар авах нь харахад ч өрөвдөлтэй.

	Хөргийн бичээс, ном судрын чансааг тэд гайхалтай мэднэ. Нэг удаа, би ээрч мухлагтаа оруулчих гэсэн буурал өвгөн:

	— Жаал минь, танайхны зурсан хөрөг Орос даяар цуутай гэдэг чинь ч худал даа, жинхэнэ хөргийг чинь Москвад Рогожиныхан л зурдаг юм гэж билээ.

	Би балмагдаж зай болоход, нөгөө өвгөн хөрш мухлагаар ч оролгүй яваад өгөв.

	— Мадлуулав уу? гэж худалдагч тохуурхахад нь би:

	— Та надад Рогожиныхны тухай хэлээгүй... гэтэл тэрээр уурлан:

	— Бурхан шүтээнээ алдсан ийм золбингууд явдаг л юм, муусайн нохойнууд юм болгоныг мэднэ гээч...

	Царай зүс сайтай, биеэ тоосон энэ хүн, борчуулыг нэг нүдээрээ ч үзэхгүй бөгөөд сайхан зан нь хөдөлбөл:

	— Би ч бас ухаантай хүн шүү, цэвэр цэмцгэр байх, анхилам үнэр, сүрчигт дуртай, гэтэл эзэгтэйд орлого оруулах гэхдээ муусайн өмхий борчуулд тонгойн ёслох болж байна. Ямар вэ дээ? Борчуул гэдэг чинь юу юм бэ гэвэл тэд чинь бөөсөндөө баригдсан адгуус болохоос биш... гээд таг чиг болно.

	Борчуулд бол би элэгтэй, тэдний хэн нь ч гэлээ гэсэн Яков шиг л нэг нууцыг агуулна.

	Оодон дээл дээгүүрээ чапан хүрэм өмссөн том биетэй хөдөөгийн эр мухлагт ороод, харанхуйд бүртэлзэх бурхдын хөрөгт нүдээ булаалгахгүй гэж дэн сүүмэлзэх булан ширтэн, сэгсгэр малгайгаа авч хоёр хуруугаараа загалмайлж залбираад нүд гүйлгэж орчноо сэмхэн ажсанаа:

	— Алив хө, псалтырь номоосоо! гэх удаа ч гарна.

	Хүрмийнхээ ханцуйг шамлаад, цус шүүртэл хагарсан уруулаа хөдөлгөн тайлбарыг нь жаал уншсанаа:

	— Дэлгэрэнгүйхэн шиг алга уу? гэхэд нь:

	— Хуучны судар бол мянга гаруй рубль шүү дээ гэвэл:

	— Тийм, тийм, мэдэлгүй яах вэ гэнэ.

	Тэд хуруугаа шүлсдэж номын хуудас эргүүлэх бөгөөд хуруу нь хүрсэн газар өндөгнийх нь хээ харлаж хоцорно. Эзэн маань борчуулын зулай руу хялбалзан:

	— Бурхны ном бүгд л хуучны юм, бурхан тэнгэр сургаалаа буцаагаагүй шүү дээ... гэнэ.

	— Тийм ээ, тийм! Бурхан сургаалаа буцаагаагүй, Никон л будилуулсан гээд номоо хааж дуугүйхэн гарч одно.

	Ойн эдгээр улс манай худалдаачинтай заримдаа цэц булаацалдах бөгөөд судар номыг сайн мэддэг нь илт.

	— Тэрс үзэлтнүүд, намгийн тэрс үзэлтнүүд! гэж худалдаачин үглэнэ.

	Шинэ ном судар борчуулын сэтгэлд үл нийцэвч, номыг бишрэн, гараас нь нисэн одох гэж буй шувуу мэт их л болгоож барилна. Ном бол миний хувьд эрдэнэ, туурвисан хүнийхээ сэтгэлийг шингээсэн сан бөгөөд хавтас юуг нь дэлгэж тэрхүү сэтгэлийг гаргахад надтай учран ярилцдаг болохоор тийнхүү бишрэн зогсохыг харахад ч тааламжтай.

	Өвгөд хөгшчүүл Никоны өмнөх үеийн эртний ном судар эсвэл Иргиз, Керженецийн нямбач нарын үйлдсэн номын товьёг, тэрчлэн Дмитрий Ростовскийн хэвээр үлдээсэн сүмийн ёслолын жагсаалт, бүр эртний хөрөг, умар зүгийн хийцтэй загалмай болон пааландсан эвхмэл хөрөг. Москвагийн тайж нараас архины наймаачдад бэлэглэсэн мөнгөн шанага сэлтийг заруулах гэж байсхийгээд л авчрах бөгөөд үүнийгээ их л нууцлан сэм өгнө.

	Манай худалдаачин, хөрш хоёр тийм бараатай хүнийг андахгүй, бас бие биеэсээ өрсөнө, хуучны барааг хэд гурван рублиэр авч, хуучин номтон баячуулд хэдэн зуугаар дамлана.

	— Чи энэ илбэчин савдгуудыг алдаж болохгүй шүү! Тэд чинь бөөн аз л гэсэн үг гэж худалдаачин маань надад сургамжилна.

	Тийм бараатай хүн ирмэгц хуучны судар, хөрөг, ер нь эртний зүйлсийг нэвтэрхий мэддэг их уншаач Петр Васильичийнх руу намайг гүйлгэнэ.

	Энэ хүн бол Василий Блаженный шиг урт сахалтай янхир, ухаалаг харцтай, нүдэнд дулаахан өвгөн байв. Түүний нэг хөлийнх нь тавхайг тас цавчсан тул явахдаа хазганаж, урт таяг тулан өвөл, зун аль ч цагт ламын өмсгөл, мэт нимгэн хувцастай, хуучин хийцийн хилэнгээр хийсэн саравчтай малгай өмсөнө. Хөнгөн шингэн явдалтай энэ өвгөн мухлагт орох болгондоо мөрөө дарж бөхийх бөгөөд аяархан дуу гаран хоёр хуруугаараа загалмайлж амны уншлага мөргөл үргэлж бувтнана. Энэ хүний намба төрх нь юм зарах гэж яваа хүний сүжгийг төрүүлнэ.

	— За, юу гээч юм болоов? гэж өвгөнийг асуувал:

	— Строганов хийцийн хөрөг зарах гэнэ гэж худалдаачин маань өчнө.

	— Ямар хийцийн гэнэ ээ?

	— Строганов хийцийнх гэнэ.

	— Аа... Никоны хар цагаан хэл амнаас тэнгэр гэтэлж, чих минь дүлийрчээ... гэнэ.

	Тэгээд малгайгаа авч хөргийг хэвтүүлж бариад л:

	— Никоныхан гэж үйлс нь харламарууд, хуучныг бишрэх бидний хүндэтгэлийг хуурамч юмаар бузарлана гээч, бурхан шүтээний хөргийг одоо ч бүр дуурайлгахын цаагуур дуурайлгадаг болжээ. Хальт харахад жинхэнэ строганов, устят эсвэл бүр суздалийнхны хийцийн хөрөг шиг, харин сайн шинжвэл хуурамч л юм!

	Ийнхүү «хуурамч» гэж хэлбэл уг хөрөг ховор, үнэтэй байна. Тэгээд нэгэнт тохирсон нууц үг урсган, чухам хэдэн рублиэр авахыг манай эзэнд мэдэгдэнэ: «нүгэл хилэнц» гэдэг нь арван рубль, «Никон - нохой» гэдэг нь хорин таван рубль гэсэн үг болохыг би мэднэ. Тэгээд ч хөөрхий улсыг хэрхэн мэхэлж байгааг нь харахаас элэг эмтрэвч номч өвгөний ов мэх надад сонин.

	— Никоныхонд, Никон-нохойн зулбасгуудад чадахгүй юм гэж алга, энэ хөргийн хүрээ дэвсгэрийг харвал жинхэнэ юм шиг, нэг л хүний хийц байлтай, харин энэ тэргүүн, магнайг нь харвал үгүй ээ! Хэдийгээр буруу номтон боловч Симон Ушаков мэтийн хууччуул бол хөргийг бүхэлд нь өөрөө л зурдаг сан, хүрээ, дэвсгэрийг нь өөрөө л гаргана, одоогийн юмнууд бол үүнийг чинь л гардаггүй юм даа! Цагийн сайханд бурхны хөрөг үйлдэх гэдэг чинь буяны үйл байлаа, одоо бол ч гарын үзүүрийн юм болоо шив!

	Ингээд хөргийг буцааж тавин, малгайгаа өмсөөд:

	— Нүгэлтэй юм гэнэ.

	Энэ нь «худалдаж ав!» гэсэн үг.

	Бэлэн үгэнд нь уярч өвгөний мэдлэгт алмайрсан наймаач сүжиглэн:

	— Энэ маань тэгээд ямар хөрөг вэ? гэвэл:

	— Никоныхны л юм байна гэнэ.

	— Яалаа гэж дээ! Энэ чинь өвөг дээдсийн маань шүтээн.

	— Никон чинь чиний өвөг дээдээс өмнөх хүн гээд хөргийг авч наймаачны нүүрэнд наах шахан:

	— Чи энэ инээх шахсан царайг нь хар, ийм бурхан байдаг юм уу? Энэ чинь никоныхны эд байна, үүнд чинь сүр сүлд алга! Би худлаа хэлээ юу? Би чинь үнэний хойноос үхэж яваа өвгөн, хөгшин ямааны насгүй би худлаа хэлж буянаа бузарлахгүй шүү гэж үнэмштэл нь сургамжилна.

	Ингээд, өөрт нь итгэхгүй байгаад нь гонсойсон, насанд дарагдсан янзтай царайлж мухлагаас гарахад манай худалдаачин нөгөө хөргийг нь хэдэн рублиэр авч, наймаалсан хүн нь Петр Васильичд сүжиглэн дохилцсоор одно. Дараа нь тэд намайг цайны усанд явуулна, буцаад ирэхэд минь номч өвгөн бүр сэргэчхээд авсан бараагаа шохоорхон:

	— Хараач, хөрөг гэдэг чинь энэ дээ, гүн сүжиглэн зуржээ, буян шингэж... хэмээн сургамжилна. Эзний царай туяарч, хөөрөн:

	— Ямар хийцийн хөрөг вэ? гэж шалгаахад:

	— Чи хийц мэдэх болоогүй ээ.

	— Баячуул яаж авах бол?

	— Мэдэх юм алга даа. Алив, би нэг хоёр хүнд үзүүлье...

	— Ээ, Петр Васильич гуай минь...

	— Зарвал чи тавийг нь, би үлдсэнийг нь авъя!

	— Ээ...

	— Ээ-гээд байх юмгүй... гэнэ.

	Тэгээд тэд бие биеэ хонжих санаатай улаан цайм үнэ, хаялцангаа цай гүзээлнэ. Худалдаачин бол өвгөний эрхэнд болох нь тодорхой, тэгээд ч цаадхыгаа явангуут:

	— Эзэн авхайд энэ тухай үг унагаав аа, чи! гэнэ.

	Авсан хөргөө дамлах тухай ярьж тохироод:

	— Петр Васильич гуай, хотоор сонин юутай вэ? гэж худалдаачин маань шалгаана.

	Өвгөн ч шар гараараа сахлаа ширвээд, тос дааварласан уруулаа булталзуулан баян худалдаачдын арилжаа, наймаа, ууж согтуурсан тухай, тэрчлэн бас өвчин зовлон, найр хурим, завхай явдлынх нь тухай ярина. Элдэв яриагаа хоолны хачрыг тааруулах мэт чимэглэж инээд наргиа нэмнэ. Худалдаачин залуугийн дугуй нүүр атаархаж, бахадсандаа болж минчийн, нүд нь мөрөөдөлд дарагдан сүүмэлзэнэ, тэгээд шүүрс алдан:

	— Хүмүүс жаргаж байхад миний байж байгаа гэж... хэмээн гоморхоно.

	— Хүн хүн тавилангаараа шүү дээ. Заримынх нь тавиланг сахиулсан тэнгэр мөнгөн алхаар урлаж байхад, нөгөөгийнхийг нь чөтгөр сүхний онгиор нүдэж байдаг гэж өвгөн цэцэрхэнэ.

	Энэ янхигар өвгөн хотынхны аж байдал, худалдаачид, тайж, лам, борчууд бүгдийн л нууцыг нэгд нэггүй мэднэ. Энэ өвгөн бүргэд адил овжин агаад муу санаа, ов мэхийг хослуулжээ. Би өвгөнийг уурлуулмаар байвч, өвгөн намайг үл ойшооно. Энэ өвгөний эргэн тойрон хов хоосон, тэгээд ч ойртвол ёроолгүй нүхэнд унах юм шиг надад санагдана. Энэ хүн галч Шумовыг нэгэнтээ санагдуулна.

	Залуу худалдаачин эл өвгөний ухааныг бишрэвч, миний нэгэн адил түүнийг уурлуулах хүсэлд автах үе ч байдаг байв.

	Өвгөний нүдэнд орчих шахан ширтээд:

	— Та бас улсыг мэхлэх юм даа гэж гэв гэнэтхэн өгүүлэхэд нь өвгөн хээвнэг инээж:

	— Ганц бурхан л мэхэлдэггүй биз, бид бол яах вэ дээ тэнэгүүдтэй сууна, тэнэг мулгууг мэхлэхгүй бол тэгээд, ашиг байх уу? гэнэ.

	Худалдаачин залуу маань шаралхаж:

	— Борчуул бүгдээрээ ч тэнэг улс биш дээ, харц гаралтай баян ч байх гэнэ.

	— Би баячуулын тухай яриагүй ээ. Тэнэг улсад ов гэж юм алга. Тэнэг хүн ч ариухан амьтан, тэгээд ч ухаан нь гүйдэггүй...

	Өвгөн ийнхүү залхсан янзтай ярих нь тун эгдүүтэй, тэгээд ч бамбалзуур дундах сондуул дээр зогсоо юм шиг санагдана. Энэ хүн уурлах гэж үгүй буюу эсвэл уур омгоо нууж чаддаг.

	Гэвч намайг оролдож цаашлуулан, хүйтнээр мушилзаж:

	— Франц бичгийн хүнийг хэн гэлээ, Понос гэл үү? гэнэ.

	Хүний нэрийг гуйвуулж ийнхүү элэглэх нь дургүй хүргэвч би биеэ барьж:

	— Бишээ, Понсон - де Террайль гэвэл:

	— Тэр айл гэж аль? гэнэ.

	—— Та ямар хүүхэд биш, бүү тэнэглэ.

	— Хүүхэд биш нь ч үнээн. Чи тэгээд юу уншиж байна даа?

	— Ефрем Сирины зохиолыг

	— Иргэн зохиолчид энэ хоёрын чинь аль нь аятайхан бичиж вэ? гэхэд би юм хэлсэнгүй.

	— Иргэн зохиолчид юуны тухай бичиж байна даа хэмээн шалгаана.

	— Амьдралд тохиолддог юм болгоны л тухай бичих юм.

	— Тэгэхлээр гахай, нохой, морь малын л тухай юм шив дээ гэвэл наймаачин залуу шоолон инээнэ, харин миний бол уур хүрнэ. Тэгээд байж ядахдаа зугтах гэвэл залуу:

	— Хаачих нь вэ? гэж ээрэхэд өвгөн намайг дамшиглан:

	— Алив хө, бичиг үсэгтэн минь нэг таавар таачих: чиний өмнө шалдан таван зуун эм, таван зуун эр байг, тэдэн дунд бас Адам, Ева хоёр байвал тэр хоёрыг яаж таних вэ? гээд л намайг байцааж гарна. Тэгээд бах нь ханаж:

	— Адам Ева хоёр чинь төрөөгүй, бурхан бүтээсэн юм болохоор хүйгүй, тэнэг минь гэнэ.

	Өвгөн иймэрхүү «таавар» түм бумыг мэдэх бөгөөд тэднээрээ хүнийг тамлана.

	Мухлагт ажиллах болсноор уншсан номынхоо заримаас худалдаач залууд ярьж өгсөн минь надад гай болов, мань хүн миний ярьсныг зориуд гуйвуулж хачирлаад Петр Васильевичид ярьжээ. Өвгөн ч эрээгээ алдсан юм шалгааж, элдэв завхуул үгсээр Евгения Гранде, Людмила, дөрөвдүгээр Генрихийг булна.

	Энэ хоёр хорон санаагаар бус, харин уйдахдаа л ингэж байгааг нь би мэдлээ ч нэмэр алга. Тэр хоёр ой гутам юм бий болгочхоод, ухаарч чадаагүй бусдын сайхан бүтээлийг учир тоймгүй бузарлаж, гутаасандаа баясаж гахай адил умбана.

	Зах зээлийн газрынхан, худалдаачин наймаачин цөм л гэнэхэн боловч, цаанаа л нэг хорон зугаагаар амь зууна. Явуулын хүн ийшээ, тийшээ очих дөт зам заалгавал заавал худлаа хэлж өгнө. Ийнхүү худлаа хэлэх нь бүр заншил болж хувираад, хуурсан хүнийхээ зугааг гаргахаа ч больжээ. Хулгана барьж сүүлээр нь холбон зам дээр тавиад бие биеэ хазлан хоёр тийшээ чангаалцалдахыг нь харж зугаацна. Заримдаа бүр хулгана дээр тос асгаж шатаана. Нохойны сүүлэнд эвдэрхий хувин уяж тавиад, ухаангүй айж гаслан давхих нохойг харж хөхрөлдөнө.

	Иймэрхүү зугаа цэнгэл тасрахгүй, хүмүүс, тэр дундаа тосгоныхон бол худалдаа наймааныхны бахыг хангах гэж л амьд явдаг шиг санагдана. Хүнээр ямагт доог тохуу хийх гэсэн, хүнийг идэж хэмлэх гэсэн хүсэлд автжээ, тэд. Уншсан номд минь, бие биеэ ямагт чадах гэсэн хүмүүсийн энэхүү балмад эрмэлзлийн тухай үг цухуйлгадаггүй нь хачин юм.

	Худалдаа наймааныхны тэрхүү зугаа цэнгэлээс чухам нэг ой гутам хорсолтой нь санаанд хоногшжээ.

	Манай мухлагийн доод давхар дахь ноос, эсгий гутлын мухлагийн эзнийд бүх Доод захыг идэмхийгээрээ гайхуулсан худалдаач залуу байдаг байлаа.

	Эзэн нь анч нохой, хурдан мориор гайхуулахын нэгэн адил ажилчныхаа ховдгийг шагшина. Тэрээр худалдаа наймааныхныг бооцлоё гэж:

	— Аравтын дэвсгэрт тавих хүн байна уу? Мишка хоёр цагийн дотор арван фунт2 мах идэг гэнэ.

	Мишка ч идэж чадах болохоор хүмүүс:

	— Утсан мах авч өгч болох юм, яах вэ идэхийг нь харъя, харин бооцлохгүй.

	— Та минь, цул мах идүүлнэ шүү гэцгээнэ.

	Тэгээд бага зэрэг маргалдах зуур нь драпан пальто дээр улаан бүс зангидаж, ноос унгасанд дарагдсан, сахалгүй, шанаархаг, туранхай залуу харанхуй агуулахаас гарч ирэв. Өчүүхэн толгой дээрээсээ саравчтай малгайгаа аваад, ширүүн, бүдүүн үсэнд баригдаж, улайж минчийсэн дугуй нүүрийг, ухархайдаа гүн суусан нүднийхээ сүүмгэр харцаар дуугүйхэн харж зогсоход

	— Арван фунт мах гударна уу?

	— Тааваараа юу? хэмээн Мишка аминчлан гонгиноно.

	— Хоёр цагийн дотор л.

	— Бэрх л эд байна!

	— Бэрхшээд байх юу байх вэ!

	— Хоёр шил пивоор даруулах уу!

	— Тэг, тэг, хэмээн эзэн нь зөвшөөрөөд,  — Та нар хүнийг өлөн гэж санаагүй биз, өглөө хоёр фунт талх, өдөр бас хоол цусалсан... гэж дэвэргэнэ.

	Ингээд, утсан гуя авчрахад асар том туухай мэт нэвсгэр зузаан нэхий хувцастай сувьдаг, баячуул, үзэгчид шавав. Эдгээр хүмүүсийн гэдэс цүдгэр, өөхөн хаванд живсэн онигор нүд нь уйдаж гунихын мананд сүүмэлзэнэ.

	Хутаг, хар талх хоёроор зэвсэглэсэн идэмхийг тэд ханцуй шамлан бүчихэд, цаад ховдог нь сүжиглэн загалмайлаад шуудайтай ноосон дээр сандайлж, авчирсан махыг нь өөртөө дөхүүлэн хайрцаг дээр тавиад гөлгөр нүдээрээ хэмжинэ.

	Талхнаас нимгэн, махнаас зузаан зүсэж аваад хоёулыг нь эвлэгхэн давхарлаж амандаа авахуйд уруул нь чичгэнэх агаад нохойнх шиг, урт хэлээрээ шилбүүрдэхэд хурц жижиг шүднүүд нь яралзана, тэгээд тэр, махаа нохой адил шиншлэв.

	— За идээрэй!

	— Цаг хараарай!

	Хүн бүрийн харц ховдгийн нүүр, доод эрүү, чихэн тушаа нь гүрвэлзэх туушинд тусна, шонтгор эрүү нэгэн хэмээр бууж огшихыг харцгаан:

	— Баавгай л гэсэн үгээ!

	— Чи баавгай идэж байхыг үзсэн юм уу?

	— Би ямар ойд суудаг уу? Баавгай шиг төрж байна гэж байхгүй юу.

	— Гахай шиг гэдэг юм.

	— Гахай гахайнхаа махыг иддэггүй юм... гэж үг хаялцан, дурамжхан инээлдэхэд өөр нэг мэдэмхий нь:

	— Гахай чинь юуг ч, тоорой, мэгжээ ч цусална... гэж цэцэрхэнэ.

	Ховдгийн царай аажим барайж чих нь чинчийн, ширгэнгэ нүд нь бүлтэлзэн, хүндээр амьсгалавч доод эрүү нь нэгэн хэмээр жигд хөдөлнө.

	—  Михайло, цаг дөхөж байна, амжуулна шүү! гэж түүнийг дэвэргэнэ. Цаадах нь үлдсэн махыг нүдээрээ хэмжээлэн пиво балгаад, үргэлжлүүлэн зажилж гарна. Эзнийх нь барьж байгаа цагийг харцгаан, бие биедээ:

	— Цаг буцааж хариулах вий, ер нь авсан нь дээр.

	— Мишкаг сайн харж бай, махнаас ханцуйлах вий.

	— Цагтаа идэж барахгүй ээ! гэж үг хаялцана.

	Эзэн нь бардагнан:

	—  Хорин тавтын дэвсгэрт тавилаа. Мишка, үзээд байна шүү! гэвэл хүмүүс эзнийг өөгшүүлэвч, мөрийцөх хүн гарсангүй.

	Мишка хээв зажилсаар, харин царай нь утсан мах шиг болж, мөгөөрслөг шовх хамар нь зовуурилан шуухитнана. Түүний байдал нүд далдирмаар, тэгээд ч одоохон «Үхлээ, та минь...» хэмээн орилох гэж байгаа ч юм шиг эсвэл маханд хахаж баячуулын хөлд толгойгоороо шаан үхлүүт унах юм шиг санагдана.

	Гэвч тэр бүгдийг нь идэж бараад, булингартсан нүдээ бүлтийлгэн:

	— Уух юм өгөөч гэж үхлүүт гонгинов.

	Эзэн нь цагаа харан:

	— Өө, муу нохой чинь дөрвөн минут хожигдчихлоо... хэмээн бухимдана.

	Үзэгч олон түүний хорыг маажин:

	— Чамтай бооцдог байж, чи алдахгүй юу?

	— Мөн ч араатан шиг залуу юм!

	— Циркт оруулбал таарна...

	— Хүнийг ч мөн дөнгөж байгаа биз?

	— Одоо тэгээд, цай уух уу даа? гэцгээн гуанз руу хөврөлдөнө.

	Тарган цатгалан эдгээр хүмүүс золгүй залууг юунд нь болж шавдаг, энэ залуугийн идэмхий өвчин тэднийг яагаад цэнгээж байгааг би ойлгох гэж мэрийнэ.

	Үс ноос, олс татлага, эсгий гутал зэрэг элдэв зүйл хөглөрсөн давчуу хонгилд нэг л сүүмгэр, уйтгартай. Улирах хугацаанд элэгдэж, гудамжны шалбаагт будуулсан туйпуун олон багана энэ хонгилыг явган замаас тусгаарлана. Баганын туйпуу, туйпуунуудын зай завсрыг хүмүүс түмэнтээ тоолж, эв дүйгүй баргар төрх нь ч хүний ойд лав хоногшсон байлтай.

	Явган замаар хүмүүс яарах юмгүй холхино, их замаар ачаа тээштэй тэрэг, чарга хөврөлдөнө, гудамжны нөгөө талд, хоёр давхар мухлагуудын дундах улаан тоосгон дөрвөлжин зайд авдар сав, сүрэл, цас, шороонд дарагдсан боодлын цаас новширно.

	Явдал суудал байлаа ч хүн амьтан, морь, мал, ер нь эндэхийн бүх юм хөлдсөн мэт санагдах агаад үл үзэгдэх аргамжаанд баригдан нэг л газраа нозоорон эргэлдэнэ. Эндэхийн аж амьдрал ая дуу ч үгүй, дүлий годил болохыг мэдрэх үе ч гарна. Тэрэг чарга хяхнан, үүд хаалга тав яв хийж, худалдаачин наймаачид орилолдовч хүмүүсийн үг яриа нэг л хөггүй, улиг болсон аястай болохоор дорхноо дасаж, тэднийг гүүрэхээ ч болино.

	Сүм, дуганы хонх гашуудалтай хангинах бөгөөд энэ чийртэй дуу чихэнд хоногшжээ. Энэ дуу зах зээлийн тэнгэрт үргэлж хадан, ухаан бодол, мэдрэхүйг нэвчиж санаа сэтгэлийг тугалган хучаас болон хөмрөх шиг санагдана.

	Шавар шалбааг нь зууралдсан газар шороо, дээврийн үнсэн саарал хунгар, байшин барилгын нөжийн улаан тоосго энэ бүгд нэн уйтгартай. Уйтгар гуниг утаа болон суунаглаж газар шүүрэх саарал хоосон тэнгэртэй залгана, морь мал, хүн амьтныг ч уйтгар залгижээ. Хир хөлс, олсны тос, түлэгдсэн боов, утааны ой гутам бохинги үнэр бол уйтгар гунигийн үнэр юм. Энэ үнэр, халуу төөнөсөн бариу малгай мэт толгой тархи барьж, уушги зүрхэнд нэвтчин согтоогоод нүдээ тас аньж, орь дуу тавин гүймээр ч юм шиг, гүйдэл дундаа аль дайралдсан хана мөргөж үхмээр ч юм шиг бурангуй санаа төрүүлнэ.

	Цатгалан нь дэндэж, тослог өтгөн цус нь гүвэлзэх, хүйтэнд хайруулж бээрсэн баячуудын байдал төрхийг би аждаг байв. Нурам элсэн дээр авч хаясан загас адил ангалзан дандаа эвшээж явна, баячуул. Өвөлдөө арилжаа наймаа базаахгүй, тэгээд ч зуны цагт худалдаач, наймаачдыг жаал жавхаажуулж хөдөлгөдөг хомхой сувьдаг явдал нь ч нойрмог. Хөлд орооцолдсон нүсэр хувцас нь баячуулыг газарт наалдуулна, баячуулын ярьж хэлэлцэх нь хойрго, харин уурлаж ундууцахдаа хэрэлдэх бөгөөд амьд сэрүүн байгаагаа нэг нэгэндээ мэдэгдэхийн улмаас зориуд хэрэлддэг байх гэж би боддог байлаа.

	Эдгээр хүмүүс уйдаж залхсаныг би мэдэх болохоор тэдний балмад болчимгүй зугаа цэнгээ бол бүхнийг залгих уйтгар гунигийн эсрэг яваа бүтэлгүй нэг тэмцэл юм гэж үздэг байв.

	Заримдаа би Петр Васильевичтэй энэ тухай ярилцана. Энэ хүн надад хүйтэн цэвдэг хандавч, намайг номд улайрдгийг минь ойшоож, сургамжлан харьцах удаа ч бий.

	— Худалдаачдын байж байгаа нь нэг л ёозгүй гэж би үг өдөхөд, өвгөн ооч сахлаа сарвагар хуруундаа ороож:

	— Тэд чухам яаж байдгийг чи яахин мэдэх бил ээ? Гэр орондоо урьж залаа юу чамайг? Энэ зах зээлд чинь тэд аж төрөө юу?, энд чинь арилжаа наймаахан хийчхээд л гэр орондоо очно. Гадуур гарахдаа хүн чинь хувцас хунараа өмсчихнө, хувцас хунартай бол ямар хүн болохыг мэдэх арга алга, хүн чинь гэр орондоо л харин илэн далангүй байдаг юм, цаанаа чухам яаж байдгийг чи мэдэхгүй шүү дээ!

	— Энд ч тэр, гэр орондоо ч тэр бодол санаа нь нэг л биз дээ?

	— Цаадах чинь юу бодож санаж байгааг хэн мэдэх вэ? хэмээгээд өвгөн харцаа төлөвшүүлэн,  — Бодол санаа гэдэг чинь тоо тоймгүй шоргоолж л гэсэн үг гэж хууччуул хэлэлцдэг. Цаадуул чинь гэртээ очоод бурхан тэнгэрт залбирч, өршөөл энэрэл гуйдаг ч юм бил үү. Гэр орноо сүм дуган болгож, тэнгэр бурхантай учирдаг ч юм бил үү? Байг гэх газаргүй шүү! Хүн хэрээрээ гэж... хэмээн дүнгэнэнэ.

	Өвгөн үнэн санаанаасаа яривал, их л нууц юм хэлж байгаа мэтээр шивгэнэх дөхнө.

	— Чи нэг л учрыг нь тунгаах юм, тунгааж цэгнэх нас чинь болоогүй ээ, чиний насанд бол тархиа бус нүдээ л зардаг юм! Тэгэхлээр, сайн харж, дуугүйхэн учрыг нь олоход л боллоо. Ажил амьдрал гэвэл ухаан, аврал энэрэл гэвэл шүтээн хэрэгтэй! Ном уншдаг чинь сайн хэрэг, харин хэрээ мэдвэл зохино, уншиж уншиж ухаанаа ч, бурхнаа ч алдах нь бий...

	Энэ өвгөн үхэшгүй мөнх юм шиг санагддаг болохоор, түүнийг өтөлж өөрчлөгдөнө гэж бодоход ч бэрх. Тэрээр худалдаачид, дээрэмчид, хуурамч мөнгө үйлдэвч хожим нь нэр цуутай болсон хүмүүсийн тухай ярих дуртай, өвөө ч урьд нь тиймэрхүү юм ярьдаг л байлаа, харин өвөө маань энэ хүнээс илүү сайхан. Гэхдээ тэр хоёрын ярьсан зүйл нэг л утгатай, хүн, бурхны эсрэг нүгэл хийж л эд хөрөнгөтэй болно. Петр Васильев гуай хүнийг өрөвдөх гэж үгүй мөртөө бурхны тухай гүн сүжиглэн, харцаа буруулж ярина.

	— Бурхныг мэхлэх юм, үнэндээ бол Есүс бурхан энэ бүгдийг чинь хараад: зон түмэн минь, та нарыг там хүлээж байна шүү гэж нулимс бөмбөрүүлж байдаг юм.

	— Та ч бас борчуулыг мэхэлдэг... гэж би нэг удаа улаан цайм өчсөнд, мань өвгөн гомдож уурласангүй.

	— Би юу шалих бил ээ? Тав, гурван юм л тоншихоос биш, шалихгүй шүү дээ гэв.

	Ном уншиж байхад тааралдвал номыг минь авч уншсан зүйлийг минь шалгаан, тээнэгэлзэж худалдаачинд:

	— Хараач хө, наад зулбасга чинь ойлгож байна гээч гэнэ.

	Тэгээд надад аминчилж:

	— Миний хэлэхийг сонс, чамд хэрэг болно! Ах дүү хоёр Кирилл байсан юм, хоёул буруу номтон, нэг нь александрынх, нөгөө ерусалимынх. Александрын Кирилл нь бурхны эх бол хүн гэж ичих юмгүй гөрдсөн буруу номтон, хараал идмэр, Несторийн суртлыг дагасан юм. Тэгэхлээр, нэр үйлээрээ Христ болох хүнийг, ухаандаа, ертөнцийг аврагчийг төрүүлсэн болохоос биш бурхныг төрүүлээгүй ажээ. Ингэхлээр, бурхны эх гэхгүй, харин христийн эх гэх учиртай гэнэ, ойлгов уу? Энэ чинь буруу эд дээ! Ерусалимын Кирилл бол буруу номтон Арийтэй шөргөлцсөн... гэнэ.

	Шашны түүх шастирыг сайн мэддэгийг нь би биширдэг, тэгээд ч мань өвгөн бүдүүн гараараа сахлаа илж:

	— Би ч энэ талаар мэднэ шүү! Генерал л гэсэн үг. Никоны буруу номтон, хар лам бас дээдэстэй ном хаялцах гэж Москвагийн Троица ч орж байлаа; би чинь ингэхэд профессоруудтай үзэлцэж явсан хүн! Нэг ламыг хамраас нь цус гартал үгээр гуядаж билээ. Ингэж л явсан юм даа! хэмээн онгироход хацар нь туяарч, нүд нь гялалзана.

	Ном хаялцсан хүнийх нь хамраас цус гарсныг өөрийнхөө байгуулсан том ялалт, алдар нэрийнх нь ариун титмийн оройн чимэг гэж өвгөн үздэг бололтой, тэгээд ч энэ тухайгаа их л гайхуулж ярина.

	— Цэвэрхэн, булиа том лам байсан юм! Мань хүн индэр түшчихсэн, хамраас нь цус под, под дусалж байхад, шившгээ тарьснаа мэдэхгүй байлаа. Дуу хоолой нь хүнгэнэсэн, арслан заан шиг мөн ч сүртэй эр. Мань хүн ч буруу номынхоо суртлаар дүрэлзлээ... Мөн ч янзтай байж бил ээ!

	Бас бус их уншаачид ч ирнэ. Пахомий гээч, тос толбонд баригдсан хүрэмтэй, өрөөсөн нүд сохор, гэдэс цүдгэр, хамар амаа гудчин дуугаргалан нэг хүн, бас Лукиан гэгч, год шод хийсэн явдалтай даржин өвгөн, улаач болов уу гэмээр, хар сахалтай дүнсгэр хүнтэй цуг ирнэ. Энэ хүний царай жавхаагүй ч цэвэрхэн, нүд нь тогтвортой.

	Тэд нар голдуу л хуучин ном судар, хөрөг, бойпор, хундага, цом заруулах гэж авчирна, заримдаа бас Ижилийн чанадаас яваа эмгэд, өвгөдийг газарчилж ч ирнэ. Хэрэг зоригоо гүйцээж аваад, улай үзсэн хэрээ шиг лангуу тойрч, талх ёотонтой цай уунгаа Никоны сүм хийдийнхэн мөрдөж мөшгөж байгаа тухай, тэнд ч нэгжлэг хийж бурхны номыг хурааж гэнэ, энд ч цагдаагийнхан хүрд хааж эзнийг нь 103 дугаар зүйлээр хэрэгт татаж гэнэ хэмээн хүүрнэлдэнэ. Энэ 103 дугаар зүйлийн тухай л голчлон ярилцах бөгөөд өвөл хүйтрэх нь гарцаагүй байдаг тухай ярьж байгаа мэт хээвнэг айвуу тайвуу хэлэлцэнэ.

	Зорьсондоо хүрэх гэж улайрдаг хүмүүсийг хүндэтгэх, зүрх сэтгэлээр тууштай байхыг эрхэмлэх чансааг уншсан номууд минь надад шингээсэн болохоор шүтлэгийг хавчиж байгаа тухай тэдний ярианд олонтоо гарах цагдаагийн газар, нэгжих, шорон гяндан, шүүх, цаазлах, Сибирь гэсэн үгс эдгээр өвгөдийг хайрлаж өрөвдөх галыг дүрэлзүүлэх цог болон сэтгэлд минь хурна.

	Амьдралын багш нарынхаа муу бүхнийг би умартаж, тэд нарын, үнэн зөвдөө гуйвшгүй итгэх итгэл, энэ үнэнийхээ төлөө ямар ч зовлонг туулахад бэлэн чанарыг нь агуулсан юм шиг надад санагдах ухаалаг зөрүү төрхийг нь л мэдэрдэг байлаа.

	Хуучин шүтлэгийг эрхэмлэсэн ийм улстай, ард түмэн, сэхээтнүүдийн дунд сүүлд олонтоо уулзсан хойноо, тэрхүү зөрүү зан нь байгаа байрнаасаа хөдлөхгүй, тэндээсээ холдъё гэж санадаг ч үгүй хүмүүсийн үхээнцэр төрх болохыг ойлгосон юм. Тэд бол хуучин үгс, балар ойлголтдоо баригдаж чулуужжээ. Тэдний зориг мохоо, ирээдүйд хандсангүй, тэгээд ч ямарваа нэг хүч, дасал болсон байрнаас нь хөдөлгөж орхивол, тэд уулнаас унах чулуу мэт л бөмбөрнө. Хэрэг нь өнгөрсөн үнэн мөнийг булшилсан тэр газар, өнгөрснөө дурсахын эрхэнд, зовж шаналах хий өвчнийхөө хүчинд л тэд тогтоно, тэгээд ч зовлон зүдүүрийг нь арилгаж орхивол, барих юмгүй болж салхитай өдөр үүлс сарних мэт замхарна, тэд нар.

	Тэд нарын, бие сэтгэлээ гаргуунд нь орхин эрсдэхэд бэлхэн буй шүтлэг бол үнэндээ ч бөх бат ч, хэрэг нь нэгэнт өнгөрч, халтартаж гүйцсэн баг болохоор, чухам ийм болохоороо л бүхнийг халах цагийг эзэлсэн үйлсэд зохисгүй ажээ. Тэдний сэтгэхүй, мэдрэхүй нь мухар бишрэл, сохор номлолд нэгэнтээ сийчүүлж арчаагаа алдан тамтаг болсон ч, тэд дур тааваараа амьдарцгаана.

	Тэрхүү шүтлэг нь амьдралын хорон бөгөөд хорсолтой түмэн зүйлийн нэг байлаа. Энэ шүтлэгт өртсөн хөврөл бүр хөмөрсөн тогоон доорх ногоо адил шим шүүсгүй, эрэмдэг зэрэмдэг, үхээнц дорой өснө. Энэ шүтлэгт энэрэл ивээл даан ч бага, харин уур хилэн, атаа жөтөө даан ч их. Энэ шүтлэг цог жавхаагаа алдаад ялзарч бээнэ.

	Чухам ийм болохыг нь бүрэн мэдэх гэж олон ч жил би явдлаа цэнэж, олон ч зүйлийг ой тойноосоо таягдаж билээ. Өршөөл энэрэлгүй уйтгарт орчлонд, амьдралын багш нартайгаа анх дайралдахад минь, тэд нарын оюун санаа нь хүчирхэг, тэд ч надад орчлонгийн чимэг юм санагдаж байж билээ. Бараг цөм л шорон гяндан дамжиж нутаг орон ч заагдаж, ялтан хоригдлуудтай дол цохижээ, тэгээд ч тун няхуур, мөрөө мөшгөнө.

	Никоны суртлынхан «шүтлэгийг хавчиж байна» гэж гомдохын зэрэгцээ тэд бас бие биеийгээ уухайн тас хавчиж байдгийг нь би мэднэ.

	Өрөөсөн нүдгүй Пахолий архи уучхаад, үнэнхүү ой сайтайгаа гайхуулна. Зарим нэг номыг гарын арван хуруу шигээ мэддэг байлаа. Тэгээд хар таамгаар ном нээн хуруугаараа чичиж, цааш нь гуншаа зөөлөн дуугаар цээжээр уншина. Тэрээр ямагт шал шагайх бөгөөд хараатай ганц нүд нь эрдэнэсийн хэлтэрхий эрэх мэт шалаар нэг тэвдэн гүйнэ. Эрдэм чадвараа голдуу л гүн Мышецкийн «Виноград Российский» хэмээх номоор гаргана. Пахолий бол «баатарлаг дайчин явдалтны түмэн буман зүдүүрийг» тун сайн мэднэ, харин Петр Васильев гуай бол гуулийг нь цухуйлгах гэж чармайн:

	— Бүү гөрд! Энэ чинь Киприан Благоюродивын явдал биш, харин Денис Целомудрыйн явдал гэвэл, цаадах нь:

	— Элэнцгийн чинь Денис вэ? Дионисий гэдэг юм...

	— Үгний өө эрээд байхдаа яадаг юм чи!

	— Надад бүү заа! гэж маргана.

	Тэгээд, хорсож ундууцаад бие биеэ хялалцан таг болсноо

	— Хоолны тулам, ичдэггүй муу нохой, чи ийм л юм цуслаа... гэхэд нь Пахолий ч бас мөчөөгөө өгөхгүй гэсэн шиг:

	— Чи бол дурын тулам, ухна, эмсийн бөгс эргүүлэгч шүү дээ гэж хараал урсгав.

	Манай худалдаач гараа ханцуйлчхаад хуучны ариун бурхан шүтээнийг хамгаалагч хоёрыг өөгшүүлэн дэвэргэж, бах нь ханан:

	— Зөв дөө! Хариуг нь! гэдэг байлаа.

	Мань хоёр өвгөн нэг удаа нанчилдаж, Петр Васильев яах ийхийн завдалгүй цаадхыг хэд хэд алгадаад автал, нөгөөх нь зугтаахад, тамирдсан аятай хөлсөө арчин:

	— Гайгүй ээ чи, тамаа үзнэ дээ! Мутрыг минь бузарлана гэнэ үү, нохой долоо! гэж хойноос хашхирч билээ.

	Мань өвгөн бол бусдыг шүтлэг султай, бүгд «тэрс» сурталд автаж байна гэж буруушаах дуртай.

	— Алексаша гэж нэг муу нохой та нарын толгой эргүүлж байна! гэнэ.

	Тэрс үзэл гэдэг нь түүнийг бухимдуулдаг бололтой ч, энэ суртлын гол нь юунд оршдог вэ? гэж асуувал:

	— Тэрс үзэл гэдэг бол булайгаас булай буруу ном, гагцхүү ухаан л гэж бий, бурхан байхгүй гэдэг юм. Казакуудыг хар л даа, библи судраас өөр юм мэдэхгүй, гэтэл тэр библид чинь бол саратовын германуудын, Люторын суртал. Судар номд «угуул тэр нь болбоос, бо-Лютер, чингэвээс лют гэдэг нь люте бо, любо люто гэсэн хэрцгий хэмээсэн үг!» тэрс үзэлтнийг шалапут, штунд ч гэдэг юм. Энэ чинь бүгд л Өрнийхний, тэндхийн гаалийн буруу номтнуудын халдвар гээд хазгар хөлөөрөө шал дэвсэн:

	— Чухам эднийг л шинэ цагийн бурхан шүтээн холдуулж, мөшгөж шатааж байвал таарна! Биднийг бол юугаа хийх вэ, бид чинь цэвэр Орос улс, бидний шүтлэг бол зөв номын, жинхэнэ орос шүтлэг шүү дээ, бусад нь бол барууны цадигаа алдсан явдал! Герман, францчуудаас авах юм юу байна? Тэд чинь арван хоёр онд яалаа даа... гэнэ.

	Яриандаа халахдаа, хүүхэдтэй суугаагаа ч мартан, бүснээс минь цааш, нааш угзчин, сэтгэл нь догдлохоороо тун цэцэн цэлмэг болно.

	— Хүний чөтгөр шүглэсэн ухаан эзнийхээ сэтгэл, бурхны ивээлийг хэмлэж, хоосон мөрөөдөлдөө умбан, өлөнх чоно шиг л тэнэдэг юм! Эз нь татсан буруу номтнууд бүр юу гэдэг гэж санана? Тэрс үзлийг дэлгэрүүлсэн лам нар, буг бол бурхны үр, Есүс, Христийн ах гэхэд ч хүрсэн юм! Тэгээд бас, дээдэст бүү захирагд, ажил бүү хий, авгай хүүхдээ хая, хууль цааз ч хэрэггүй, буг чөтгөр хаашаа гэнэ, хүн тийшээ л байх гэж номлосон удаатай. Тэгтэл нөгөө золигийн Алексашка, муу монди ирээд...

	Мань өвгөнийг ийнхүү яриа дэлгэж суухад эзэн маань намайг ажилд зарвал, өвгөн ганцаараа үлдээд:

	— Ээ, энгийн олон минь, мигуйн сохор зулзагууд аа! Та нараас зугтах бил үү? хэмээн үглэж хоцорно.

	Тэгээд өвдгөн дээрээ гараа тавьж гэдийн, өвлийн өлөвгөр тэнгэрийг нэвт шувт ширтэн таг чиг жаал сууна.

	Петр Васильев надад арай л дотно, элэгсэг хандах болж, ном уншиж байхад дайралдвал мөрийг минь илэн:

	— Дүү хүү, унш, унш, хэрэг болно! Бөндгөр чинь дажгүй юм шиг, харин ахмад улсыг ойшоодоггүй чинь тусгүй, хүн бүгдтэй хавиралдаж байдаг чинь олигтой юманд хүргэх үү? Ингээд байвал, дүү хүү минь, шорон гяндан л дамжина шүү. Ном судар уншаа, гэвч ном яах вэ, өөрөө бас бод! Буруу номтнуудад Данило гэж багштан байж, тэр нь бүр, шинэ хуучин ямар ч номыг уншаад хэрэггүй, бүгдийг нь усанд хаявал таарна гэсэн юм гэдэг! Энэ ч тэнэг хэрэг болох нь тодорхой! Нохой толгойт Алексаша юу, бүр холиож байна... гэдэг сэн.

	Мань өвгөн энэ Алексашагийн тухай сав л хийвэл дурсана. Тэгээд нэг удаа бөөн уур уцаар болчихсон хүрч ирээд, худалдаачинд:

	Александрын нөгөө муу Васильев өчигдөр энд ирсэн гэнэ! Би эрээд эрээд олсонгүй. Нуугдаж байхгүй юу! Танайд жаал байзная, ирж ч юу магад... гэхэд, худалдаачин тун дурамжхан:

	— Би ямар хүн амьтан таних биш дээ! гэвэл, өвгөн толгой сэгсчин:

	— Тэгнэ ээ тэр, чинийхээр бол хүн бүр л худалдагч, худалдан авагч байж таарлаа. Алив хө, цай ууя гэлээ.

	Намайг том зэс данхтай цай авчрахад, нүүр дүүрэн мишээсэн Лукиан өвгөн, зузаан пальто, урт түрийтэй эсгий гутал өмссөн ногоон бүс ороогоод, малгайгаа эв хавгүй духдуулж тавьсан нэг хүн хоёр ирчихсэн харанхуй буланд, хаалган тушаа сууж байлаа. Тэр хүний зүс царай гаж юмгүй, бас ч олон таван үггүй, саяхан ажлаасаа халагдаад сэтгэл гонсгор яваа худалдаач шиг надад санагдаж билээ.

	Петр Васильев тэр хүнийг хайхарсан ч юмгүй, яриандаа улайрч, зөв гараараа эв дүйгүй зангачин, малгайгаа тонгочуулна, загалмайлах гэж байгаа юм шиг гараа өргөн малгайгаа хойшлуулснаа, бас дахиад л арагшлуулж бараг ар дагзандаа аваачна, тэгснээ бүр духдуулна. Энэхүү эв хавгүй хөдөлгөөн нь намайг Карман хотын Игоша Смертийг дурсахад хүргэж билээ.

	Петр Васильев:

	— Манай эндэхийн булингарт усанд гутаарь ч үзэгдэж, ус улам л булингартуулах юм гэж байв.

	Худалдаач байрын нөгөө хүн:

	— Чи намайг л хэлээд байна уу? хэмээн хээвнэг асуувал:

	— Тэгсэн ч байсан яах вэ... гэхэд нь нөгөө хүн, мөн л аяархан боловч үнэн голоосоо:

	— Хүн гуай та, өөрийгөө бол юу гэхсэн бол?

	— Өөрийнхөө тухай бол гагцхүү бурханд л өчнө, чамд падгүй хэрэг.

	— Тийм ч биш дээ, хүн гуай, надад ч бас хамаатай. Үнэн мөнөөс нүүрээ бүү нуу, нүдээ чичээд ч хэрэггүй, энэ чинь харин хүн зон, бурхны өмнө бол бөөн нүгэл шүү! гэв.

	Тэр хүн Петр Васильевыг хүн гуай гэж байгаа нь надад нэг л аятайхан, тэгээд ч түүний сулхан боловч, ёсорхог дуу намайг догдлуулж байв. Эрдэмтэй лам нар «Манийг тэтгэгч бурхан тэнгэр минь» гэж залбирдаг шиг, тэр хүн эвлэгхэн ярих агаад сандлаасаа өндийн нүүрнийхээ наагуур гараа дохичин бөхийнө...

	— Намайг бүү зүх, чамаас илүү нүгэл үйлдээгүй... гэхэд нь өвгөн үл ойшоон:

	— Яриандаа согтчихоо юу? Бурж байна аа мөн! гэсэн боловч цаадах нь ч бас юу хэлснийг нь эс хайхран

	— Дээдэс тэнгэрийн сургаалыг хэн бузарлаж байгааг гагцхүү бурхан л мэдэх биз, номчирхсон, сүржигнүүр та нарын ч нүгэл байж магад, би бол чигээрээ л энгийн нэгэн билээ...

	— Тэгнээ бас, чи л очиж очиж чигээрээ амьтан болно доо!

	— Эрхэм та эндүүрч байх шиг, хэлсэн үг бүү гуйвуулаарай, номчирхсон дүвчигнүүр минь... Би тэгээд юу гээв, хэлэх үү? гэхэд Петр Васильев:

	— Булай юм! гэсэн боловч цаадах нь алгаа нүүрэн тушаагаа аваачин, дээр нь бичсэн зүйлийг уншиж байгаа юм шиг:

	— Хүнийг барын амнаас аварч арслангийн аманд хийгээд нэмэр байх уу? Би бол, байхгүй гэж үздэг! Хүмүүсээ, эрх дураараа бай, бурхан тэнгэр байхад чи, эхнэр хүүхэд эд агуурсаар яах юм бэ? Алт мөнгө, хөрөнгө зоорь гэдэг аливаа бузар юмсыг, чухам юунаас болж хүмүүс бие биеэ алж хядна вэ, тэр бүгдийг үтэр хая! Сэтгэл зүрхний жаргал газар дэлхийд бус, гагцхүү диваажинд л бий! Христийг багласан түмэн хүлээ, холбоо сүлбээгээ тастан хаягтун! л гэдэг, би... Би бол чигээрээ хүн, нүгэл хилэнц үйлдээгүй, хүний ертөнцөөс ангид явна... хэмээн дуржигнавал, өвгөн:

	— Талх тариа, хоол унд, хувцас хунараас бас л ангид явна уу? Энэ чинь л бас хүний ертөнцийн хэлтэрхий шүү! хэмээн ёжлов.

	Өвгөний хэлсэн үгийг Александр ойшоосонгүй, дуу хоолой нь хэдий сулхан ч, улам л үнэн голоосоо ярих нь гуулин хөгжим үлээж байгаа юм шиг санагдана.

	— Хүнд юу хэрэгтэй юм бэ, гагцхүү бурхан л хэрэгтэй шүү дээ, чингэвэл чи, хорвоогийн бузар бүхнээс ангижирч, хиргүй, ариунаар бурханд очооч, хоёр биеэрээ л учраач! Бурхан тэнгэртэй буцалтгүй золгох ганц зам энэ дээ! Эцэг эхээ ч умарт, мэдэл санааг чинь бусниулбал мэлмийгээ ч ухаж хая зовлонгоос ангижрах зам гагцхүү энэ буюу! Бие цогцсоо эдээр бузарлалгүй зүрх сэтгэлдээ ариунаар авч яв, сүнс чинь түмэн жилийн жаргалыг эдэлмүй...

	Петр Васильев өндийн:

	— Нохой долоомор, тонилбол таарна. Чамайг жаал ухаан суусан байх гэж санасан чинь улам мунхаг болоо шив...гээд дайвганасаар, гадагш гарахад Александр тэвдэн:

	— Үгүй чи явах нь уу? гэж яаран асууваас сайхан зантай Лукина, нүд ирмэн:

	— Яваг,... яваг... гэвэл Александр дүрсхийн:

	— Чи ч гэлээ гэсэн дээ, хоосон чалчихаас ондоо юмгүй шив дээ? гэхэд Лукиан өөдөөс нь инээмээр болоод гарахад, цаадах нь манай эзэнд:

	— Эд намайг үзэж чаддаггүй юм! Утаа аятай замхран арилна... гэв.

	Худалдаачин түүнийг духаараа харан:

	— Та нарын явдлыг би мэдэхгүй юм даа гэхэд цаадах нь бантсан бололтой малгайгаа улам духдуулж:

	— Мэдэхгүй байж болох уу? Ийм явдлыг чинь... мэдвэл л зохино доо... гээд толгойгоо гудайлган таг чиг жаахан суув. Түдэлгүй гадаа зогсоо хоёр өвгөн түүнийг дуудаж, тэр хэд явлаа барилаа ч гэсэн юмгүй одвой.

	Явуулын энэ хүн, амьдралыг тийнхүү үзэх нь бас ч зөв юм уу гэсэн бодлыг надад үлдээгээд, аадрын харанхуйд гялбаа манасхийх адил замхрав.

	— Үдэш нь чөлөө гаргаж, өдрийн хүний тухай хөргийн газрын ахлах даамал, үг дуу цөөнтэй Иван Ларионовичид сонин болгон ярьсанд:

	— Зугтмал юм байлгүй, тийм улс ч байдаг, юм болгоныг л буруушаана.

	— Яаж амь зуудаг болоо, тэд?

	— Яах вэ дээ, газар сайгүй л хэрж тэнэж явна, тэгээд ч тийм нэртэй болоо биз! Тэд хорвоо ертөнцтэй холбоотой бүх юм хэрэггүй гэдэг, цагдаагийн газар эднийг хортой улс гэж мөшгөдөг... гэж учрыг таниулав.

	Би тачиг ядуу амьдралтай ч, юм болгоноос зугтах гэдгийг ойлгохгүй явлаа. Тэр үеийн амьдралд минь сонин, сайхан юм олон байсан болохоор, түдэлгүй Александр Васильев мартагдаж билээ.

	Гэсэн хэдий боловч, хэцүү бэрх үе тулгарах болгонд тэр хүн санаанд минь бууж, талын цагаан замаар ой руу дөхөн, эвдэрч борогшоогүй цагаан гараараа саваа барин гуядчиж:

	— Би бол зөв яваа, чигээрээ хүн! Хэлхээ, сүлбээгээ тастаач... үглэнэ.

	Түүний хажууд аав минь, эмээгийн зүүдэлдэг шиг хушин таяг тулчихсан явна, араас нь бас алаг нохой хэлээ унжуулан гүйнэ...

	XIII

	Бурхны хөрөг зурах газар, мод чулуу хольж барьсан том байшингийн хоёр өрөөнд байлаа, нэг өрөөнийх нь гурван цонх хашаа руу, бусад хоёр нь цэцэрлэг рүү харна, нөгөө өрөө нь цэцэрлэг, гудамж руу харсан хоёр цонхтой. Цонхны хүрээ жижиг дөрвөлжин, шил нь үхширч шарлаад, өвлийн өдрийн өлчгөр гэрлийг өрөөнд дурамжхан оруулна.

	Хоёр өрөөнд хоёуланд нь ширээ сандал дүүрэн, ширээ бүрийн ард хөрөг зураач нэг, заримдаа хоёр хүн бөхтийн сууна. Өрөөний туурганаас, чийдэнгийн гэрлийг бөөгнөрүүлж хөрөг зурах дөрвөлжин самбар дээр зэвхий ёозгүй туяа тусгадаг устай шилэн бөмбөлгүүдийг шидэмсээр дүүжилжээ.

	Хөргийн өрөөнд бүгчим халуун, Палех, Холуй, Мстерээс ирсэн хориод «бурханч» ажиллана, тэд бүгд л, энгэр заам задгай эрээн даавуун цамц, бүрээсэн даавуун дотуур өмд өмсөж, зарим нь хөл нүцгэн, зарим нь гутлын оронцогтой сууна. Бурханч нарын дээгүүр мохоорын хөх утаа суунаглаж, маажин, чий, ялзарсан өндөгний эхүүн үнэр хангинана.

	 

	Зоны нүдэн дээр охид гоочлоод

	Завхарч гүйцжээ, одоогийн улс...

	 

	гэсэн Владимирийн гиюүрэл дуу ч залхуутайяа хөвнө.

	Уйтгартай, ондоо дуу дуулах боловч, энэ дууг л голдуу дуулна. Энэ дууны сунжирмал хөг, юм бодох, үенгийн үсэн бийрээр «амьдын» хуар тавих, бурхдын эцэнхий нүүрэнд шаналлын эмзэг үрчлээс татахад саад үл болмуй. Гоголев гэдэг лушгар хөх хамартай хөөмөлч согтуу өвгөн цонхны наана суун, алхаар тогших агаад дууны сунжирмал хөгт алхны цангинуур дуу зогсолтгүй нийлэх нь модыг өт өм хэмлэх адилаа.

	Хөрөг зурах дуртай хүн эдэнд алга, санаа муутай нэг цэцэн хүн, зураачийн бүх ажлыг урам сэргээж зориг бадруулах гоц юмгүй, жижиг сажиг баахан дамжуурга үйлээр сольжээ... Ёж муу санаат хялар мужаан Панфил агар, далдуугаар зүсэж хийсэн янз бүрийн хэмжээний банз авчирна. Давидов гэдэг сүрьеэтэй залуу түүнийг дэвсгэрлэнэ, түүний түнш Сорокин дахин өнгөлнө, Миляшин эх хөргөөс харандаагаар дүрс буулгана. Гоголев өвгөн зургийн хээг алталж, амилуулагч нар бол хөргийн байгаль, хувцас өмсгөлийг зурна, ингээд нүүр гаргүй хөрөг цонхон тушаа байзнан нүүрлэгчдээс ээлж хүлээнэ.

	Шүтээний хаалга ханаар тавих босоо хөргийн нүүр, гар, хөл нь дутуу, занч эсвэл хөө хуяг, сахиулсан тэнгэрийн богино өмсгөл цамц байгаа нь нүдэнд хүйтэн. Хээлж хуарласан зургууд амилуулах зүйл нь байхгүй болохоор сүр сүлдгүй ч амь сүнс нь байснаа нүсэр өмсгөл зүүлтээ орхиод одсон мэт санагдана.

	Нүүрлэгч «биеийг» нь зурсан хойно хөргийг даамалд тушаана. Даамал хөөмлийн хээг «пааландана», үсэг бичээсийг нь өөр хүн үйлдэх агаад газрын захирагч Иван Ларионыч гэдэг номой хүн өөрөө чийлнэ.

	Энэ хүний нүүр, сэвлэг, зөөлөн сахал нь үнсэн саарал, хөх нүд нь нэн уйтгартай, тийм болохоор түүн шиг дагжин туранхай биетэй Симеон Столпникийн хөрөгтэй төстэй, энэ хөргийн гөлгөр нүд нь хана туурга, хүн амьтныг нэвтлэн алсыг ширтэнэ.

	Намайг энд ажилд ороод хэд хоноод байтал хиур зурдаг донын хасаг, Капендюхин гэдэг бяртай сайхан эр согтуу ирээд, хөмхий шазуур тас зуун, эхнэр нүдээ онийж байгаад, хар цагаан үг ч үгүй л бүгдийг нь бүдүүн нударгаараа буулгаж гарав. Дунд зэрэг нуруутай гоолиг энэ эр, өрөөн дотуур, хулгана дунд орсон муур мэт дүүлэхэд, сандарч балмагдсан улс булан тохойд хоргодон:

	— Цохиод ав, цохиоч! гэж хашхиралдана.

	Нүүрлэгч Евгений Ситанов, улангасаж улайрсан түүний толгой дундуур мухар сандлаар буулгаж дөнгөсөнд, цаадах нь шал дээр сөхрөнгүүт бусад нь дарж, алчуур даавуугаар хүлэхэд мань эр, галзуу араатан мэт шүд тачигнуулан, уяа хүлээгээ тасчиж гарав. Тэгэхлээр нь Евгений ч бас улангасаж ширээн дээр гараад сугаа хавчин, согтуу хасгийн дээрээс үсрэн буухаар завдав, ясархаг өндөр тэр, Капендюхины цээжийг цөм буух байлаа, тэгтэл пальто малгайтайгаа яваа Ларионыч орж ирээд, Ситановд хуруугаараа боль гэсэн дохио өгч

	— Наадахаа пинд оруулчих, согтуу нь гараг гэж аяархан боловч тушаан захирав.

	Согтуу Капендюхиныг өрөөнөөс гаргаад, ширээ сандлаа янзлан байрлуулж, түүний чадал тэнхээг бахдавч, зодоон нүдээнд амиа нэг л алдах вий гэцгээн ажилдаа орцгоолоо.

	— Цаадхыг чинь алахад ч бэрх дээ хэмээн, эрхэлсэн ажлынхаа тухай ярих мэт Ситанов хээвнэг өчнө.

	Энэ бяр чадалтай догшин улс Ларионычийн үгэнд яагаад ордог юм бол гэж гайхширан түүнийг би ажна.

	Ларионыч яаж ажиллавал зохихыг үзүүлнэ, гаргуу урчуул ч түүний үгэнд орно, харин Капендюхиныг бол бусдаас илүү, их нуршин сургамжилдаг байлаа.

	— Капендюхин, чи бол зураач хүн, тэгэхлээр бүр зурах шиг, итали маягаар зурвал зохино. Зураг гэдэгт чинь өнгө аясыг нарийн тааруулах хэрэгтэй зүйл, чи энэ цагаан өнгийг нь ихдүүлчхэж, бурхдын нүд нь ёозгүй хүйтэн харцтай болчхож. Хацар нь алим шиг улаан туяатай байхад мэлмий нь өнгөндөө тохирсонгүй. Бас тэгээд харц нь эвгүй болж, өрөөсөн нүд нь хамрын угийг, нөгөө нь санчиг уруу харж, тэгээд тэнгэрлэг бус, харин зальхай, газар дэлхийн төрхтэй болжээ. Капендюхин, чи юм хийхдээ боддоггүй юмаа даа гэнэ.

	Мань хүн сонсоод муриганан, эхнэр нүдээрээ ичгүүр сонжуургүй инээмсэглэн:

	— Иван Ларионыч минь, би барахгүй ажил юм даа. Би чинь уул нь хөгжимч байх хүн, гэтэл гэлэн болчхоод явж байдаг! хэмээн архидаж сөөсөн ч, ая дуу эвлэг хоолойгоо хүнгэнүүлнэ.

	Мэрийж чармайвал бүгд л бүтнэ дээ.

	— Үгүй дээ, би чинь тэгээд юу юм бэ? Уул нь агсам морьтой улаач болчхоод, а... гээд духайн:

	 

	Ай, зайлуул, та минь, хө

	Агсам хээр морьдоо гуравлачхаад л

	Ахуй харанхуй шөнийн хүйтэнд хө

	Амраг бүсгүйгээ зорих л!

	 

	гэж уянгалуулна.

	Иван Ларионович зөвшөөрөнгүй мушилзаж дүнсгэр хөх хамар дээрх шилээ засаад гарч одоход бусад нь дууг түрэн

	 

	Хонгор бүсгүйн гэр орныг

	Хурдан хөлөг нь андахгүй хө... 

	 

	гэх нь хөргийн газрыг өргөн аваад, хоосон агаарт бүүвэйлэх мэт.

	Дагалдан Пашка Одинцов өндөгний шар уургийг ялгаж байснаа больж, өндөг барьсан чигээрээ шингэн уянгын хоолойгоор түрнэ.

	Ая дуундаа уярсан тэд нар, сэм сэмхэн хасаг залууг буландан харж нэгэн санаа, сэтгэлээр амьсгалах аж. Энэ залууг дуулах үес хөргийн газрынхан түүнийг бишрэн, нисэн дүүлэхээр завдан буй мэт дэлэх гарынх нь аясыг дагаж элэгсэг хандана. Хэрэв Капендюхин дуулахаа больж, «Нүдэнд өртсөнөө хэмхэл, та минь» гэх юм бол, дол цохисон урчуул ч гэсэн өрөө байраа буулгана гэдэгт би итгэж байлаа.

	Капендюхин хааяа нэг дуулна, харин түүний сүрлэг ая дуу ямагт жавхаалаг цогтой, бухимдаж уймарсан улсыг ч ая дуугаараа сэргээн бадрааж, тамир тэнхээг нь сэлбэн зоригжуулаад улангасуулмуй.

	Хүмүүсийг жолоодох үлэмж чанарт атаархах сэтгэлийг эдгээр дуу надад төрүүлж, хатгаж өвдтөл зүрх булгилан дуулж байгаа улсад «Хайртай шүү, та нартаа, би» хэмээн хашхичин тунхаглаж уйлмаар болно.

	Үс ноосондоо дарагдсан, сүрьеэтэй шар Давидов саяхан гарсан алагтууны ангаахайтай тун ч төстэй болоод амаа ангалзуулна.

	Капендюхин гоцолсон үед л цог золбоолог дууг дуулна, бусад үед бол «завхарсан улсын» тухай, эсвэл «Лүглэгэр ойн тушаа л» гэж, эсвэл нэгдүгээр Александр нас нөгчсөн тухай «Хаан Александр маань хамаг цэргээ эргэж яваад» гэж уйтгартай уртын дуу л голдуу дуулна.

	Заримдаа хөргийн газрын маань гаргуу нүүрч Жихарев үүсгэн, шашин мөргөлийн дуу аялцгаавч, олигтой болох нь ховор. Жихарев зөвхөн өөрөө л чадах хоолойгоор дуулах учир, бусдын хоолой хүрдэггүй байв.

	Энэ хүн бол дөчин тав эргэм настай, туранхай, буржгар хар үс нь өл халзарсан, сахал мэт тас хар сүрлэг хөмсөгтэй хүн байлаа. Өтгөн шовх ооч сахал нь түүний, орос бус төрхийн гонзгор бор царайд нэн зохивч, сайхан хөмсөг байсаар байхад илүүдсэн ширүүн сахал нь монхор хамар доор нь өрвийнө. Түүний цэнхэр нүд нь солжир, зүүн нүд нь баруунаасаа мэдэгдэхүйц том.

	— Пашка! хэмээн миний найз дагалдныг Жихарев цээл хангинатал дуудаад,  — Алив хө, «Магтан дуулъя»-ыг гаргаач, та минь түрнэ шүү! гэхэд Пашка гараа хормогчиндоо арчин:

	—  «Маг-тан дуу-лая...» гэж үүсгэвээс, хэдэн хүн:

	—  «... бурхны алдар-ыг» гэж түрэхэд Жихарев бухимдан:

	— Евгений, доороос гэм! Сэтгэл зүрхнийхээ бүр угаас... гэж бархирна.

	Ситанов, хоосон торх өнхрөх мэт пичигнүүлэн:

	— Ма-ний зэрэг боол-чуул-аа...» гэнэ.

	— Бишээ, биш! Бүүр нэг, газар дэлхий донсолтол, үүд хаалга өөрөө онгойтол өргөөч!

	Жихарев, учир тоймгүй догдлон, өтгөн сүрлэг хөмсөг нь нэг бууж, нэг дээшлэх агаад хоолой нь чичгэнэж, үл үзэгдэх ятгаар хуруу гар нь хөгжимдөнө.

	— Маний зэрэг боолчуулаа гэж байгааг ойлгоно уу? Энийг чинь л яс махандаа мэдрэх хэрэгтэй дээ. Боолчуулаа, бурхныг магтан дуулъя гэж байна. Та нар чинь амьд улс байж, яагаад ойлгохгүй байна аа? хэмээн нэг л эгзэгтэй ярина.

	— Бид энийг чинь барахгүйг та мэдэх шүү дээ.

	— За яршиг, та минь болъё! гэж Ситанов найртай өчихөд Жихарев урамгүйхэн ажилдаа орно. Энэ хүн бол гаргуу урчуулын нэг, нүүр царайг визант, фряж, итали маягаар ч, «зурах шиг зурж» чадна. Хана туурганы том хөрөг зуруулах захиалга авахдаа Ларионыч түүнтэй зөвлөнө. Жихарев бол эх хөрөг, Феодоров, Смолен, Казан болон бусад газрын гайхамшигт хөргүүдийн хуулбарыг үлэмж мэднэ, тэгээд ч энэ бүгд түүний гараар орно, Жихарев эх хөрөг онгичиж байхдаа:

	— Эх хөрөгч нар, бүр гарцаагүй юм хийж шүү... Үнэндээ л гарцаагүй юм!.. гэж чанга, чанга үглэж.

	Тэрээр ажлынхаа газар эрх дархтай ч, бусдыгаа бодвол дээрэлхүү зангүй, дагалдан Павел бид хоёрт ээлтэй, тэгээд ч бид хоёрт хөрөг зурахыг зааж өгнө, өөр нэг ч хүн ингэдэггүй байлаа.

	Энэ хүний учрыг олоход бэрх, ер нь бол дүнсгэр хүн, заримдаа бүр хэлгүй юм шиг долоо хоног ч дуугарахгүй, бусдыгаа анх удаа үзэж байгаа юм шиг мэлийн гайхширч ажна. Дуунд дуртай ч ийм үедээ бол дуулах гэж үгүй, дуулж байгааг сонсохгүй ч юм шиг бөмбийнө. Бусад нь нүд ирмэлцэн, түүнийг ажна. Мань хүн бол өвдгөн дээрээ налуу тавьж ширээ түшүүлсэн хөргийн самбар руу шагайж, нарийн бийрээр дүнсгэр хүйтэн царайг чамбайлан зурна, өөрөө ч бас дүнсгэр цэвдэг хүн дээ.

	Тэгснээ гэнэтхэн:

	— Түрүү гэж юу бил ээ? Түрүүлж гарах гэсэн үг. Тэгэхлээр түрүүч үеийнхэн, чухам л ийм юм... гэж гоморхон, дүнгэр дүнгэр ярьж гарна.

	Хөргийн газар нам гүм болж, жуумалзацгаан, Жихаревын суугаа зүг харц шидэлнэ, тэгтэл:

	— Энийг чинь нэхийтэй зурж болохгүй, харин жигүүртэй... гэх хачин үгс сонстоно.

	— Чи чинь юутайгаа яриад байна аа гэж мань хүнийг шалгаана.

	Цаадах нь асуухыг нь дуулаагүй ч юм уу, аль эсвэл хариу хэлэхгүй ч гэсэн юм уу таг чиг, тэгснээ нам гүмийг эвдэн:

	— Амьдрал гэдгийг мэдэх хэрэгтэй, үгүй тэгээд мэдэж байгаа хүн байна уу? Бид юу мэддэг бил ээ? Хүсэл тэмүүлэлгүй л аж төрж байна даа... Хаана сүнс нь байна аа? Сүнс нь хаана байна аа? Эх зургууд, — Тийм ээ! байна. Харин зүрх сэтгэл нь алга... гэх нь дуулдана.

	Ийнхүү ярьж бодох нь Ситановаас бусдын хөх инээдийг хүргэнэ, тэгээд аль нэг нь сав л хийвэл:

	— Хагас сайнд ч уух нь дээ... гэж сээтэлзэн шивгэнэнэ.

	Хорин хоёр орчмын настай, сахал үсгүй дугуй царайтай, шөрмөслөг, өндөр Ситанов бол дүмбийж, булан руу нүд тавин сууна.

	Кунгурт бил үү дээ тавих Феодоровын эх дагинын хуулбарыг дуусгаж гараасаа гаргаад, хөргийг ширээн дээр тавьж:

	— Эх дагина бэл-ээн! Тогоо шиг л юм, хүмүүний ертөнцийн гашуун нулимсыг одоо нэгэнт юүлэх ёроолгүй тогоо... хэмээн догдлон, тас түс хэлсэн нь сэтгэлд байна, миний.

	Ингээд, нэгнийх нь пальтог углаж аваад, архины мухлаг руу одоход, залуу нэг нь инээлдэн исгэрэлдэж, настай нэг нь атаархан санааширч үлдэхэд, Ситанов л гагцхүү зурсан хөргийг нь шуналтай шинжиж:

	— Ийм хөрөг хайран болохоор уулгүй яах вэ. Ингэж харамсах хүн ч ховор доо... хэмээн учирлана.

	Жихарев, бямба бүрд л ууж эхэлдэг байлаа. Энэ нь ч архинд орсон уран хүний ерийн өвчин биш байсан байхаа. Павелд өглөөгүүр нэг зурвас өгч, нэг тийш нь гүйлгэнэ. Тэгснээ үдийн хоолны өмнөхөн Ларионычид:

	— Өнөөдөр би усанд орно шүү! гэнэ.

	— Удах уу?

	— За, юу л...

	— Яах вэ, тэг л дээ, харин хоёр дахиас хэтрэхгүй шүү! Жихарев халзан толгойгоо дохилзон зөвшөөрч, өтгөн хөмсөг нь чичирхийлнэ.

	Угаал үйлдэж ирээд, гоёж гангалан, цардмал өвчүүвч өмсөж, гурвалжин алчуур хүзүүндээ зангидан, пүүсүү хантааз дээгүүрээ урт мөнгөн оосор унжуулчхаад, Павел бид хоёрт:

	— Үдэш байр янзалж, их гарын ширээг сайн угааж гялалзуулаад байгаарай! гэж тушаан олон таван үггүй одно.

	Хүн бүрийн сэтгэл сэргэн урамшиж, угаал ариутгал үйлдэн, бушуухан шиг хоол иднэ. Хоолны хойхонтой Жихарев баахан зууш, пиво, дарс уутанд хийчихсэн, аль аль тийшээ, бараг л төрхөө алдтал бүдүүрсэн нэг хүүхэн хойноос нь дагасаар орж ирэв. Тэр эмэгтэй, хоёр метр шахуу өндөр болохоор манай ширээ, сандал тоглоомын юм шиг, тэр ч атугай, Ситанов ч хажууд нь хүүхэд шиг байлаа. Бие чацын хувьд гоолиг ч, хөх нь их л дээр эрүүндээ тулах шахам төмбийх бөгөөд хөдөлгөөн болхи, удаан, насаар бол дөч гарсан ч, том нүдтэй чилгэр, дугуй царай нь мөлгөр цэвэрхэн, умгар ам нь хямд төсөр хүүхэлдэйнх шиг ажээ. Цэмцгэрхэн инээмсэглэж палигар халуун гараа хүн бүрд өгөн:

	— Сайн байна уу. Өнөөдөр хүйтэн байна шүү. Яасан хурц үнэртэй юм бэ. Энэ чинь будгийн үнэр шив! хэмээн хэрэггүй юм үглэнэ.

	Амгалан дөлгөөн мөрөн мэт айвуу, мундаг энэ бүсгүйг харж байхад таатай ч, үг яриа нь нэг л нойрмог, залхуу хүргэм. Бараг час улаан хацраа юм хэлэхээсээ өмнө төмбийлгөнө.

	— Машин шиг юм аа!

	Гонхон аятай! гэж залуучууд шивгэнэнэ.

	Уруулаа шөмбийлгөн, гараа хөхөн дороо зөрүүлж, зассан ширээний ард, халуун тогоонд дөхөн суугаад дүрлэгэр нүдээрээ хүн бүрийг ээлжлэн харна.

	Бүгд л түүнийг хүндэтгэж харьцана, залуу нэг нь бол эмээнэ, энэ хүүхний аварга биеийг хомхой нүдээр илбэн, дур булаам харцтай нь тулгарахаараа нүд буруулна. Жихарев ч гэсэн зочиндоо элэгсэг хандан «таалж гуайлан», хонгор минь хэмээн өргөмжилж, идээ будаа барихдаа ч бөхөлзөхөд, цаад бүсгүй нь:

	— Зүгээр, зүгээр, та чинь юун ч сандруу юм бэ дээ! гэж хөөртэйеэ өгүүлнэ.

	Энэ эмэгтэй бол аажуу тайван, гарынх нь зөвхөн сарвуу хөдөлнө, харин тохой нь биедээ наалдана. Энэ хүүхнээс халуун талхны исгэлэн үнэр сэнгэнэнэ.

	Гоголев өвгөн, энэ бүсгүйн гоо үзэсгэлэнг шагшин, үг урсгахдаа догдолж ээрч түгдрэхийг зочин маань их л дуртайяа сонсон, өвгөн магтах үгээ олж ядахад,

	— Охин байхдаа бид чинь царай дорой л байсан, эмийн ёсонд ороод ирэхлээр үзэсгэлэнтэй болох юм. Гуч хүрээд ирэхлээрээ бүр нүд булаах болж, тайж язгууртнууд хүртэл шохоорхдог болов. Нэг муж захирагч, хос морьтой сүйх ч амласан удаатай... хэмээн өөрийнхөө тухай яриа дэлгэхэд, архи ууж өрвийсөн Капендюхин түүнийг их л дургүйцэн ширтэж:

	— Яалаа гэж бэлэг амлаав? гэж улайн цайм шалгаав.

	— Яах вэ дээ, хайр дурлалд минь л болоо биз гэж цаадах нь тайлбарлахад Капендюхин хэрдхийн:

	— Ямар юмны чинь хайр дурлал? гэж цухалдвал:

	— Та чинь, ийм сайхан эр болохоор хайр дурлал гэж юу байдгийг сайн л мэдэж таараа хэмээн хээв нэг өгүүлэхэд нь, бүгд хана туурга нуртал хөхрөлдвөөс Ситанов:

	— Тэнэг ч амьтан бол! Ийм юманд чинь уйдаж үхмээр үедээ л дурладаг биз... гэж Капендюхиныг бувтнана.

	Капендюхин, дарс уусандаа болж цонхийн, шанааных нь хөлс бурзайн гялтганаж, ухаалаг нүд нь түгшингүй сэлбэлзэнэ. Харин Гоголев өвгөн эв дүйгүй хамраа мушигнуулан байж, нулимсаа гараараа арчин:

	— Чи хэдэн хүүхэдтэй сэн бил ээ? гэж асуухад:

	— Нэг л хүүхэдтэй байлаа гэв.

	Ширээний дээрээс ганц чийдэн ёлтойж, нөгөө нэг чийдэн нь пийшингийн ханы цаана, буланд байх тул өрөөнд гэрэл муутай, дутуу орхисон, нүд амгүй хөрөг сүүмийх булан тохойд бол бараан сүүдэр тусна. Толгой түрүү, гар хуруу нь байвал зохих хоосон зай нэг л ёозгүй, бурхдын биес, эрээн мяраан өмсгөл, энэ нүхэн өрөөг орхин одсон мэт санагдах нь урьд урьдаас улам ч илүү. Шилэн бөмбөлгүүдийг бүр туурганд хүртэл сойсон болохоор утаа униар дунд цэнхэртэн ёлтойно.

	Жихарев, толгой дараалан дайлж, ширээ тойрно. Түүний халзан толгой нь хүн хүний өмнө бөндгөнөн, савхан хуруу нь арваганана. Түүний бүргэд хамар нь улам ч шовх болж, мань хүн турсан байлаа. Гэрэл хөндөлдөн зогсоход хамрынх нь урт сүүдэр хацрыг нь дагана.

	— Найз нар минь, ууж идэцгээ гэж цовоо цээлхнээр өгүүлнэ.

	Харин зочин бүсгүй:

	— Хонгор минь юунд, тэвдээв? Өөрсдийн гар хуруу, гэдэс ходоод байна, савныхаа хэрээр идэхээс биш, санааныхаа хэрээр идэж барахгүй шүү дээ! хэмээн сургамжилна.

	— Та нар минь, алжаалаа тайл! Найз нар минь, бид чинь цөм бурхны боол, алив хө «Алдрыг магтъя»-ыгаа дуулцгаая... гэж дэврэн хашхична.

	Тэр дуу нь олигтой болсонгүй, хоол унд, архи дарсандаа бүгд сульджээ. Капендюхин, хоёр эгнээ товчлууртай баян хуур тэврэн зогсвоос Виктор Салаутин гэдэг хэрээ адил хар царайтай, няхуур залуу хонх хэнгэрэг аван дэлдэхэд хэнгэргийн шир пичигнэн, хонхнууд нь цоглогоор жингэнэх аж.

	— Хонгор минь, алив, Ор-ос бүжиг хийе! хэмээн Жихарев тушаахад найз бүсгүй нь босонгоо:

	— Юун ч их сүр болох юм бэ дээ! гэж шүүрс алдана.

	Тэгээд, зайнд гарч бунхан аятай яг зогсчхов. Тэр хүүхэн өргөн хүрэн банзал, нимгэн шар цамц өмсөж, ув улаан алчуур ороожээ.

	Хуур хөгжим хангинан эгшиглэж, хонх жингэнэн, хэнгэргийн дүнгэнэсэн дуу пүн пүн хийх нь, хүн галзуурчхаад орь дуу тавин, духаараа хана мөргөх мэт чихэнд чимэггүй.

	Жихарев бүжиглэж чадахгүй, гялалзтал арчсан гутлынхаа өсгийгөөр шал тогшин, хөлөө дэмий л зөөж тавин, этгээд ая хөгт нийлсэн ч юмгүй цовхчино. Түүний хөл нь эв дүйгүй, бие нь ч дөр төрхгүй мурилзан, хамаг байдгаараа тийчгэнэх нь торонд орсон загас адил тул нэг л өрөвдөлтэй. Гэсэн хэдий боловч түүний татганахыг эрүүл согтуу бүгд л шохоорхон, гар хуруу, нүүр царайг нь дуугүйхэн ажна. Жихаревын царай нэгэн үе эелдэг урьхан болж, нөгөө үе сүртэй бардан болж дүнсийн барайж, янз бүрээр хувьсана. Гэв гэнэтхэн гайхширч дуу алдан, агшин төдий нүдээ анин харснаа уйтгарлана. Гар зангидан зочин бүсгүй рүүгээ ухасхийснээ доороо дэвсэн, гараа алдалж, хөмсгөө өргөөд инээмсэглэсээр өмнө нь сөхрөв. Цаад хүүхэн өөдөөс нь ивээн мишээгээд:

	— Хонгор минь, ядарна шүү! гэж хээвнэг сануулна.

	Зочин хүүхэн, нүдээ аятайхан аньж ирмэе гэж оролдовч, дүрлэгэр нүд нь гүйцэд анихгүй, тэгээд нүүрээ атируулахад царай зүс нь их л эв дүйгүй болно.

	Энэ хүүхэн бас бүжиглэж чадахгүй, нүсэр биеэ аажуухан займчуулж ийш тийшээ чимээгүйхэн шиг холхино. Зүүн гартаа алчуур барин, залхаж цөхсөн маягтай дэвэн, баруун гараараа ташаа тулсан нь түүнийг асар том домбо шиг болгожээ.

	Харин Жихарев бол нүүр царайг зүсэн бүрээр хувиргаж хүн чулуу мэт энэхүү хүүхнийг тойрох нь ганцаараа бус, харин янз бүрийн олон хүн бүжиглэж байгаа юм шиг, нэг нь нам тайвуу, хүлцэнгүй, нөгөө нь ууртай догшин, харин гуравдагч нь бол айж эмээсэн, амандаа уулгалан, энэхүү нүсэр том эв дүйгүй хүүхнээс сэм зайлъя гэж байгаа мэт. Тэгтэл, шүд амаа ярзайлгаж, буудуулсан нохой мэт татганасан нэг хүн гарч ирэв. Ийнхүү залхуутай, болхи бүжиглэх нь сэтгэлд дарамт үзүүлж, цэргүүд, угаагч, тогооч авгайчуул, эрээ цээргүй хурим найрын тухай олиггүй дуртгалыг минь сэргээнэ.

	«Энэ явдалд бол бүгд л хуурч мэхэлнэ, аль алинд нь ичгүүртэй хэрэг, хайрлаж дурладаг хүн гэж үгүй, зугаагаа л гаргадаг юм...» гэсэн Сидоровын хэнэггүй үг санаанд бууна.

	— «Энэ явдалд бүгд л хуурч мэхэлж байгаа» гэдэгт нь би итгэхгүй байлаа, хэрэв тийм бол Марго хатан яасан байж таарах вэ? Жихарев ч гэсэн гөрдөөгүй биз. Ситанов, «гудамжны» бүсгүйд дурлаж, цаадах нь мань хүнд бузар өвчин халдаасан ч, ингэлээ гээд мань эр нөхдийнхөө үгэнд орж цаад эмээ зодож занчаагүй, харин ч тэр хүүхэндээ орон олж, түүнийгээ сувилан, тэрнийхээ тухай их л уярч, ичимхийрэн ярьдгийг би мэднэ ээ.

	Аварга хүүхэн хуурамч инээмсэглэн алчуураа далласаар болхи янзаараа дайвалзаж, Жихарев ч түүнийг тойрон татганан үсчихийг харахаас, бурхны мэхэлсэн Ева, морь шиг энэ эмтэй арай адилхан байсан юм биш байгаа гэсэн бодол намайг эзэмдэж, зочин бүсгүйд дургүй хүрнэ.

	Харанхуй хананаас нүүр амгүй хөргүүд ширтэн, цонхны цаанаас харанхуй шөнө нөмөрчээ. Хөргийн газар дэн бүдэгхэн сүүмэлзэх агаад чих тавин сонсвол, зэс гоожуурын ус угаадасны хувинд ойр ойрхон дусах нь дүнгэнэсэн шуугиан, тов яв дэвхцээн дунд ч дуулдана.

	Уншсан номд минь гардаг амьдралаас энэ бүхэн юутай өөр вэ? Төстэй юм даан ч алга. Тэгтэл бүгд залхаж чиллээ. Капендюхин хөгжмөө Салаутинд өгөн:

	— Алив хө, чангахан шиг дараарай! гээд бүжиглэх нь Ванька Цыгантай адил агаарт дүүлэх мэт, тэгтэл Павел Одинцов, Сорокин ч эвлэгхэн бүжиглэнэ. Сүрьеэтэй Давидов ч хойш урагш холхин утаа тоос, шүүлсэн арьс, шир мэт сэнгэнэх шарсан хиам, архи сархдын эхүүн үнэрт ханиалгана.

	Бүжиглэж, дуулж, бархиралдавч хүн бүр наргиж байна гэж мэдэж байлаа, тэгээд ч эв дүй, эцэж туйлдахгүй шалгалт бие биедээ өгч байгаа мэтээ.

	Ситанов согтчихоод:

	— Ийм хүүхэнд дурлаж болно гэж үү? гэж хүн бүрээс шалгаана.

	Тэгээд ч тэр одоохон уйлах гэж байгаа юм шиг.

	Ларионыч хэрдгэр мөрөө хавчилзуулан:

	— Хүүхэн шиг л хүүхэн байна шүү дээ, чи юу гээд байна аа? гэнэ. Ярианы бай болсон улс нь сэм гарч оджээ. Тэгээд Жихарев хоёр, гурав хоног болчхоод ирэн, усанд ороод буландаа бусдаас хөндий, буурьтайхан шиг таг чиг хоёр долоо хоног ажиллах болно.

	Ситанов уйтгарт хөх нүдээрээ өрөө байраа тойруулан нэгжээд:

	— Явчихаа юу? хэмээн өөрөөсөө асууна. Түүний царай өтлөнг, үзэмжгүй ч, харц нь дөлгөөн эелдэг, хурц тод үзэгдэнэ.

	Ситанов надад эелдэг ханддаг нь шүлэг хуулж бичсэн зузаан дэвтрийн минь ач билээ. Тэрээр бурхан шүтээнгүй, ер нь Ларионычаас өөр шүтлэгтэй хүн манайхан дунд бий эсэхийг хэлэхэд бэрх, тэгээд ч эзэгтэйн тухай ярьж байгаа мэт Ларионычийг доог тохуу хийнэ. Гэвч хоол унд идэхээр сууцгаахдаа бүгд л загалмайлна, унтахдаа бол залбирна, бас баяр ёслолоор бол сүм дуганд очиж мөргөдөг байв.

	Ситанов энэ бүгдийн алиныг ч үл үйлдэх болохоор түүнийг шүтлэггүй гэж үзэцгээдэг байлаа.

	— Бурхан гэж байхгүй шүү дээ гэж мань хүн хээвнэг өгүүлнэ.

	— Хүн амьтан, газар дэлхий хаанаас гарсан хэрэг вэ?

	— Мэдэхгүй юм даа.

	Нэг удаа би, яагаад бурхан байхгүй? гэж асуувал:

	— Бурхан гэдэг чинь хязгааргүй юм шүү дээ! гээд урт гараа толгой дээрээ өргөснөө буулган, намсгаж:

	— Хүн гэдэг чинь өчүүхэн амьтан! Тийм биз дээ? «Хөмүүн болбоос бурхны төрхөөр бүтжээ» гэсэн байдгийг чи мэднэ шүү дээ. Тийм бол Гоголев ямар төрхтэй бил ээ?

	Энэ ч бас миний гайхлыг төрүүлнэ. Согтуу, ойгуургагүй Гоголев өвгөний нас дээр гарсан ч Онаны нүглийг үйлдэнэ. Вятийн цэрэг Ермохин, эмээгийн минь дүү бүсгүйг эргэн санавал, тэдэнд бурхны төрх нүнжиг бий гэж үү?

	— Хүн гэдэг чинь гахай шүү дээ хэмээн Ситанов өгүүлснээ, доор нь намайг тайвшруулан:

	— Дажгүй ээ, Максимыч минь, сайн улс ч байдаг, байдаг юм! гэнэ.

	Энэ хүнтэй байхад амар. Ямар нэг юм мэдэхгүй байвал шууд л:

	— Би мэдэхгүй юм, энэ тухай бодож байсангүй! гэнэ.

	Ийнхүү өгүүлэх нь бас ч сонин, түүнтэй танилцахаас өмнө учирч байсан хүмүүс бол цөм л юм юм мэддэг, юм болгоны тухай ярьдаг улс байлаа.

	Түүний дэвтэрт, сэтгэл зүрх булаасан сайхан шүлгүүдээс гадна ичгүүр сонжуураа алдсан өдий төдий болхи шүлэг ч байдаг нь гайхал төрүүлнэ. Түүнд би Пушкины тухай хэлбэл, дэвтэртээ хуулж бичсэн

	Тэгээд:

	— Пушкин үү? Наргиач хүн дээ, харин Бенедиктов бол, Максимыч минь, чухал шүү! гээд нүдээ аньж:

	 

	Үзэсгэлэн төгөлдөр бүсгүйн

	Үлэмж цэмцгэр мөөм байна... 

	 

	гэж аядуухан уншина.

	Тэгснээ:

	 

	Хан бүргэдийн хурц харц ч

	Гал дөлөн энэ ханыг нэвтэлж

	Гагцхүү зүрхэнд хүрэх нь үгүй...

	 

	гэсэн гурван мөрийг яагаад ч юм их л онцлон бахдал болгон уншаад:

	— Чи ойлгоно уу? гэнэ.

	Чухам юунд нь баяр хөөр болж байгааг нь ойлгохгүй байгаагаа түүний өмнө хүлээнэ гэдэг надад нэг л эвгүй байдаг байлаа.

	XIV

	Дархны газарт миний хийх ажил хялбархан, өглөө дархнуудыг унтаж байхад, халуун тогоонд тэдний цайг чанаад гал тогоонд цайгаа ууж дуусах хугацаанд Павелтай хамт дархны газрыг цэвэрлэж, будагт зориулж өндөгний шар цэлцгийг цагаанаас нь ялгаад, би мухлаг руу. Орой будаг нунтаглаж ур дүйгээ үзүүлнэ. Эхлээд үүнийг би сонирхож байснаа, төвөг залхуутай энэ нунтаглан талхлах ур дүйн ажилд бараг бүгдээрээ дургүй болохыг ойлгов.

	Би оройн чөлөөт цагаар усан онгоцон дээрх байдал, янз бүрийн номын үйл явдлыг хүмүүст ярьдаг байсан нь дархны газартаа яримтгай, уншимтгай гэсэн онцгой нэрийг өөрөө мэдэлгүй олж авав.

	Энэ хүмүүс надаас ч бага зүйл амьдралдаа үзэж мэджээ гэдгийг би удалгүй ойлголоо. Тэд бараг бүгдээрээ хүүхэд ахуйгаасаа дархны газрын бүгчим торон дотор сууснаасаа хойш тэндээ байсаар байжээ. Эдний дотроос ганцхан Жихарев Москвад байсан бөгөөд түүнийхээ тухай бишрэм сүржнээр:

	— Москва нулимсанд дургүй газар. Болгоомжтой харж явбал зохино гэж ярина. Бусад нь зөвхөн Шуй, Владимирт байжээ. Казанын тухай ярихаар тэд надаас:

	— Тэнд оросууд олон уу? Сүм дуган бий юу? гэнэ. Тэдний бодлоор бол Пермь Сибирьд байдаг. Сибирь Уралын цаад талд бий гэхэд итгэдэггүй байв. Уралын сагамхай загас гэж бий. Хилэм загасыг Каспийн далайгаас авчирдаггүй бил үү? Урал тэгэхлээрээ далайд байдаг гэнэ.

	Англи далай тэнгисийн цаана байдаг. Бонапарт Калугийн тайж нараас гаралтай гэж давтах нь надаар тохуурхаж байгаа юм шиг заримдаа санагддаг сан.

	Би өөрөө үзсэн юм гэж ярихад хүртэл тэд итгэж өгдөггүй боловч бүгдээрээ аймшигт үлгэр, ээдрээтэй үүх түүхэнд дуртай, настайчууд нь хүртэл үнэн бодит явдлаас санаагаараа зохиож ярихыг илүүд үзэж, үйл явдал байж боломгүй, хэчнээн их зөгнөлтэй байх тусам хүмүүс миний яриаг илүү сонсож байгааг би үзлээ. Ерөнхийдөө тэд үнэн бодит явдлыг тоодоггүй, одоогийн ядуу зүдүү, бузар булайг харж байхыг хүсдэггүй ирээдүйг мөрөөдөн харж байдаг байв.

	Ном, амьдрал хоёрын зөрөөг тун сайн мэддэг болсондоо би юу юунаас их гайхлаа. Миний өмнө номд байхгүй амьд хүмүүс Смурый, галч Яков, гүйдэг Александр Васильев, Жихарев, угаагч Наталья... гээд л байна.

	Давидовын авдарт Голицинскийн өгүүллэгийн уранхай түүвэр, Булгарины «Иван Выжигин», гүн Брамбеусын жижиг боть ном байсныг бүгдийг нь чанга уншиж өгсөн нь тэдний сэтгэлд нийцэв.

	— Энэ уншлага маргаан, дуу шуугианыг арилгаж өгөв. Тун сайн зүйл юм гэж Ларионыч хэлж байв.

	Би ном маш шунамгай эрж, олсон тэрийгээ бараг орой болгон уншдаг сан. Сайхан орой болдог байлаа. Дархны газар шөнө адил чимээгүй. Хүйтэн цагаан одод шиг шилэн бөмбөлөг ширээний дээд талд зүүлттэй, тэдгээрийн гэрэл ширээ тийш чиглэсэн сэгсгэр, халзан толгойнуудыг гэрэлтүүлнэ. Би тайван бодлогошронгуй нүүр царайг харж байхад заримдаа номын зохиогч юм уу, баатрыг магтаж сайшаасан дуу гарч байдаг. Бие биеэсээ өөр хянуур анхааралтай, номхон хүлцэнгүй энэ хүмүүсийг тэр үед л би их хайрладаг болсон төдийгүй, тэд ч намайг их хүндэтгэхэд тэрүүхэнд би их л додигор.

	— Өвлийн дулаалга авчихаар цонх анх удаа дураараа онгойдгийн адил номтой танилцахын хувьд бидний сэтгэлд хавар ирлээ гэж нэг удаа Ситанов хэлэв.

	Ном олно гэдэг хэцүү, номын санд бүртгүүлнэ гэж санашгүй, гэлээ ч гэсэн гуйлга гуйж буй мэт энд тэндээс сураглан залилж, аргалан ном олно. Нэг удаа гал командын дарга надад Лермонтовын зохиолыг өгч билээ. Тэгэхэд л би яруу найргийн хүч, хүнд нөлөөлөх түүний хүчирхэг нөлөөг мэдэрч билээ.

	«Шулам»-ыг уншиж байхад эхний мөрөөс эхлээд Ситанов ном руу, дараа нь миний царай руу хараад, бийрээ ширээн дээр тавьж, урт гараа өвдөгний завсар хавчуулж суучхаад инээмсэглэн найгаж байхад сандал нь хяхарч байсныг санаж байна.

	— Найз нараа, чимээгүй! гэж Ларионыч хэлээд ажлаа хойш тавиад, миний ном уншаад сууж байсан ширээ рүү хүрч ирэв. Найраглал намайг зовлонтой атлаа амттайхан догдлуулахад миний дуу тасалдан, шүлгийн мөр бүрэлзэн, нүдэнд нулимс цийлэлзэж байв. Дархны газар дахь болгоомжтой чимээгүйхэн хөдөлгөөн юу юунаас илүү догдлуулан, тасалгаа эргэлдэх мэт болж, соронзон адил би хүмүүсийг өөртөө татаж байлаа. Нэгдүгээр хэсгийг уншиж дуусахад бараг бүгдээрээ бие биеэ налан түшиж инээх нь инээж, хөмсгөө зангидах нь зангидан, ширээ тойрон зогсжээ.

	Миний толгойг ном уруу тонгойлгон “унш, унш” гэж Жихарев хэлэв. Намайг уншиж дуусахад, тэр ном аваад хавтсыг нь харчхаад сугандаа хавчуулан:

	— Чи үүнийг ахин унших хэрэгтэй! Маргааш чи ахиад унш. Би энэ номыг хямгадъя гээд явж ширээний нүдэнд уул номыг хийж түгжээд ажилдаа орлоо. Ажлын өрөөнд чив чимээгүй, хүмүүс болгоомжтойхон ширээ ширээ рүүгээ явав. Ситанов цонх руу очиж, духаа шилэнд наан, хөдөлгөөнгүй болоход, Жихарев бийрээ дахин тавиад:

	— Энэ амьдрал... бурхны боолууд... тиймээ! гээд мөрөө өргөн, толгойгоо нугдайлган:

	— Шулмыг дүрсэлж чадна. Бие нь сэгсгэр үстэй, хар, далавч хондон улаан, царай, гар, хөл нь сартай шөнийн цас адил хөхрөнгүй цайвар.

	Тэр, оройн хоол болтол сэтгэл нь догдлон, зан ааш нэг л янзтай, сандал дээрээ эргэлдэн, хуруугаараа тоглон, шулмын тухай, эмэгтэйчүүд, Евагийн тухай, диваажингийн тухай, дээдэс хэрхэн хилэнц үйлдсэн тухай ойлгомжтой бувтнаж байв.

	— Энэ бүхэн үнэн! Хэрэв дээдэс хилэнцэт бүсгүйчүүдтэй хилэнц үйлдэх юм бол, яриа байхгүй, шулам цэвэр сэтгэлтэнтэй хилэнц үйлдэхэд таатай...

	Түүний үгийг чимээгүй сонсож байв. Миний адил бүгдээрээ ярих дургүй байгаа бололтой. Цагаа харан харан, дурамжхан ажиллаж байснаа есөн цагийн харанга дуугарахад бүгд нэг санаатай мэт ажлаа орхилоо. Ситанов, Жихарев хоёрыг гадагш гарахад, би хамт явав. Гадаа Ситанов од руу харан:

	— Нүүдэллэн яваа жингийн цуваа орхигдогсдын ертөнцөд гэрэлтэж... гээд энэнээс цааш санахгүй байна уу? гэхэд

	— Би нэг ч үг санахгүй байна гэж Жихарев зэврүүн хүйтэнд дагжин, цааш нь:

	— Юу ч санахгүй байна, гэхдээ би түүнийг харж байна! Хүн чөтгөрийг гэмшүүлж байна. Тэр мөн өрөвдмөөр өө?

	— Тийм ээ, өрөвдмөөр! гэж Ситанов санал нийлэв.

	— Хүн гэдэг чинь ийм л байгаа юм даа! гэж Жихарев нэгийг бодон өгүүлэв.

	Пин дотор тэр надад:

	— Максимыч аа, номын мухлагт чи энэ номын тухай битгий яриарай, энэ хориотой ном! гэж сануулав. Мөргөл дээр лам ийм л номын тухай асуусан юм байна гэж бодоод баярлаж билээ.

	Сайн бодвол зохих юм бүгдэд нь тохиолдсон мэт өнөөх их яриа шуугиан байхгүй, чимээгүйхэн оройн хоолоо идлээ. Хоолоо идээд, бүгдээрээ орондоо орсны дараа Жихарев нөгөө нэг номоо гарган над:

	— Ахиад нэг уншаадхаач! Удаан, яаралгүй гэж хэлэв. Хэд хэдэн хүн орноосоо дуугүй босож ширээ рүү ирж, тойрон нөмгөнөөрөө цомцойн суулаа.

	Намайг уншиж дуусахад, Жихарев хуруугаараа ширээ тоншин:

	— Энэ аж төрөх гэж! Энэ шулам уу? За, ямар уу даа? гэхэд: Ситанов миний мөрөн дээгүүр тонгойн юм уншиж инээд алдаад:

	— Дэвтэртээ би хуулж авна... гэв.

	Жихарев босож, номоо ширээ рүүгээ аваачаад зогсож, гэнэт гомдож чичирхийлсэн дуугаар:

	— Бид нүдээ нээгээгүй гөлөг шиг юмны учрыг ойлгохгүй байна. Бурханд ч, шуламд ч хэрэггүй бид. Бурхан, бид бурхны ямар боол нь байх вэ дээ! Иов бол боол. Гэвч бурхан биечлэн түүнтэй ярьсан! Моисейтэй ч ижил түүнд нэр хайрласан. Моисей гэдэг нь бурхны хүн гэсэн үг. Гэтэл бид хэнийх вэ? гэж яриад номоо далд хийгээд, хувцаслангаа Ситановт:

	— Гуанз руу явах уу? гэв.

	— Би очдог руугаа явна гэж Ситанов зөөлөн хэлэв. Тэднийг явмагц би Павел Одинцовтой зэрэгцэн хаалганы дэргэд шалан дээр хэвтлээ. Павел удаан эргэж хөрвөн шуухитнан байснаа гэнэт, аяархан уйлж эхлэхэд нь, би:

	— Чи юу болов оо? гэвэл:

	— Бүгдээрээ туйлын өрөвдмөөр. Би эдэнтэй дөрөв дэх жилдээ хамт байна, бүгдийг мэддэг... Энэ хүмүүсийг би өрөвдөж байна. Хүн бүрийн даруу сайхан шинж чанарыг гарган, шивгэнэн ярилцсаар бид хоёр унталгүй удсан нь хүүхэд бидний өрөвдөх сэтгэлийг улам гүнзгийрүүлэв.

	Павел Одинцовтой би их үерхдэг байв. Сүүлд нь тэр сайн мастер болж, удалгүй дэмий юм болж, гуч хүрээд архи сүрхий ууж эхэлсэн. Дараа нь Москвагийн Хитровын захад зайгуул маягийн хүн явахад нь дайралдсан, саяхан сонсвол хижгээр нас барсан гэнэ. Миний үед хэчнээн сайн сайхан хүмүүс учир утгагүй үхэж үрэгдсэнийг санахаас аймшигтай. Бүх хүн хөгширч, нас бардаг нь үнэн, гэхдээ манай Орост шиг ямар ч утгагүй, хурдан түргэн хөгширдөг газар хаа ч байхгүй...

	Павел надаас хоёр ах, бөөрөнхий толгойтой, хурдан шаламгай, үнэнч шударга, ухаалаг авьяаслаг, шувуу, муур, нохойг аятайхан зурж, мастеруудыг шоглосон шог зургийг тун урнаар үйлдэнэ. Тэднийг үргэлж далавчтай дүрсэлдэг сэн. Ситановыг, өрөөсөн хөлтэй цууцаль шувуугаар, Жихаревыг салмарчихсан залаатай, зулай дээрээ өдгүй тахиа маягаар, эмгэгтэй Давидовыг айдас хүрэм заараг шувуу болгон зурна. Харин цутгагч хөгшин Гоголевыг том чихтэй, инээдэмтэй хамартай, зургаан хумстай жижиг хөлтэй сарьсан багваахай болгон зурсан нь юу юунаас илүү зохицсон юм. Түүний дугариг хар нүүрний нь дүрлийсэн цагаан нүдэнд нь сэвэг зармын үртэй төсөөтэй хүүхэн харааг хөндлөн маягтай болгон зурсан нь царайг нь амьд юм шиг атлаа, ой гутам муухай харагдуулах аж.

	Павел шог зургаа үзүүлэхэд мастерууд гомдоогүй боловч Гоголевыг элэглэсэн зураг л бүгдийн сэтгэлд эвгүй санагдсанаас зураачид:

	— Чи наадахыгаа урчихсан нь дээр шүү. Өвгөн үзвэл чамайг салам зодно хэмээн зөвлөж билээ.

	Заваан, өмхий, дандаа согтуу толгойлсон энэ өвгөн залхуу хүрэм шүтлэгтэй, бас хар муу санаатай. Тэрээр дархны газрын бүх хүнийг захирагчид ховлоно. Эзэн авгай зээ охинтойгоо суулгах гэдэг болохоор тэр захирагч гэр орон, ажилчдыг бүгдийг нь эзэн шиг захирахыг бодно. Дархны газрынхан түүнийг үзэн ядах боловч айна. Тэгээд л бас Гоголевоос эмээнэ.

	Түүнийг Павел элдвээр тамлаж зовооно. Нэг минут ч тайван байлгахгүй гэсэн зориудын санаатай юм шиг элдвээр оролдоно. Үүнд нь би чадах ядахаараа тусална. Дархны газрынхан бидний ийнхүү туйлын бүдүүлэг авирлаж тохуурхахыг харж зугаацах боловч,

	— Хүүхдүүд та нар, нэг л баларна даа! гэж сануулдаг сан.

	— Кузька цох та нарыг балбаж өгнө дөө! гэж сануулдаг сан. Кузька цох гэдэг нь захирагчид дархныхны өгсөн хоч. Болгоомжлон хэлсэн зүйл биднийг айлгасангүй. Бид цутгагчийн нүүрийг унтахад нь будчихдаг байв. Нэг удаа түүнийг согтуу хэвтэж байхад алтан бронзоор хамрыг нь будчихав. Тэр сархинаг шиг цоохор хамраасаа бронз салгаж чадахгүй гурав хоносон. Өвгөнийг уурлуулж амжих бүрдээ хөлөг онгоцон дээр байсан өнөөх Вят нутгийн жижигхэн цэрэг миний санаанд орж, сэтгэл эвгүй болдог сон. Нас ахисан ч гэлээ Гоголев их хүч тэнхээтэй, бидэн рүү гэнэт дайран барьж аваад нүднэ. Нүдэж нүдчихээд эзэгтэйд гомдол мэдүүлнэ. Эзэгтэй бас л өдөр болгон согтуу, гэхдээ эелдэг, хөгжилтэй, биднийг айлгах гэж бэлцийчихсэн хуруугаараа ширээ шааж:

	— Ад зэтгэрүүд ахиад дүрсгүйтэв үү? Тэр чинь хөгшин амьтан хүндлэх хэрэгтэй! Түүний хундага руу архины оронд зургийн хор хэн хийсэн бэ? гэж зандрахад,

	— Бид... гэхэд эзэгтэй гайхаж,

	— Ээ бурхан минь, эд чинь давгүй, бид хийсэн гэж байна. Гайны шидлүүд... Ах захаа хүндлэх хэрэгтэй гэлээ.

	Тэр биднийг хөөж гаргаад орой захирагчид гомдол мэдүүлэв. Захирагч надад уурлангуйгаар:

	— Чи ариун шүтээний ном зом уншдаг байж, яаж төрхгүйтнэ гэнэ ээ? Сайхан мэдээрэй чи! гэв.

	Эзэгтэй ганцаардмал, өрөвдөлтэй, амттай дарс ууж согтчихоод цонхныхоо дэргэд сууж:

	 

	Хэн ч намайг өрөвдөхгүй 

	Хэн ч намайг хайрлахгүй 

	Хэн ч миний гунигийг мэдэхгүй 

	Хэндээ хэлэх вэ гунигаа би

	 

	гэж дуулснаа мэгшин уйлж хөгшин хүний чичгэнэсэн дуугаар:

	— Аа,  — аа гэж байлаа.

	Нэг удаа ваар савтай хөөрүүлсэн сүү барьсаар шат руу хүрч ирэхэд, хөл нь гэнэт нугарч доош, суун тусаад, шат уруу гишгүүр дамнан гулсан сүүтэй саваа алдалгүй пялхийтэл унахад сүү нь палаажин дээр нь асгарахад гараа татан сүүнийхээ саванд уурлаж:

	— Чи муу, савдаг яачхав аа? гэж хашхирч байхыг би харав. Тэр урьдынхаа алдар гавьяагаа дурсан, тарган цатгалан налайж хэвтээд, мяу мяу гэж дуугарч байдаг, оготно ч дөнгөхөө больсон нэг их бүдүүн ч биш, үлбэгэр сул дорой хөгшин муурыг санагдуулам.

	Ситанов бодлогошрон хөмсөг атируулж:

	— Ухаалаг хүн авч явсан аятайхан газар байсан сан. Их хэрэг сэдэж байсан сан. Одоо бүр баларч, Кузькагийн саварт ажиллахаараа л боллоо. Дандаа хүний хүнд л зүтгэжээ. Энэ бүхнийг бодохоос бүх ажил руу нулимчхаад, байшингийн дээвэр дээр гарч тэнгэр харан, зунжингаа хэвтэх сэн гэж дон шүглэсэн бодол хар толгойд нэгэн үе зурсхийх юм гэж ярилаа.

	Ситановын энэ санааг Павел Одинцов авчхаад, том хүнтэй адил папирос баагиулан, нэг хэсэг нь барьж байгуулж, нөгөөх нь түүнийг үнэлэх ч үгүй, ойлгох ч үгүй эвдэж сүйтгэн аливаа ажил ажил биш болж байх юм гээд бурхан ном, архи дарс, эмс охидын тухай яриа хөврүүлнэ.

	Тэр үед түүний шөмбөгөр хөөрхөн царай атираатан, настай мэт болж, шалан дээрх ор дэвсгэртээ өвдгөө тэврэн сууж, цонхны дөрвөлжин цэнхэр шил, цас хунгарласан амбаарын дээвэр, өвлийн тэнгэрийн оддыг удаан харж.

	Дархнууд хурхиран, зүүдлэн яраглаж, хэн нэг нь үглэн хар дарж, Давидов ханзан дээр амьдралынхаа үлдэж буй үеийг ханиалган өнгөрөөнө. Буланд бие биеэ дэрлэн «бурхны өчүүхэн боол» Капедюхин, Сорокин, Першин нар нойр, архиндаа дийлдэн ойчжээ. Хананд нь нүүр, ам, гар хөлгүй бурхны дүрс нүдэнд тусна. Шалны завсраас хөгцөрсөн хир, муудсан өндөг, олифын үнэр амьсгаа бүгчимдүүлнэ.

	— Ээ, бурхан минь надад цөм л өрөвдмөөр гэж Павел шивгэнэв.

	Хүмүүсийг харамсах харуусал намайг юу юунаас их догдлуулдаг. Бүх дархнууд, бид хоёрт сайн улс шиг санагддаг гэдгийг би аль хэдийн хэлсэн дээ. Харин амьдрал өөдгүй, тэдэнд хүрэхгүй, залхам гунигтай аж. Бүх амьтан гадагш гарахын аргагүй цасан шуургатай өдөр, мод чичрэн, уйлан гасалж, гунигт хонх сүрлэг дуугаран, дархны газар уйтгар гуниг давлагаалан, хүнд тугалга адил амьд бүхнийг үхүүлж дарж, хүмүүсийг архины мухлаг, архи адил бүхнийг мартагнах арга болсон эмс охид руу татан аваачих бөлгөө.

	Тийм орой ном ч тус болохгүй, Тэгэхээр нь бид Павелтай хамт хүмүүсийг өөр юмаар татахыг оролдож, нүүр амаа хө, будгаар будаж, тасалгаагаа олсоор чимэн, өөрсдийн найруулсан хошин жүжиг тоглон, хүмүүсийг инээж хөхрүүлэн уйтгар гунигтай баатарлагаар үзэлцдэг сэн. «Нэг цэрэг Их Петрийг аварсан домог» гэсэн номыг санаж, би ярианы хэлбэрээр найруулан Давидовын өлгөө ханз өөд авирч гараад, тэндээс шведчүүдийн толгойг тас цавчиж байгаа хөдөлгөөн хийж жүжиглэхэд цугларагсад инээлдэж байв.

	Ялангуяа хятадын Цинги Ю-тонге гэдэг чөтгөртэй домог тэдний сэтгэлд нийцэв. Буян хийе гэж бодсон золгүй чөтгөрийн дүрд Пашка тоглож, бусад дүр: эрэгтэй, эмэгтэй хүн, ариун сүнс, эд агуурс, тэр ч байтугай сайныг бүтээх гэж дэмий оролдсоны дараа хятадын чөтгөрийн гутран суудаг чулуу хүртэл би болов.

	Цугларагсад инээгээд л байна, харин тэднийг инээлгэхэд ямар хямдхан болохыг харахад гайхдаг сан. Энэ амархан байдал над эвгүй байлаа.

	— Үгүй, мөн, энэ алиа золигуудыг! Ээ, атаат дайсан болж байгааг, гэж хашхиралдана. Инээлдэх тусам яагаад энэ хүмүүсийн сэтгэлд баяр баясгалангаас уйтгар гуниг илүү ойр байна вэ? гэсэн бодол надаас салдаггүй сэн.

	Манайхан хөгжил цэнгэлийг ер үнэлдэггүй, байдаг ч үгүй, гэтэл түүнийг оросын нойрмоглосон гунигийг дарах хэрэгсэл болгож, албаар далдаас гаргаж ирж болдог байна. Амьдрах гэсэндээ биш, гунигт өдрийн дуудлагаар гарч ирж буй хөгжил цэнгэлийн дотоод хүч сэтгэлд эргэлзэл төрүүлнэ. Оросын хөгжил баясгалан гэнэт гэнэт, эргэлзмээр ширүүн хатуу үйл явдал болох нь дэндүү олон. Хүн, өөрөөсөө чөдөр тушаа авч хаясан мэт бүжиглэж байснаа, гэнэт аймшигт араатан болон араатны гутралаар юм бүхэн рүү үсчин хүрхэрч, мэрж хэмлэн устгадаг...

	Гаднын өдөлтөөр бий болсон энэ их баяр баясал миний уурыг хүргэж, намайг өөрийгөө марттал цочроож, гэнэт санаанд орсон зөгнөлт үйл явдлыг тэр доор нь зохион ярьж тоглож байхдаа жинхэнэ дур зоргоор, эрх чөлөөт, хөнгөн баяр баясгаланг хүмүүст бий болгох сон гэж туйлаас хүсдэг байлаа. Бага ч гэсэн амжилт олж, тэд намайг магтаж байсан ч, ганхуулж сарниулж амжих шиг болсон, тэрхүү гуниг гутрал дахиад л аажмаар нэмэгдэн ихсэж, хүмүүсийг дарангуйлан эзэмших аж.

	Саарал Ларионыч эелдэгхэнээр:

	— За, наргианч минь, чамайг тэнгэр өршөөгөөсэй! гэхэд

	— Тайтгаруулагч Максимыч чи цирк юм уу, театр руу зүглэсэн чинь дээр, сайн алиалагч болно доо гэж Жихарев дэмжив.

	Дархныхаас зөвхөн Капендюхин, Ситанов хоёр л шар тосны болон гэгээнтний баяраар театрт очдог. Хуучин мастерууд тэдэнд Иордан шүтээнд залбирч, цоолгоны ариутгасан усанд орж, энэ нүглээ наманчлахыг үнэнээсээ зөвлөдөг байлаа. Ситанов үргэлж л:

	— Ээ ажлаа орхиод, жүжигчин бол оо! гэж намайг ятгана. «Яковлев жүжигчний гунигт амьдралын» түүхээс сэтгэл догдлон ярьж, ийм л байгаа юм даа! гэнэ.

	Тэрээр хатан хаан Мария Стюартын тухай ярих дуртай. Түүнийг «Зальхай эм» гэж дуудан, «Испанийн язгууртан» гэдэг зохиолыг онцгой шагшин:

	— Максимыч аа! Энэ Дон Сезар де-Базан гэдэг чинь гайхалтай буянтай хүн дээ!.

	Тэр өөрөө «Испанийн язгууртан» шиг хүн. Нэг удаа тагтны өмнөх талбай дээр гурван гал сөнөөгч нэг эрийг тохуурхан нүдэж байхыг дөч шахам хүн түүнийг харж, цэргүүдийг хөөргөж байхад, Ситанов зодоон руу дайран орж, урт гараараа гал сөнөөгчдийг цохиж унагаад, нэг эрийг өндийлгөн, цугларсан улс руу түлхчхээд:

	— Аваад яв! гэж хашхирав.

	Ганцаархнаа гурван хүний эсрэг үзэлцэхэд, гал сөнөөгчдийн байр арваадхан алхмын цаана, тэд туслалцаа авч, Ситановыг зад нүдчихэж болохоор байтал түүний азаар цаадуул нь хашаа руугаа айж зугтаахад:

	— Нохойнууд! гэж араас нь хашхирав.

	Ням гариг бүрд ойр хавийн тосгоны эрчүүд болон бохир хог арилгаж ачдаг ажилчидтай зодолдохоор Петропавловскийн оршуулгын газрын цаад руу модны хашаанд манай залуучууд очно. Цэвэрлэгээнийхэн хотынхны өөдөөс ус гүйлгэнэсэн нүдтэй, жижигхэн толгойтой, нүсэр том биетэй, нэрт зодоонч Мордоваг гаргана. Богино кафтан дээлийнхээ хиртэй ханцуйгаар нулимсаа арчин арчин, нөхдийнхөө урд алцайн зогсож:

	— За гарах уу даа! Хүйтэн байна! гэж өднө. Түүнтэй үзэхээр манайхнаас Капендюхин гарахад Мордова хүн түүнийг үргэлж л дийлнэ. Цус нөж болчхоод, хасаг эр амьсгаадан:

	— Үхсэн ч яах вэ! Энэ Мордоваг л дийлэхдээ л дийлнэ! гэнэ.

	Энэ нь эцэстээ түүний амьдралын зорилго болж архи ч уухаа больж, унтахынхаа өмнө цасаар биеэ арчиж, мах их идэж, булчингаа чангалах гэж орой болгон гучин хоёрын туухайг олон дахин өргөнө. Гэхдээ энэ бүхэнд түүнд тус болсонгүй. Тэгэхлээр нь ханцуйдаа хэсэг тугалга даруулж оёчхоод, Ситановт сайрхан:

	— Одоо Мордовагийн үхэх цаг ирсэн! гэхэд:

	Ситанов үнэнээсээ болгоомжлон:

	— Боль, боль, тэгэхгүй бол зодолдохын өмнө чамайг илчилнэ гэлээ.

	Капендюхин үүнд итгэсэнгүй, зодолдохоор очиход, Ситанов гэнэт Мордовад хандаж:

	— Василий Иваныч! Та хойш болж бай! Эхлээд би Капендюхинтай үзэлцье гэхэд хасгийн царай хувирч ээрэн:

	— Чамтай би зодолдохгүй, холд! гэлээ.

	— Зодолдох л болно доо! гэж Ситанов хэлээд, хасгийн царай руу хялайн харж очив. Капендюхин байран дээрээ дэвсэлж байснаа, бээлийгээ тайлж өвөртлөөд хурдан гэгчийн холдож явав. Манай болон эсрэг талынхан гайхаш тасран байтал, нэгэн ахмад хүн Ситановт уурлан:

	— Хүү минь гэр орны доторх явдлыг олны өмнө шүүдэггүй ёстой гэв.

	Ситановыг тал талаас харааж байхад, тэр удаан дуугүй байснаа, сүүлд нь тэр ахмад хүнд:

	— Хэрэв хүн амины хэргийг зогсоосон бол яах вэ? гэв.

	Цаадах нь шууд ойлгож, тэвдсэндээ саравчтай малгайгаа аван:

	— Тэгвэл манайхан чамд баяр хүргэе! гэв.

	— Ах минь, та энэ тухай битгий л шуугиулаарай!

	— Яах юм? Капендюхин ховорхон зодооч, харин азгүй явдал хүнийг уурлуулдгийг бид ойлгож байна. Нударгалалдахынхаа өмнө түүний бээлийг үзэж байя!

	— Дураараа л бол! гэв. Тэр ахмад хүнийг зайлан одоход манайхан Ситановыг харааж:

	— Хатуулж хэвтмэр ээ чамайг, муу өгөр! Хасаг маань зодчих л байсан юм. Одоо бид нүдүүлчихнэ дээ! гэж дураараа доор бүрдээ сэтгэлдээ цадтал загнав.

	Ситанов санаа алдан, — Ээ дээ, саваагүй амьтад! гээд, бүгд санаандгүй байтал, Мордоваг ганцаарчлан зодолдъё гэж хэлэхэд тэр босож байраа эзлээд, нударгаа зангидан:

	— Зодолдож дулаацъя... гэж алиалав. Хэд хэдэн хүн гар гараасаа барилцан ардах хүнээ налан ухарч өргөн, том дугуй зай үүсгэв. Хоёр зодооч маань бие биеэ ширтэн баруун сараа урд талдаа барин, зүүн гараа цээжин тушаагаа авч давшилцан байв. Туршлагатай хүмүүст Ситановын гар Мордова хүний гараас урт болохыг тэр доороо ажиглажээ. Чимээгүй болоход зодоочдын хөлд цас хяхтнана. Нэг нь ийм байдлыг тэсвэрлэж чадалгүй гомдонгуйгаар:

	— Цохилцож эхлээсэй дээ... гэв.

	Ситанов баруун гараараа ширвэхэд, Мордов эр зүүн гараараа хамгаалав. Ситановын зүүн гарын цохилт түүний аюулхай дээр буухад янцаглан

	— Залуу ч гэсэн, шагхийсэн эр байна! гэв.

	Тэд бие бие рүүгээ үсрэн очиж, хүнд нударгаа далайн хэнхдэг цээж рүүгээ буулгалцана. Хэдэн минутын дараа хүний өөрийнхөн хөөрөн хашхирч:

	— Алив, зураач аа! Шалавла! Цаадхыгаа сайн балбаад өг! гэлцэв. Мордов эр, Ситановаас хамаагүй бяртай боловч хүнд жинтэй болохоор түргэн хөдөлж чадалгүй нэг цохиход нь цаадах нь гурав дөрөв цохичихно. Хараажаар мордов эрийн цохиулсан бие нэг их шаналсан шинжгүй, ярьж инээж байснаа, гэнэт Ситановын суга өөд чанга цохин баруун гарын мөрийг мултлав.

	— Хайнцлаа, салга! гээ хэд хэдэн хүн хашхиран, тойрсон олны дундуур орж зодоочдыг салгав. Мордов эр сэтгэл ханамжтайгаар:

	— Хүч багатай ч гэсэн зураач шалмаг юм. Сайн зодооч болно гэдгийг олон түмэнд би хэлж байна! гэв.

	Багачууд бүгд зодолдож бөөн зодоон эхэлж, би Ситановыг дагуулан, бариач бага эмчид аваачив. Саяын явдлаас болоод би түүнийг улам их хүндэтгэн бишрэх болов. Тэр ер нь маш үнэнч шударга бөгөөд тийм байхыг өөрийн үүрэг гэж боддог, харин сийрэгхэн эр Капендюхин түүнийг овжиноор тохуурхан:

	— Женя, чи хүний нүд хуурч байх юм. Баярын өмнөхөн халуун тогоо цэвэрлэдэг шиг сэтгэлээ цэвэрлээд гялалзаж л байна гэж онгирч байна уу? Чиний сэтгэл хуурамч юм даа, зэс нь цухуйгаад... чамтай цуг байхад уйтгартай юм!.. гэнэ.

	Ситанов дуугүй тайван сууж, шамдангуй ажиллах юм уу, эсвэл дэвтэртээ Лермонтовын шүлгүүдээс хуулна. Тэрээр сул цагтаа шүлэг хуулаад байхаар нь би түүнд «Та мөнгөтэй шүү дээ, энэ номыг худалдаад авчих» гэвэл тэр:

	— Үгүй ээ, өөрийн гараар хуулсан нь дээр гэж өчив. Маяглуулсан мөртөө, аятайхан жижиг бичгээр нэг хуудсыг бичиж дуусаад бэх хатахыг хүлээн:

	 

	Үнэхээр аз жаргал үгүй 

	Үүрдийн мөнх үзэсгэлэн үгүй 

	Энэ л дэлхий рүү харахдаа 

	Эргэж харамсан, халамжлах нь үгүй... 

	 

	гэж зөөлхөн уншаад нүдээ жийтайлган:

	— Энэ үнэн. Зохиолч үнэнийг тун сайн мэдэж байжээ? гэв.

	Балгачхаад нөхөдтэйгөө үргэлж үзэлцэх гэж явдаг хасаг Капендюхинтай харьцаж буй Ситановын харьцаанд би, их гайхдаг. Ситанов түүнийг:

	— Боль оо, боль! Битгий зодолд! гэж цөхрөнгүй ятгана. Тэгж байснаа тэрээр согтуу нөхрөө хайр найргүй балбахад зодоон цохионыг үзвэр адил сонирхдог хуучин ажилчид хүртэл тэднийг салгаж:

	— Евгенийг салгаагүй бол, хүн алчихна, өөрийгөө хайрлахгүй! гэлцэнэ. Эрүүл байхдаа Капендюхин, Ситановыг шүлэгт дуртай гэж түүний золгүй явдлыг тохуурхан, атаа жөтөөг хөдөлгөн цөхрөлтгүй тоглоом хийнэ. Ситанов хасгийнхаа тохуурхахыг гомдох ч үгүй чимээгүй сонсоод, заримдаа Капендюхинтай хамт инээдэг байлаа. Тэр хоёр зэрэгцэн хэвтэж унтахдаа шөнө бүр юм шивгэнэн ярилцдаг.

	Бие биетэйгээ төсгүй ийм хүмүүс юуны тухай нөхөрсгөөр ярьдаг бил ээ? гэдгийг мэдэх сэн гэхээс миний сэтгэл болж өгдөггүй. Тэдэн рүү намайг ойртон очиход хасаг дургүйцэн:

	— Чамд юу хэрэгтэй юм бэ? гэв. Харин Ситанов намайг ч огт хараагүй мэт байна.

	Нэг өдөр тэр хоёр намайг дуудаад, хасаг нь:

	— Максимыч аа, чи баян байвал юу хийх вэ? гэж асуув.

	— Ном л худалдаж авна даа.

	— Өөр?

	— Мэдэхгүй.

	— Иш зайлуул гээд Капендюхин надаас дургүйцэн эргэхэд Ситанов тайвнаар:

	— Хөгшин, залуу хэн ч мэдэхгүй байгааг харж байгаа биз дээ. Баялаг бол чухамдаа юу ч биш гэдгийг би чамд ярьдаг. Бүгд ямар нэгэн хавсралт зүйлийг шаарддаг... гэв.

	— Та нар юу ярьж байна вэ? гэж би асуув.

	— Нойр хүрэхгүй юм. Тэгээд л ярилцаж сууна гэж хасаг хариулав. Сүүлд нь тэдний яриаг чагнаж байгаад тэр хоёр хүмүүсийн өдрийн ярьдаг өнөө л тэнгэр бурхан, үнэн зөв, аз жаргал, эмсийн тэнэг мунхаг, заль заалхай, баячуудын ховдог шунахайг, амьдралын ээдрээтэй, ойлгогдохгүйг л ярьж байдгийг мэдлээ. Намайг догдлуулсан ийм яриаг би үргэлж хичээнгүйлэн сонсдог. Бараг бүх хүн л амьдрал муу байна. Үүнээс сайхан амьдрах хэрэгтэй! гэж ярих нь миний сэтгэлд нийцдэг.

	Гэхдээ тухайн үед сайхан амьдрах гэсэн хүсэл юунд ч хамаарахгүй, дархны газрын амьдрал, зураач урчуудын хоорондын харьцаанд юу ч өөрчлөгдөхгүй байгааг би харж байлаа. Энэ бүх яриа надад амьдралыг гэрэлтүүлэн харуулж, цаана нь байгаа нэг уйтгартай хоосон чанарыг нээн үзүүлж, тэрхүү хоосон зайд цөөрмийн усанд байгаа хог новшийн адил тийм шавааралдан утга учиргүй, зовоосон зүйл гэж хэлдэг тэр хүмүүс учраа олохгүй, хий цухалдаж хөвнө.

	Энэ тэрийг дуртай нь аргагүй шүүн ярилцаж, заримыгаа буруутган, гэмшиж, сайрхаж байснаа, шал дэмий юмнаас болж маргаан үүсгэн бие биеэ сүрхий гомдооно. Үхсэн хойноо юу болох бол гэж таахыг оролдоно. Харин дархны газрын босгоны дэргэдэх угаадасны хавчгийн хавийн шалны банз өмхөрч, онгойсон нүхнээс чийгтэй нойтон илжирмэл хүйтэн үнэр ханхлан үлээж, хүмүүсийн хөл дааруулаад байхаар нь Павелтай хамтарч тэр нүхийг өвс, даавуу шаавуухнаар таглалаа. Шалны банзыг солих хэрэгтэй гэж үргэлж ярих боловч, нүх нь томрон томорсоор цасан шуургатай өдөр яндангаар гарч буй мэт хүйт олгойдоход, хүмүүс дааран ханиалгана. Салхивчийн төмөр чагт бие зарсхийтэл хяхтнахад ой гутмаар муухайгаар хараагаад байхаар нь би түүнийг тослов.

	Жихарев чагнаж үзчихээд:

	— Салхивчийн чагт хяхтнахгүй болохоор улам ч уйтгартай байна гэж билээ.

	Усанд орж ирчхээд, тоос шороо хир буртагтай орон дээрээ хэвтэнэ. Хир, үнэр танараас хэн ч дургүйцдэггүй. Байж суухад саад болмоор, засахад хялбархан нүх сүв олон боловч, хэн ч гар хүрдэггүй.

	— Хэн ч хүнийг өрөвддөггүй, бурхан ч тэр, хүн өөрөө өөрийгөө ч тэр... гэж байнга ярьцгаана.

	Павел бид хоёр үхэх гэж хэвтээ, хир буртагтаа бариулж, бясаа хорхойнд идүүлсэн Давидовыг угаачихсан нь хүмүүсийн инээдийг хүргэж, цамцаа тайлж бөөс хуурс олоод өгөөч, халуун усны эзэд ээ! гэж маш инээдтэй, бузар юм хийчихсэн мэт тохуурхаж билээ.

	Христосын мэндэлсэн өдрөөс одоо хүртэл Давидов өлгөө ханзан дээр хэвтэж, хөхүүлэн ханиалгаж, цустай цэрээ доош нулимахад угаадасны хавчиг онолгүй, шалан дээр пялхийтэл унаж, шөнө нь дэмийрэн хашхирч, улс амьтныг сэрээнэ.

	Өдөр бүр:

	— Энийг эмчид үзүүлэх юм сан! гэлцэнэ. Эхлээд Давидовын паспортын хугацаа дууссан байв. Дараа нь бие сайжирснаа, сүүлд бие нь муудахад:

	— Удахгүй үхэхээс хойш хэрэггүй гэцгээв. Тэр өөрөө ч «би удахгүй үхнэ» гэлээ.

	Давидов бол дуугүй мөртөө, шогч эр, дархны газрын айхавтар уйтгар гунигийг арилгах гэж үргэлж чармайн ясархаг, хар толгойгоо ханзнаас унжуулан шуухитнасан хоолойгоор:

	— Ханзан дээр өргөмжлөгдөгчийн үгийг сонсоцгоо, олон түмэн ардаа! гээд уйтгартайхан үгсийг эвтэйхэн холбон: 

	 

	Ханзан дээр би амьдарч 

	Хар өглөөгүүр сэрнэ. 

	Нойронд ч тэр, сэрүүнд ч тэр 

	Ноцолдох чадалгүй намайгаа жоом иднэ... 

	 

	гэхэд

	— Гутрахгүй байна шүү! гэж хүмүүс бахдаж байв.

	Хааяа Павел бид хоёр түүн дээр ор өөд нь авирч очиход, хошигнох гэж чармайн:

	— Хүндэт зочдоо, юугаар дайлах бил ээ? Аалзны шинэхэн махаар дайлбал гомдохгүй биз!.

	— Үхэж өгөхгүй, тун зовоож байна гэж тэр маш харамсан ярьж байлаа. Удаан зовж тарчилсаар үхэж билээ хөөрхий.

	Давидовыг үхэхээс айхгүй байгаад Павел тун их зовж шөнө бүр надад:

	— Максимыч аа, өнөөх чинь үхчих шиг боллоо... Шөнө үхэж байхад бид доор нь хэвтэж байх гэж, ээ тэнгэр минь! би нас нөхцөгчөөс айдаг... гэж шивгэнэх юм уу эсвэл:

	— Ингэж ч амьдарч байх гэж, хорь хүрээгүй байж үхэх гэж байдаг... гэж ярина.

	Нэг сартай саруулхан шөнө Павел намайг сэрээн, нүд нь орой дээрээ гарчихсан:

	— Чагнаач! гэв.

	Ханзан дээрээ Давидов хэрчигнэн түргэн түргэнээр:

	— Нааш нь өгөөч, өг-өөч! гэж байснаа, зогьсож гарав.

	— Тэнгэр минь хараач, нас барж байна гэж Павел бачимдав.

	Би өдөржингөө хашаанаас тариалангийн талбай руу цас зөөсөн учир их ядарснаас унтмаар байхад Павел

	— Битгий унтаач дээ, битгий унтаач, Бурхныг бодож... гэж гуйгаад болдоггүй. Гэтэл тэр сөхөрч суугаад галзуурсан мэт

	— Босоцгоогоорой, та минь! Давидов үхчихлээ! гэж хашхирав.

	Зарим нь сэрж, хэд хэдэн дүрс сүүтгэнэн орноосоо өндийж, уурлан ундууцах нь дуулдлаа. Капендюхин ханз өөд авиран:

	— Үнэхээр үхчихсэн юм шиг... гэтэл халуунаараа... гэж гайхан хэлэв. Чимээгүй болцгоолоо. Жихарев загалмайлж мөргөөд, хөнжилдөө шурган:

	— Ээ тэнгэр бурхан өршөө! гэлээ. Нэг хүн «пинд хийчих юм сан» гэж санал гаргалаа. Капендюхин ханзнаас бууж, цонх руу хараад:

	— Өглөө болтол эндээ байг. Амьд байхдаа хэнд ч саад болоогүй... гэлээ.

	Павел дэрэн доогуураа шургачхаад эхэр татан уйлав. Харин Ситанов сэрсэнгүй.

	XV

	Талд цас хайлж, өвлийн үүлнээс цас бороо холилдон оров. Өдөр ч улам уртсан, урин дулааны амьсгал орж, хаврын хөгжөөн баясал энүүхэн талд тоглон нуугдаж, удахгүй хотыг нөмрөн орж ирэх мэт санагдана. Гудамжинд цас шавхай холилдож, явган замын хажуугаар горхи урсан, Арестантын талбайд дутуу хайлсан цас энд тэнд тарлантан дээгүүр нь болжмор гүйлдэнэ. Хүмүүс ч гэсэн тэр шувуу шиг яаруу тэвдүү харагдана. Хаврын хөгжөөн шуугиан дунд өглөөнөөс үдэш хүртэл яруухан уянгалах хонхны гунигт дуу хүмүүсийн сэтгэлийг үл мэдэг үе үе өндөлзүүлэх бөлгөө. Энэ хөг аялгуунд өвгөдийн хэл ярианы адил ямар нэг гомдлын дуу шингэж, хонхнууд бүхний тухай цаанаа л нэг уйтгартайгаар «ийм юм болсон. Ийм л байсан юм» гэж өгүүлэх мэт ажгуу. Миний төрсөн өдөр хөрөг зургийн газрынхан над цэвэрхэн зурсан бурхан хүн Алексийн нэг жижиг хөргийг бэлэглэж, Жихарев сүртэйхэн удаан ярьсан нь санаанаас минь гардаггүй юм. Тэрээр хуруугаа хачин маягтай хөдөлгөн, хөмсгөө өргөн:

	— Чи чинь ингэхэд хэн билээ дээ? Арван гуравхан настай өчүүхэн өнчин хүү шүү дээ. Гэтэл би чамаас бараг дөрөв дахин ах, тэгээд чамайг аливаад өөриймсөг ханддаг болохоор чинь би сайшааж байдаг. Үргэлж ийм л байх хэрэгтэй. Энэ чинь их сайн хэрэг шүү гэв. Тэрээр цааш нь бурхны үнэнч боол, бусад хүний тухай зөндөө ярьсан боловч, би ч тэдгээрийн ялгааг ойлгосонгүй, бодвол өөрөө ч мөн сайн мэддэггүй байсан биз. Түүний яриа нь их л уйтгартай тул зургийн газрынхан шоолон инээлдэнэ. Харин би бэлэглэсэн хөргийг нь гартаа барьчхаад, сэтгэл хөдлөн, би жаахан ичмээр болоод юу хийхээ мэдэхгүй л зогсож байв. Гэтэл сүүлд нь Капендюхин харамсангуй байдалтайгаар:

	— За наадах магтаалаа больж үз! Үүний чинь чих нь хүртэл хөхөрчихлөө шүү дээ! гэснээ мөрөн дээр минь алгадан мөн л

	— Чи хүн бүхэнд элэгтэй байдаг чинь сайхан хэрэг. Тун сайн хэрэг. Чиний буруу байлаа ч гэсэн чамайг цохиод авах, тэр ч байтугай хараах ч хэцүү байдаг гэж мөн л магтав. Ингэхэд нь бүгдээрээ л намайг тааламжтайяа харан, миний ичиж зовсныг өхөөрдөн шоолно. Тэгээд жаахан байсан бол энэ хүмүүст хэрэгтэй хүн байна шүү би чинь гэдэг гэнэтийн их баяр хөөртэй сэтгэгдлээсээ уйлах ч байсан юм бил үү. Яг энэ өдрийн өглөө нь мухлагийн худалдаач над руу толгойгоороо дохиод, Петр Васильевт:

	— Энэ чинь нэг л нүдэнд хүйтэн хүүхэд дээ. Бас тэгээд юу ч хийж чаддаггүй юм гэж билээ.

	Би ч хуучнаараа өглөө ирэнгүүтээ л мухлаг руу очсон юм. Харин үдээс хойш нөгөө худалдаач намайг хараад пингийн дээврийн цасыг унагааж, зоорь дүүргэ гэв. Миний төрсөн өдөр гэдгийг тэрээр мэдэхгүй билээ. Би ер нь энэ тухай хэн ч мэдэхгүй байгаа гэж баттай бодож байв. Ингээд хөрөг зургийн газраас гараад шууд л хашаанд гүйж очоод пингийн дээвэр дээрээс дагтаршсан хүнд цас буулгаж эхлэв. Энэ өвөл цас ч их унасан санж. Харин сэтгэл хөдөлсөндөө би зоорины хаалгыг онгойлгохоо мартаад цасаар булчихжээ.

	Тэгэнгүүт газар харайж буугаад, хаалганы дэргэдэх цасыг арилгаж эхлэв. Нойтон цас дагтаршин модон хүрз тун ч явж өгөхгүй байсан ч төмөр хүрз олдсонгүй. Малтсаар байтал хүрз маань хугарч, эз нь таарсан юм шиг худалдаач сүйх тэрэгтэй хүрээд ирэв. Ёстой л нөгөө «Аз жаргал хаан вэ, зовлон тэнд» гэдэг шиг юм боллоо. Худалдаач хөх инээд нь хүрсэн байдалтай:

	— За даа. Ийм ч ажилчин байх гэж. Чөтгөр рүүгээ тонилбол таарна. Наадах тэнэг толгойг чинь дэлсээд авах юм сан гээд хүрзний иш далайхад нь би ухраад:

	— Би танай хашаа цэвэрлэгч биш шүү гэж ууртайхан хэлж орхив. Тэгтэл ч тэрээр хөл рүү минь мод чулуудахад, хариуд нь бөөн цас аваад нүүр рүү нь шидчихэв. Нөгөөдөх маань хахаж цацсаар холдож, би ч ажлаа орхичхоод, дархны газар руу явав. Хэдэн мөчийн дараа сүйт хүүхэн нь болох сэвхэндээ баригдсан нэг годгонуур амьтан бууж ирээд:

	— Максимыч дээшээ гараад ир! гэхэд нь

	— Очихгүй гэвэл Ларионыч гайхсан байдалтай:

	— Яагаад очихгүй гэж? аяархан асуухад нь би болсон явдлыг хэлэв. Тэрээр санаа зовсон байдалтай хөмсгөө зангидсанаа:

	— Ээ дээ, чи минь мөн ч тэрсүүд эр юм даа гэж сэмхэн хэлээд, дээшээ гарав.

	Зургийн газрынхан ч шуугилдан худалдаачийг харааж зүхнэ. Капендюхин:

	— Чамайг ч одоо занчина даа гэхэд, би ер айсангүй. Ер нь худалдаач бид хоёрын харилцаа аль эрт тэсвэрлэхийн аргагүй болсон юм. Тэр намайг нэг улам бүр үзэн ядах болж, би ч түүний нь өнгөрөөх аргагүй байв. Гэлээ ч яагаад надтай ингэж аль муугаар харилцдагийг нь мэдэх хүсэл надад эрхэтгүй байсан юм. Худалдагч мухлагийн шалан дээгүүр мөнгө цацчихад нь би хог шүүрдэж байгаад л түүнийг нь олно. Тэгээд гуйлгачин ядууст өгөх ганц хоёр зоос байдаг аяганд хийчхээд байв. Харин ийнхүү бэлэн зэлэн хэвтэж байдаг мөнгө юун учиртайг мэдсэн хойноо би түүнд:

	— Чи дэмий л надад мөнгө хаяад байх юм гэвэл ихэд уурлаж өөрөө ч анзаарсангүй бололтой:

	— Надад битгий заах гээд бай. Юу хийж байгаагаа мэднэ шүү. Наадах чинь хэмээн хашхирснаа, дараа нь түүнийгээ хаацайлах аятай:

	— Дэмий хаяад гэдэг чинь юу гэсэн үг вэ. Тэр мөнгө чинь өөрөө л унаад байгаа юм шүү дээ гэв.

	Худалдаач мухлагт ном уншихыг минь хориглож:

	— Энэ чинь ухаан хүрэх эд биш. Их юм уншсан хүн болох гээ юу, хоолны тулам минь гэв. Харин мөнгөний хулгайд сэрдэх гэсэн оролдлогоо тэрээр орхисонгүй. Тэгээд ч хэрэв шал шүүрдэж байхад минь мөнгө шалны ангаар орчих юм бол намайг ч авсан гэнэ гэдгийг би сайн мэдэж байв. Намайг, энэ тоглоомоо боль гэж дахин хэлэхэд тоосон ч үгүй. Тэр өдөр гуанзнаас буцалсан ус аваад эргэж ирэхэд минь тэр саяхнаас хөлсөлж авсан нэг худалдаачид:

	— Чи цаадхаараа мөргөлийн ном хулгайлуул. Удахгүй гурван шогол ном ирнэ... хэмээн ятгаж байх нь дуулдав.

	Би ч миний тухай ярьж байгааг нь ойлгосон бөгөөд намайг орж очиход хоёулаа зовох шиг болов. Ер нь миний эсрэг муухай хуйвалдаан зохиож байгаа нь үүгээр ч биш, бас мэдэгдэж байсан юм.

	Хөрш эзний худалдаач урьд нь ч түүний мухлагт ажиллаж байв. Тэрээр овжин шаламгай эр боловч, архинд бүр орчихсон юм. Иймээс ч эзэн нь байсхийгээд л хөөж туух боловч, дахиад л ажилд авчихна. Хариугүй эцэнхий, зүрх зориггүй тэр амьтны нүд л овжин эргэлдэнэ. Гаднаас нь харахад дорой номхон, эзнийгээ дохих бүрд дуулгавартай үйлчлэгч энэ эр үргэлж жоготойёо инээмсэглэн, хурц мэргэн үг хэлэх дуртай ажээ. Хэдийгээр шүд нь эрүүл, цагаан ч өмхийрсөн шүдтэй хүмүүсийнх шиг эвгүй үнэр амнаас нь ханхална.

	Нэг удаа тэр тун хачин загнаж билээ. Над руу инээмсэглэсээр дөхөж ирснээ, малгайг минь шүүрч хаячхаад үснээс зуураад авав. Би ч барилцаад авсанд тэр намайг үзэсгэлэнгийн тэнхимийн тэндээс лангуу руу түлхэн оруулаад, шалан дээр хураасан том том шилэн хүрээн дээр унагаах гэв. Хэрэв би түүнийг дарж ойчсон бол хамаг шил хагарч, сийлбэр ч, нөгөө их үнэтэй бурхны хөргүүд нь лав салмайх байсан биз. Гэвч чадалгүй амьтан тул түүнийг би ядах юмгүй дарж авав. Гэтэл юу болсон гээч. Нөгөө сахал самбай болсон эд маань шалан дээр суугаад цус нөж болсон хамраа арчин гашуудалтайяа уйлав. Харин маргааш өглөө нь эзэд минь яваад, хоёул үлдмэгц тэр хавдаж хөхөрсөн хамар, нүдээ хуруугаараа үрэн зогссоноо их л нөхөрсөг байдалтай:

	— Өчигдөр намайг өөрөө тэгсэндээ л чам руу дайрсан гэж бодож байна уу, чи. Би тэнэг биш болохоор, намайг зодчихно гэдгийг чинь мэдэж л байсан. Би чинь ядарсан архичин амьтан шүү дээ. Эзэн маань л «цаадхыгаа нэг залхаагаад өг. Зодолдохдоо өөрөөр нь баахан юмыг нь сүйтгүүлэхийг бодоорой. Тэднийх л ямар ч гэсэн хохирно шүү дээ» гэж зарлиг болсон юм. Түүнээс биш, би яалаа гэж өөрөө зодолдох билээ. Чи ч нүүрийг минь сайхан болголоо шүү... гэв.

	Би тэгээд ярианд нь үнэмшиж, түүнийг өрөвдөх ч шиг болов. Түүнийг үргэлж хагас өлсгөлөн, авгайдаа зодуулж явдгийг би мэдэх юм гэсэн ч би:

	— Хэрвээ чамайг бусдыг хорло гэвэл чи мөн л хорлох уу? гэвэл аяархнаар:

	— Эзэн ч тэгж хэлэх хүн шүү. Тэгж хэлэхдээ сийхгүй дээ гээд гунигтайяа инээмсэглэх аядав.

	Тэгтэл нэг өдөр нөгөөдөх маань:

	— Хүүе, би улаан мөнгө ч үгүй боллоо. Гэрт өвчүүний цаад руу хаях юм алга болохоор, нөгөө авгай чинь жонгиноод байх юм. Чи агуулахаасаа нэг бурхны хөрөг дэлсчихгүй юу. Би зарчихъя. Авч чадах уу? Эсвэл мөргөлийн номоос нь ч яах вэ гэнэ. Би гутлын дэлгүүр, сүмийн манаачийг эргэн санахад, энэ хүн намайг худалдчих амьтан шиг санагдав. Гэвч татгалзах хэцүү байсан тул нэг хөрөг өгчихлөө. Харин хэдэн рублийн үнэтэй мөргөлийн ном хулгайлах нь даанч хүнд гэмт хэрэг шиг санагдсан болохоор зүрх хүрсэнгүй. Яая гэхэв дээ? Ёс суртахууны цаана тодорхой юм л байдаг шүү дээ, тэгээд ч эрүүгийн гэмт хэрэгтнийг шийтгэх «хууль» маань үнэн байдалд тэр болгон нийцдэггүй болохоор энэ бяцхан нууц задрах нь тэр. Харин энэ нууцын цаана хувийн өмчийн хэчнээн их худал хуурмаг зүйл байдаг гээч. Манай худалдаач энэ өрөвдөлтэй амьтанд намайг мөргөлийн ном хулгайлж сурга гэж итгүүлж ядан байхыг санаад би их айж билээ. Ингээд манай худалдаач түүний хөрөнгөөр туйлж байгааг минь мэдсэн, мөн түүнд нөгөө хөрш нь бурхны хөргийн тухай дуулгасныг ч би ойлгов. Хүний хөрөнгөөр бусдыг баярлуулах бодол, түүнчлэн энэ хоосон заль, урхи нь намайг өөртөө болон өрөөл бусдад дургүйцэн, үзэн ядахад хүргэж байв. Нөгөөх шоголтой номуудыг авчрахыг хүлээн, би хэдэн өдөр их л тарчилж билээ. Ингээд өнөөх номыг авчирч би агуулахдаа түүнийг эмхэлж байтал хөршийн худалдаач ирээд, нэг ном гуйв. Тэгэхэд:

	  Чи худалдаачид маань бурхны хөргийн тухай хэлсэн үү гэвэл:

	— Хэлсээн. Хүү минь би юу ч нууж чадахгүй шүү дээ гэж гунигтай нь аргагүй дуугарав. Энэ нь надад хачин гайхалтай санагдсанд би шалан дээр буугаад түүн рүү нүдээ дүрлийлгэн ширтэв. Харин нөгөөдөх чинь их л балмагдаж, гачигдсан царай гарган:

	— Ингэсэн л юм, танай худалдагч, үгүй манайх мэдчихээд харин нөгөөдхөд чинь хэлчхэж... хэмээн бувтнав. Би ч одоо дүүрчээ, энэ хүмүүс намайг дөнгөж, би насанд хүрээгүй гэмт хэрэгтнүүдийн колонид очиж дээ гэж бодов. Нэгэнт иймдээ хүрсэн юм, одоо яасан ч яах вэ! Живэхдээ хүрвэл гүнзгийд нь дээр. Би сайх худалдаачид нэг ном атгуулж орхисонд тэр пальто дотуураа хийчхээд гарав. Тэгснээ дорхноо эргэж ирэн, нөгөө номоо хөлд маань хаячхаад:

	— Авахгүй ээ! Чамтай хамт хэрэгт орохоо болъё доо гээд яваад өгөв. Би түүний үгийг ойлгосонгүй. Яагаад надтай хамт хэрэгт орох гэж? Гэвч түүнийг ном аваагүйд би их л сэтгэл ханамжтай байв. Энэ явдлаас хойш манай тайрдас шиг худалдаач намайг бүр ч ууртай, сэжигтэй харах боллоо. Ларионычийг дээшээ гарсан хойно би энэ бүгдийг эргүүлэн санав. Удалгүй Ларионыч ердийнхөөсөө улам чиг гунигтай, номхон болчихсон гарч ирээд, оройн хоолны өмнө ганцаарт минь:

	— Чамайг мухлагаас дархны газар шилжүүлж өгөхийг гуйсан чинь бүтсэнгүй. Кузьма зөвшөөрөхгүй байна. Цаадах чинь чамд үнэхээр дургүй бололтой... гэв. Гэрт маань ч над худалдаачийн сүйт хүүхэн гэж бас нэг дайсан бий. Энэ хачин хөнгөмсөг хүүхнээр дархны газрын залуучууд цөм тоглоом тохуу хийнэ. Тэд түүнийг барьж аваад үнсэх, тэврэх зэрэгт хүүхэн огтхон ч гомдохгүй бөгөөд бяцхан хав шиг л гангинах ажээ. Энэ хүүхэн өдөржингөө л ямар нэг юм эрүү хумхихгүй зажлан, бүх халаасанд нь боов, бин чихээстэй байна. Түүний цахилзсан хүрэн нүд, тэнэгдүү царайг харахад нэг л эвгүй санагдана. Тэрээр Павел бид хоёроор ичиж зовмоор элдэв оньсого таалгах гэж оролддог билээ. Бас хачин завхай үгтэй түргэн хэллэг уншиж өгнө.

	Нэг өдөр хөгшин мастеруудын нэг нь түүнд:

	— Чи чинь ямар ичихээ мэддэггүй хүүхэн бэ? гэсэнд харин завхай дууны үгээр

	 

	Хэрвээ хүүхэн ичвэл

	Авгай яаж болох вэ? 

	 

	гэж сэргэлэн нь аргагүй хариулж билээ. Би анх удаа л ийм амьтан үзсэн болохоор ийм бүдүүлэг үг ярианд нь дургүй хүрч, айдаг ч байв. Нөгөөдөх чинь ч түүний энэ завхай тоглоом наадам надад эвгүй байдгийг мэдээд намайг бүр ч салахгүй ээрэх болов. Нэг удаа Павел бид хоёр түүнд туслан пин дээр квас, өргөст хэмх хийдэг торх эврээж байхад, тэр хүүхэн:

	— Хөвгүүдээ, хүсвэл чинь би та нарыг үнсэлцэж сургах уу? гэхэд нь Павел:

	— Тэрний чинь би чамаас дутахгүй чадна гэв. Би ч мөн ширүүхнээр, — Чи болзоот эртэйгээ очиж үнсэлцвэл таарна гэсэнд хүүхэн уурлаж:

	— Ямар бүдүүлэг амьтан гээч вэ? Эмэгтэй хүн өөрийг нь таалж байхад дургүйцнэ гэнээ. Мөн чухал амьтнаа гэснээ хуруугаараа занган

	— За гайгүй ээ, чамд үүний чинь хариуг нэг өгнө дөө гэв.

	Павел мөн намайг дэмжин түүнд:

	— Чиний саваагүй занг мэдвэл болзоот эр чинь шанг нь гайгүй сайн өгөх байх даа гэсэнд сэвхтэй нүүрээ үзэн ядсан байдалтай үрчийлгэн:

	— Түүнээс чинь хэн айдаг юм! Над шиг сүйхээтэй хүн чинь түүнээс арав дахин илүүг олоод авна. Хүүхэн хүнд хуримаа хүртэл дураараа байхаас сайхан юмгүй гэв. Тэгээд ч тэрээр Павелтай элдвээр марзганах болсон бөгөөд би ч нэг яршигтай ховч амьтантай болох нь тэр. Мухлагт ажиллах маань над улам л бэрх болов. Би шашны номыг бүгдийг нь уншиж дуусаад, нэг юмаа л давтан байдаг хоосон цэцэрхэгчдийн маргаан, яриа ч сонирхол татахаа больжээ. Харин хүний зовлонт амьдралыг сайн мэдэж сонирхолтой ширүүн ярьдгаараа Петр Васильевич л намайг татаж байлаа. Заримдаа газар дэлхийгээр орь ганцаараа бядан явж, өшөөгөө хайр найргүй авдаг зөнч Елисей ийм л хүн байсан байх даа гэж бодогдоно.

	Гэвч тэр өвгөнтэй хүмүүс болон өөрийн бодол санааны тухай ярихад маань өвгөн миний ярихыг тааламжтай гэгчийн сонсож аваад, худалдаачинд дамжуулан, цаадах нь намайг гомдмоор шоолж, нэг бол ууртайяа харааж зүхнэ. Нэг удаа би өвгөнд янз бүрийн шүлэг болон номоос авсан зүйлээ тэмдэглэдэг дэвтэртээ түүний ярьсныг бичиж авдгаа хэлбэл мань эр ихэд сандарч, над руу тонгойн:

	— Энэ чинь ямар хэрэгтэй юм? Хонгор минь, энэ ч дэмий дээ! Мартахгүй гэж тэр үү? Үүнийгээ больсон чинь дээр шүү. Чи чинь ийм хүн байсан юм бий! Тэр дэвтрээ над өгөөдөх гээд л шалгааж гарав. Тэр намайг дэвтрээ өгчих, эсвэл шатаа гэж их л ятгасан бөгөөд дараа нь худалдагчтай шивэр авир гээд байх болов. Харьж яваад, худалдаач надад:

	— Чи юун тэмдэглэл хөтөлдөг юм бэ? Үүнийгээ орхи. Сонсов уу? Зөвхөн тагнуулууд л ийм юм хийдэг байх гэв. Тэгэхэд нь би:

	— Тэгвэл Ситановыг яах юм. Тэр чинь бас л юм тэмдэглээд байдаг шүү дээ гэж бодсон ч үгүй асуучихсанд, тэр:

	— Ситанов бас бичдэг үү? Хачин тэнэг амьтан юм даа гээд нэлээд дуугүй байснаа:

	— Хүүе ээ, чи өөрийнхөө, бас Ситановын дэвтрийг үзүүлчих. Тэгвэл би чамд тавин мөнгө өгнө шүү. Гэхдээ Ситановт мэдэгдэхгүй сэмхэн аваарай... гэж их л найрсаг хэлэв.

	Худалдаач ч түүний хүсэлтийг биелүүлнэ гэж над итгэсэн бололтой дахиад ганц ч үг дуугарсангүй, урьд маань ороод богинохон хөлөө гялалзуулан шогшив. Гэртээ ирээд би Ситановт худалдаачийн хэлснийг ярьсанд, Евгений хөмсгөө зангидсанаа:

	— Чи дэмий чалчиж дээ... Одоо цаадах чинь нэг хүнээр чи бид хоёрын дэвтрийг хулгайлуулна. Чи дэвтрээ өгчих. Би нуучихъя. Тэгэхгүй бол нөгөөдөх чинь чамайг дөнгөх вий, харж л байгаарай гэв.

	Би ч мөн ингэж бодож байсан болохоор нагац ээжийг эргэж ирэнгүүт л эндээс зайлъя гэж шийдэв. Эмээгээр хэдэн хүүхнүүд юм нэхэхийг заалгах гэж Балахна руу авч яваад, өвөлжингөө болж байгаа юм. Нагац аав маань мөн л Кунавинд ирж суусан бөгөөд би ч түүн дээр очдоггүй, тэр ч хотод байгаа хэр нь надыг эргэдэггүй байв. Харин нэг өдөр гудамжинд санамсаргүй түүнтэй тулгарчихсанд элбэнхэн том дах өмсөж, хар лам шиг их л ихэмсэг дүртэй яаралгүй алхлах ажээ. Би түүнтэй мэндэлбэл намайг алгаараа саравчлан харснаа бодлогоширсон байдалтай:

	— Өө, энэ чинь чи, нөгөө бурхан зураач уу даа... За яв, яв! гээд намайг замаасаа зайлуулан цаашаа мөн л нэг ихэмсэг амьтан яаралгүй алхлав.

	Харин нагац ээжтэйгээ би тэр болгон уулзаж чаддаггүй байлаа. Тэрээр эцэх цуцахаа мэдэхгүй ажиллаж зөнөж ухаан нь больсон өвгөнөө тэжээж бас ач нартайгаа л орооцолдох болов. Ялангуяа Михайлын хүү Саша гэж мөрөөдөмтгий, номд дуртай нэг сайхан амьтан түүнд их л төвөг удна. Тэр будагчин бөгөөд байсхийгээд л ажлын газраа сольж, зам зуурт нь эмээгээ мөлжиж, өөрт нь ажил олтол хүлээж хэвтэнэ. Бас Сашагийн эгч болох нэг хүүхэн ч үргэлж дарамт болно. Тэрээр нэг бүтэлгүй архичинтай гэрлэж, цаадах нь эхнэрээ зодож, гэрээсээ хөөж туудаг юм. Нагац эгчтэйгээ уулзах бүрдээ л би түүний сэтгэлийн сайханд биширдэг сэн. Гэвч элдэв янзын үлгэр түүний эл сайхан сэтгэлийг сохолж, энэ сайн хүн амьдралын гашуун үнэнийг ойлгож чадахаа болиод, миний зөвхөн түгшүүр түүнд хамаагүй болсныг би хэдийнээс мэдэх болсон юм. Амьдралын утга учиргүй байдал, хүмүүсийн гуниг зовлон, ер нь миний жигшил зэвүүцлийг хүргэж буй бүхний тухай ярихад тэрээр зөвхөн:

	— Олёша, тэвчих хэрэгтэй! гэхээс өөр үг эс хэлнэ. Би угийн тэвчээр муутай бөгөөд шал, мод чулуунд л байдаг ийм чанараа харууллаа гэхэд өөрийгөө туршин, хүч чадлынхаа нөөц, амьдралын тэсвэр хатуужлаа л мэдэхийн тулд тэгдэг байв. Заримдаа хүүхдүүд залуугийн тэнэг зангаараа, томчуудын хүч чадалд атаархсанаас өөрсдийн нь яс булчингийн хэмжээнээс хэтэрсэн их хүнд юмыг өргөх гэж оролдон өргөх ч бөгөөд бас томчуул шиг хоёр пүүний туухай татах гэж бардамнадаг билээ. Би ч мөн бүхнийг шууд болон шилжмэл утгаар нь, гар биеэрээ болон оюун ухаанаар хийж л явлаа. Харин ямар нэг азаар л амиа алдаж, эсвэл бүх насаараа эрэмдэг зэрэмдэг болсонгүй. Үнэхээр, тэвчээр, гаднын хүчинд хүлцэнгүй захирагдахаас өөр юу л хүнийг тэгтэл нь эрэмдэг зэрэмдэг болгодог билээ дээ. Хэрвээ эцсийн эцэст би эрэмдэг болж, газар шороонд булагдах юм бол амьдралынхаа сүүлчийн мөчид, тэдгээр ачтай хүмүүс миний сэтгэлийг бузарлах гэж дөч шахам жил чармайсан ч энэ оролдлого нь талаар болсон юм гэж бахархалтайгаар хэлэх билээ.

	Заримдаа дүрсгүйтэн, хүмүүсийн сэтгэл санааг тайтгаруулж, тэднийг инээлгэх гэсэн их хүсэл төрдөг байв. Хүсэл маань ч биелдэг л байсан. Би доод захын худалдаачдын тухай хүн бүрийг нь зүсэлж байгаад л ярина. Бас эрчүүд болон авгайчууд бурхны хөрөг авах гэж будилдаг, худалдаач түүнийхээ үнийг яаж өргөдөг тухай, тэрчлэн хоосон цэцэрхэгчдийн хэрхэн маргалддаг тухай ч эвтэйхэн ярьж чаддаг байлаа.

	Ингэхэд дархны газрынхан хөхрөлдөж, намайг худалдаачдыг дуурайж шоолоход нөгөөдүүл маань ажлаа орхичхоод ч хардаг байв. Гэвч дараа Ларионыч ёстой юм шиг л:

	— Чи оройн хоолны дараа жүжиглэсэн чинь дээр биш үү. Тэгэхгүй бол ажилд саад болоод байна гэнэ.

	«Жүжиглэж» дуусахад бие маань хөнгөрч, мөрөн дээр минь байсан нэг хүнд юмыг аваад хаячихсан шиг болно. Цаг гаруй, заримдаа цаг хэртэй толгой минь нэг л сайхан амардаг байв. Гэвч дахиад л толгойд минь олон жижиг хурц хадаас дүүрч, тэдгээр нь хөдөлж, улайсаж байх шиг санагдаж эхэлнэ.

	Эргэн тойрон хачин заваан будаа буцалж, би ч хамт чанагдаж байх шиг бодогдоно. Тэгээд:

	«Үнэхээр бүх амьдрал ийм гэж үү? Би энэ хүмүүс шиг л ямар ч сайн юм үзэхгүй насыг барна гэж үү?» гэдэг бодол толгойд орж ирнэ.

	Жихарев үе үе намайг харснаа:

	— Максимыч, чи нэг л ууртай байх болжээ гэнэ.

	Ситанов бас байсхийгээд л:

	— Чи чинь юу болчихоо вэ? гэж асуухад нь хариулах арга олддоггүй байв.

	Амьдрал, сэтгэлийн маань хамгийн өөдтэй сайхан бүхнийг устгаж, оронд нь ямар нэг хог новш шиг юмаа чихнэ. Би ч энэ хүчирхийллийг улам л зэвүүцэн шургуу эсэргүүцдэг байв. Тэгээд бусдын адил нэг л голоор хөвж байсан ч надад түүний ус бүр ч хүйтэн санагдаж, намайг энэ ус тогтоон хөвүүлж чадахгүй болж, би улам гүн живж байх шиг бодогдох ажээ.

	Хүмүүс надтай урьд урьдынхаас сайн харьцах болж, Павел ханддаг шигээ хашхичдаггүй, хавчиж шахдаггүй байв. Тэд намайг овгоор минь дуудаж хүндэтгэл үзүүлж байгаагаа зориуд харуулна. Энэ ч сайхан л хэрэг. Гэвч, хэдийгээр энэ амьдралын цорын ганц зугаа цэнгэл нь архи, авгай хоёр гэдгийг би сайн ойлгож байсан ч хүмүүс учиргүй их архидаж согтууран, эмэгтэй хүнтэй хайр найргүй харьцдаг зэргийг харахад үнэхээр хэцүү байв.

	Хамгийн ухаантай, зоригтой нь болох Наталья Козловская хүртэл эмэгтэй хүнийг зугаа цэнгэлийн нь л зүйл гэж хэлдгийг санахад, сэтгэлд нэг л гунигтай. Тэгвэл эмээ маань, Марго хатан, эд нар чинь юу болох бил ээ? Маргогийн тухай дурсан санах бүрдээ айх шиг ч болно. Тэр эмэгтэй юм бүхэнд нэг л хүйтэн хөндий, би түүнийг зөвхөн зүүдэндээ үзсэн шиг л санагдана.

	Би эмэгтэйчүүдийн тухай үе үе бодох болсон бөгөөд дараагийн баяраар хүн бүхний очдог тэр нэг газар очих уу, байх уу гэдгийг шийдэж цөхөн байв. Энэ бол бие махбод маань хүсэж шаардсанаас тэр биш. Би эрүүл чийрэг, сэжигч аргагүй хүн байсан юм. Гагцхүү заримдаа хэн нэгэн энхрий дотно, ухаантай хүнээ тэвэрч аваад, сэтгэлийнхээ зовлонг ээждээ ярьж байгаа юм шиг тайван хүүрнэн суухыг учиргүй их хүсдэг байлаа. Шөнө Павелыг эсрэг байшинд зарцлагддаг, өөрийн янаг бүсгүйн тухай ярихад нь би атаархана.

	— Дүү минь сонин юм. Нэг сарын өмнө тэр чинь над огтхон ч таалагдахгүй болохоор би цасаар шидэж байсан юм. Харин одоо дэргэд нь наалдчих шахаад сууж байх юм. Над түүнээс минь өөр үнэтэй юм үгүй болжээ.

	— Та нар юун тухай ярьдаг юм?

	— Мэдээж, юм бүгдийн л тухай. Бие биеийнхээ тухай ярин, үнсэлцэнэ. Тэр маань харин шударга бүсгүй дээ... Дүү минь, түүнийг ямар сайхан амьтан гэж бодно оо!.. Чи ч мөн хуучин цэрэг шиг л баагиулах юм даа!

	Би үнэхээр их татдаг байв. Ингэхэд ой ухаан минь мансуурч, элдэв гунигтай бодол маань замхарч, сэтгэл тайтгарах мэт болно. Харин аз болж, архинд бол үнэртээд л дургүй хүрнэ. Павел бол ч дуртай нь аргагүй ууна. Бас согтчихоод:

	— Гэртээ харих юм сан, харих юм сан! Намайг эндээс тавиад өгөөч... гээд л өрөвдөлтэйеэ уйлна.

	Миний мэдэхээс тэр өнчин хүн билээ. Ээж, аав минь аль эрт нас барж, ах эгч гэх юмгүй болохоор найман настайгаасаа айлаар л амьдарчээ. Хавар ирж, сэтгэл маань улам л түгшүүртэй, тогтворгүй болов. Би ч дахиад усан онгоцонд ажилд орж, Астрахань хүрээд, Перс рүү оргохоор шийдлээ. Яагаад заавал Персэд гарах болсноо би мэдэхгүй юм. Бодвол, Нижний хотын яармагт ирдэг перс худалдаачид над их таалагдсаных биз.

	Бүхнийг мэддэг мэт том том хар нүдтэй персүүд амандаа соруул зуучхаад, будчихсан сахлаа наранд ээж суугаа нь шүтээн шиг харагдана. Хэрвээ би нэгэн нарлаг өдөр Ока голын хөндийд зугаалж яваад, эмээгийн ач хүү болох өөрийн эзэнтэйгээ дайралдчихаагүй бол чиг, улаан өндөгний баяраар мастеруудын нэг хэсэг нь тосгонд гэр гэртээ харьж, нөгөө зарим нь архидаж байх хооронд нэг тийшээ алга болоод өгөх байсан биз. Эзэн маань нимгэн саарал пальто өмсөж гараа өмднийхөө халаасанд хийчихсэн явна. Амандаа тамхи зууж, малгайгаа шил уруугаа дарж өмсжээ. Тэр над руу хараад тааламжтайяа инээмсэглэв. Ер нь тэр чөлөөтэй, хөгжилтэй, хүнийг татахаар аятайхан эр билээ. Тэр:

	— Пешков уу? Христос сэхчээ! гээд надтай гурвантаа үнсэлцэв. Тэгээд ямар шүү сууж байгааг минь асуухад, би нууж хаасангүй, дархны газар, энэ хот, ер нь бүгдээс уйдах болж Перс явахаар шийдсэн гэвэл:

	— Больсон чинь дээр байхаа. Ямар чөтгөрөө хийж Перс явах гээв? Дүү минь, чам шиг залуу байхад надад ч гэсэн чөтгөр рүүгээ тонилоод өгмөөр санагддаг л байсан юм гэж нухацтай хэлэв.

	Түүний ингэж чөтгөрөөр эрэмгий хараах нь надад таалагддаг байв. Түүний сэтгэл нэг л тэнүүн хөгжилтэй, өөрөө хазайсхийн зогсоно.

	— Тамхи татдаг уу? гээд мөнгөн хайрцаг сунгасанд, бүдүүн бүдүүн цаасан тамхи харагдана. Ингэсэн нь намайг аргагүй өөртөө татлаа!

	— За, Пешков минь, ахиад л манайд ажил хий! Би энэ жил яармагт дөчөөд мянгын гэрээ хийнэ. Харж байгаа биз. Би чамайг ч авъя. Чи аравны дарга болоод материал хүлээж авах, хурааж цэгцлэх ажил гүйцэтгэж, мөн ажилчдад юмаа хулгайлуулчхалгүй харж байх хэрэгтэй. Болно биз дээ? Хөлс гэвэл сарын таван рубль бас хоолонд чинь таван мөнгө өгнө. Авгайчуул бол чамд хамаагүй. Чи өглөө яваад л орой ирнэ! Тэд чамд төвөг болохгүй. Харин надтай уулзсанаа цаадуулдаа хэлэв ээ! Бүтэн сайнд Фоминойд хүрээд ир. Ингээд гүйцээ шив дээ!

	Бид сайн нөхдийн ёсоор салж, тэр миний гарыг чанга атгаж, цааш холдохдоо малгайгаараа хүртэл даллав.

	Зургийн газрынханд явах болсноо хэлсэнд ихэнх нь харамсаж байсан нь над аятайхан санагдаж билээ. Павел бүр ч илүү сэтгэл нь хөдөлж:

	— За бодоод үз л дээ, чи биднээс өөр харчуудтай яаж ажиллах юм бэ. Мужаан, будагчидтай... Ээ дээ чи юу? Энэ ч ёстой эрх дархтан байгаад, энгийн болно гээч л болох шив дээ гэж зэмлэнгүй хэлэв.

	Жихарев мөн:

	— Загас усны гүнийг эрдэг бол сайн эр муу руу л тэмүүлдэг... хэмээн бувтнана.

	— Зургийн газрынхан маань намайг гаргаж өгөхдөө нэг л уйтгартай, гунигтай харагдав. Шартсандаа царай нь шаргалтсан Жихарев хэлсэн нь:

	— Мэдээж, аль алины нь л үзэх хэрэгтэй. Гэвч эхлээд л нэг юмнаас чангахан зуураад авсан нь дээр байдаг...

	— Тэгээд бүхий л амьдралынхаа туршид шүү... гэж Ларионыч аяархан нэмж хэлэв.

	Гэлээ ч тэд хүчлэн, чухам үүргийнхээ дагуу яая гэхэв гэж л ярьж байгаа юм шиг санагдаж билээ. Ингээд намайг тэдэнтэй холбож байсан тэр үл мэдэг утас өмхөрч тасрах мэт болов. Гоголев өлгий ханзан дээр согтуу хөрвөөн, сөөнгө хоолойгоор:

	— Дур хүрвэл та нарыг бүгдийг чинь гянданд суулгачхаж чадна шүү! Би нууцыг тань мэднэ! Энд хэн бурханд шүтдэг бил ээ? А тийм үү... гэж агсамнана. Ердийн адил эргэн тойрон бурхны хөрөг хана түшүүлж хураагаад, таазанд шилэн бөмбөлөг өлгөжээ. Аль хэдийнээс гал хэрэглэхээ больсон юм. Бөмбөлгүүдийг ч мөн ашигладаггүй учир тоос тортогт дарагдаж сааралтсан байлаа. Эргэн тойрны энэ бүх байдлыг би сайн тогтоож авсан юм. Нүдээ аниад ч харанхуйд байшингийн хонгил, тэр ширээнүүд, цонхны тавцан дээр байсан будагтай лааз, бөөн багс, бурхны хөргүүд, буланд гал сөнөөгчийн дуулга шиг зэс угаагуурын доор тавьсан угаадастай хувин Гоголевын ханзнаас доош нь унжсан, усанд живсэн хүнийх шиг хөх хөл энэ бүгдийг харах шиг болно.

	Надад ч түргэн л яваад өгмөөр санагдана. Гэвч Орост уйтгар гунигт мөчийг сунжруулах дуртай билээ. Салах ёс гүйцэтгэхдээ хүмүүс яг л сэтгэл засах ёслол хийж байгаа юм шиг болно. Жихарев хөмсгөө зангидан:

	— Харин энэ Демон гэдэг номыг би чамд эргүүлж өгч чадахгүй нь. Оронд нь мөнгө авахгүй юу гэв.

	Энэ бол надад гал командын дарга өвгөний бэлэглэсэн ном, миний ганц өмч минь байсан юм. Ингээд Лермонтовын номыг өгчих нэг л харамсалтай санагдав. Би жаахан гомдож мөнгөнөөс татгалзсанд юм бодсон шинжгүй түрийвч рүүгээ мөнгө хийчхээд:

	— Дураараа л бол, би бол номыг чинь өгөхгүй! Энэ чинь чамд таарах ч үгүй ном. Жаахан уншвал нүгэл хурааж мэдэх дээ гэж эрс тэс хэлэв.

	— Наад номыг чинь дэлгүүрт зардаг шүү дээ. Би харсан юм.

	— Энэ ч юу ч биш. Дэлгүүрт гар буу ч зарна гэж зөвхөн итгүүлэх аятай хэлэв.

	Ингээд над номыг маань өгсөнгүй. Эзэгтэйтэй салах ёс гүйцэтгэхээр дээш гарч яваад хонгилд түүний ач охинтой нь тулгарчихсанд тэр:

	— Чамайг эндээс явах нь гэж ярьцгаах юм, тийм үү? гэв.

	Тиймээ гэвэл охин чин сэтгэлээсээ:

	— Явахгүй гэхэд чамайг хөөчих л байсан юм гэж тааламж муутайхан хэлэв. Харин согтчихсон эзэгтэй:

	— Баяртай, Христос чамайг өршөөг! Чи муу, тэрсүүд хүүхэд. Чи над муу юм хийгээгүй, хүн бүхэн л чамайг муу хүн гэж ярих юм гэв. Тэгснээ гэнэт уйлж:

	— Муу талийгаач нөхөр минь байсан бол сайхан сэтгэлтэй амьтан болохоор чамайг нэг сайн зодож, шилэн хүзүү рүү чинь хэд нударч аваад л хөөхгүй, үлдээчих байсан даа? Одоо ч бүх юм буруугаар эргэж, жаахан л болохгүй бол зайл! гэх юм. Хүү минь чи одоо хаачна даа. Хэнийгээ түших юм билээ дээ? гэв.

	
XVI

	Би эзэнтэйгээ завинд суучхаад, яармагийн гудамжаар, үерийн усанд хоёрдугаар давхар хүртлээ авхуулсан чулуун мухлагуудын дундуур явж билээ. Би сэлүүрдэж, эзэн хитэг дээр суучхаад сэлүүрийг нь усанд гүн хийж завиа дадлагагүйхэн зална. Завь эвгүй дэгдгэнэн дөлгөөн мөрний булингартай дүнсгэр уснаа нэг гудмаас нөгөөд эргэлдэнэ.

	— Энэ жил ус их байх чинь, чөтгөр аваг! Хамаг ажил саатуулах нь гэж эзэн маань тамхиа уугиулан үглэхэд, утаа нь түлэгдсэн цэмбэний үнэр санагдуулна. Гэнэт

	— Аяархан! Дэн гэрэл дохио дайрах нь гэж сандран хашхирав. Тэгснээ завиа залж:

	— Өөдгүй амьтад, таарсан ч завиа өгч дээ! хэмээн хараал тавина...

	Тэр надаа ус татрахаар мухлагт засвар хийж эхлэх газрыг зааж үзүүлнэ. Сахал самбайгаа засаж, амандаа янжуур зуусан энэ хөх хүнийг гэрээгээр ажилчин хөлсөлж яваа хүн гэхэд төсөөтэй юм харагдахгүй байв. Тэр савхин хүрэм, түрий нь өвдгийг нь хүрсэн гутал өмсөж, анчны цүнх мөрлөжээ. Хөлд нь Лебелийн хоёр галт буу хэвтэнэ. Тэрээр байн байн савхин малгайгаа засаж тавина. Заримдаа дух уруугаа даран өмсчхөөд, уруулаа төмбийлгөн эргэн тойрноо ширтэнэ. Нэг бол малгайгаа шил уруугаа тавьчхаад улам ч залуу байдалтай болж, ямар нэгэн аятайхан юм бодсон мэт сахал дотроо инээмсэглэнэ. Ингэхэд нь түүнийг толгойтой үснээсээ их ажилтай, ус удаан татарч байгаад санаа зовсон хүн гэж бодохын аргагүй билээ.

	Харин ажил хэргээс огт өөр зүйл л толгойд нь эргэлдэж байгаа болов уу гэж санагдана.

	Би ч үг дуугүй гайхширан байв. Чимээ аниргүй энэ хот, тэгшхэн эгнүүлэн барьж цонхыг нь түгжчихсэн байшингуудыг харахад бүх хот усанд автаж бидний завины дэргэдүүр хөвөн өнгөрч байгаа мэт хачин санагдав. Тэнгэр бараантан, нар үүлэн дотор төөрчхөөд, хааяа бөөн үүлэн дундаас өвлийн нар адил мөнгөлөг цагаан гэрлээ тусгана.

	Ус ч мөн сааралтан, хүйтэн болжээ. Түүний урсаж байгаа нь мэдэгдэхгүй шахуу болохоор, энэ ус хоосон байшин, муухай шар өнгөөр будсан мухлагуудын хамт нойрсож байх шиг санагдана. Нар үүлний цаанаас ёлтойн тусахад, эргэн тойрон бүх юм үл мэдэг гэрэлтэнэ. Тэнгэрийн өнгөнөөс ус ч зэгэлтэн харагдаж, завь маань хоёр тэнгэрийн хооронд агаарт өлгөгдчихсөн мэт. Мөн чулуун байшингууд ч дээшилж Ижил, Ока уруу түргэн хөвж байх шиг санагдана. Завины эргэн тойрон хэмхэрсэн торх, хайрцаг, сагс, зомгол, сүрэл хүртэл уснаа дайвалзан, заримдаа үхсэн могой шиг гулжийсан урт шургааг, гуалин хөвөн өнгөрнө. Хаа нэгтээ байшингийн цонх нь нээлттэй, завсрын хонгилын дээвэр дээр хатаахаар тохсон угаасан юмны дэргэд бас эсгий гутал хөглөрөн, цонхоор нэг эмэгтэй ус уруу ширтэнэ. Хонгил дахь усны ширмэн цоргоноос аргамжсан завины улаан бөөрний том, хүрэн сүүдэр усанд тусжээ.

	Чимээ аниргүй хотын амьдралын энэ өчүүхэн шинж тэмдгийг эзэн маань тайлбарлан:

	— Энэ яармагийн манаачийнх. Цонхоороо гарч завиндаа суугаад л хулгай зэлгийнээс сэргийлж яармагаа эргэдэг юм. Хэрэв нам тайван байвал өөрөө хулгайлдаг юм даа... гэж ямар нэг өөр зүйл бодсон бололтой залхуутай тайван ярина.

	Ойр орчим нам гүм, зэлүүд, зүүдэнд байгаа юм шиг нэг л соньхон. Энд Ижил, Ока гол нийлж том нуур тогтжээ. Алсад модтой уулан дээр гоёмсог хот эрээлжлэн харагдана. Хотыг бүрхсэн цэцэрлэг бараан өнгөө хадгалсаар байсан ч, модод гөлөглөж, байшин, сүм хийд бүгд ногоон өмсгөлөө нөмрөх цаг иржээ. Сүмийн хонхны дуу усан дээгүүр цуурайтаж их хотын шуугиан чимээ сонстоно. Харин энд орхигдсон булш адил нам гүм. Бид хоёр эгнээ ургасан бараан моддын дундуур эргэлдэн гол шугамаар хуучин сүм рүү сэлж явлаа. Тамхины гашуун утаа эзний нүдийг бүрхэхэд тэрээр сандран байсхийгээд л онгоцоо хамраар нь, эсвэл бөөрөөр нь мод мөргүүлчихнэ. Тэгээд цухалдан хараана. 

	— Ёстой новшийн завь байна даа!

	— Та өөрөө битгий зал л даа гэхэд

	— Яагаад? Хэрэв завинд хоёулаа яваа бол нэг нь сэлүүрдэж нөгөө нь залдаг шүү дээ. Тэр хараач. Хятадын хороолол... гэж үглэнэ.

	Би эртнээс яармагийг сайн мэдэх билээ. Энэ хачин дээвэртэй байшингуудыг, бас байшингийнхаа буланд хөлөө солбин баримал адил бөгцийн сууж байгаа хятадууд, бүгдийг би мэддэг юм. Урьд бол найзуудтайгаа тэр хятадуудыг чулуугаар шиднэ. Би лав заримынх нь толгой, гарыг бэртээж л байсан байх. Гэвч одоо би ийм юмаар бахархахаа больжээ...

	Эзэн маань тэр байшингуудыг заан:

	— Энэ ч юухан байх вэ... Хэрэв намайг үүнийг барь гэсэн бол доо... гээд шүгэлдэн, малгайгаа шил рүүгээ дарж өмсөв. Харин надад бол яагаад ч юм эзэн энэ чулуун хотыг жил бүр хоёр голын усанд авхуулж байдаг тэр намхан газарт нь мөн л ийм уйтгартай юм барьчих байсан биз гэж бодогдов. Хятадын хорооллыг ч гэсэн дээ... Тамхиа завины хажуу уруу хаяж, хойноос нь зэвүүцсэн байдалтай нулимчхаад:

	— Пешков минь, уйтгартай байна. Уйтгартай юм. Боловсролтой хүмүүс үгүй болохоор ярих хүн ч олдохгүй юм. Сайрхах гэтэл хэндээ сайрхах билээ дээ? Юм мэдэх хүн алга. Бүгд л мужаан, чулуучин, эрчүүд, эсвэл луйварчид... гэв.

	Тэгээд баруунтаа толгод дээр усан дундаас торойн харагдах сайхан цагаан сүмийг харснаа мартсан юмаа санасан мэт ярьсан нь:

	— Пиво уун, янжуур татаж герман хүн шиг л амьдарч эхэллээ. Дүү минь, германчууд чинь ажилч хүмүүс, тийм өлөгчин тахианууд шүү дээ. Пиво уух ч аятайхан ажил шүү. Харин янжуурт л дасаагүй байна. Татчихаар л эхнэр маань: «Чамаас чинь тоногчин шиг юу үнэртээд байна вэ?» гээд үглэчих нь тэр. Дүү минь, ингээд амьдраад, аргыг нь олоод л байна даа... За алив, өөрөө зал даа. Тэрээр сэлүүрээ тавьчхаад, буугаа авч дээвэр дээр сууж байсан хятад руу буудав. Нөгөөдөх нь эндсэнгүй бололтой, үрлэн сум дээвэр хананд шигдэн утаа тоос манаргав. Бууч маань оноогүйгээ илэн далангүй хүлээн, дахин цэнэглээд:

	— Чи чинь хүүхнүүдтэй юу бил ээ? Арай банди хэвээр биш биз дээ. Үгүй юу? Би бол чиг арван гуравтайдаа дурлаж явлаа... гэв. Тэр зүүдээ ярьж байгаа юм шиг л өөрийн багш болох уран барилгачны үйлчлэгч охинд анх дурласан тухайгаа хүүрнэнэ. Ус үл мэдэг цалгилан, байшингуудын буланг угаана. Сүмийн цаадтай их ус цийлэлзэн, энд тэнд удын хар мөчир гозойн харагдана. Бурхны хөрөг зурдаг дархны газар байхдаа:

	 

	Хөх тэнгис

	Догшин тэнгис... 

	 

	гээд л шашны сургуулийнхны дууг дуулдаг сан. Энэ хөх тэнгис нь аймаар уйтгартай юм бололтой. Эзэн маань цааш:

	— Шөнөд нь унтдаггүй байлаа. Орноосоо босчхоод түүний хаалганы дэргэд хав шиг чичирч зогсдог ч байсан. Гэр нь их хүйтэн юм л даа! Шөнө эзэн нь түүнийг эргэдэг юм. Намайг ч барих л байсан байх. Гэвч би айдаггүй байж. Тийм ээ... гэснээ элэгдэж хуучирсан палаажаа дахиад нэг өмсчхөж болох нь уу, үгүй юу гэж үзэж байгаа юм шиг бодлогошрон:

	— Нөгөөдөх маань мэдчихээд өрөвдсөн бололтой хаалгаа онгойлгон «тэнэг минь хүрээд ир» гэсэн юм гээд л ярив. Би иймэрхүү яриа сонсохоороо л нэг болж уйдаж гүйцсэн билээ. Гэвч ийм яриа нь бас нэг тааламжтай байдаг нь хүн бүр л өөрийн амьдралын хамгийн сайхан үе болох анхны дурлалынхаа тухай магтаж сайрхах юмгүй, элдэв завхай үггүйгээр, заримдаа энхрий дотно, гунигтай байдлаар ч ярьдаг юм. Ихэнх хүмүүсийн хувьд амьдралын сайн сайхан нь үүнд л байдаг ажээ. Эзэн толгой сэгсрэн инээмсэглэж:

	— Харин эхнэртээ үүнийгээ ч хэлэхгүй шүү, үгүй шүү! Юу гэж ч хэлэх юм бил ээ? Яасан ч л ярихгүй дээ! Тэгээд чи сонс л доо... гээд над биш, өөртөө хэлж байгаа юм шиг л ярина. Хэрвээ түүнийг дуугүй байвал би ярих л байсан юм. Энэ нам гүм, зэлүүд газар ярьж, дуулж, баян хуур тоглохгүй л юм бол дүнсгэр мөрний хүйтэн усанд живсэн энэ чимээ аниргүй хотын дунд үүрд нойрсох байсан биз.

	— Юуны өмнө эрт гэрлэх хэрэггүй. Гэрлэнэ гэдэг маш чухал асуудал. Хаана, яаж амьдрах нь чиний дур. Персэд лалын шашинтан, Москвад цагдаагийн газрын түрүүч байсан ч болно. Санаа сэтгэлээ зовоож яв, хулгай ч хий. Бүгдийг засаж залруулж болно. Харин авгай гэдэг чинь хаврын тэнгэр л гэсэн үг. Түүнийг засаж залруулна гэж ярихгүй. Энэ чинь тайлаад л хаячихдаг гутал биш... гэж эзэн намайг сургана. Түүний царай нь хувирч, бараантан байх ус руу харснаа хөмсгөө зангидаж, бөгтөр хамраа хуруугаараа нухлан:

	— Тийм ээ, хүү минь... Хоёул руу нь л хар. Чи хэдэн тийшээ л хазайж гэж бодлоо ч тэгшхэн л хэвээрээ шүү дээ... Гэвч хаана нь ч гэсэн хавх тавьчихсан л байх бий. Бид сэлсээр Мешерск нуурын бут руу орж ирэв. Энд нуур Ижил мөрөнтэй нийлжээ.

	— Аяархан сэлүүрд гээд эзэн бут руу буугаа шагайв. Хэдэн туранхай цууцаль алснаа:

	— Кунавино явъя! Би тэнд орой болтол байна, харин чи хариад намайг гэрээний хүмүүстэй үлдсэн гээрэй хэмээн тушаав.

	Ингээд түүнийг мөн л усанд авхуулчихсан тосгоны нэг гудамжинд буулгаад яармагаар дайран Стрелка руу буцав. Завиа сэлүүрдэн хоёр голын бэлчир, хот, галт онгоцнууд, тэнгэрийг ширтэн явлаа. Өлөн цагаан үүл бүрхсэн тэнгэр нь аварга том шувууны сүрлэг жигүүр адил санагдана. Үүлний хөхрөн харагдах цоорхойгоор алтан нар тусахад хоромхон зуур газрын өнгө зүс даган өөрчлөгдөнө. Эргэн тойрон бүх юм итгэл төрмөөр хөгжөөн цуурайтай ажээ. Голын түргэн урсгалд тоо томшгүй олон сал шоволзон хөвж, дээр нь яваа сахалтай эрчүүд их л суурьтай зогсож, урт сэлүүрээрээ хатган, нэг нэгийгээ, урьдаас нь ирж яваа галт онгоц хоосон ачааны онгоц чирэн, ус түүний нь авч явчих гээд хоёр тийш нь дайвалзуулна. Галт онгоц цурхай шиг хамраараа эргэлдэн, өөдөөс нь шуугин ирэх ус руу дугуйгаараа тулан уухилна. Ачааны онгоцон дээр хөлөө хажуу уруу нь унжуулчхаад дөрвөн эр зэрэгцэн суужээ. Улаан цамцтай, нэг нь дуу дуулахад үг нь сонстохгүй байсан ч миний мэдэх дуу бололтой.

	Энд, хөгжөөн шуугиантай энэ гол дээр бүх юмыг нь би таних, мэдэх юм шиг, бүгдээрээ нэг л ойр дотно мэт санагдав. Харин ард үлдсэн усан дундах хот бол муухай зүүд, эзний хоосон бодол, түүнтэйгээ адил учир нь сайн ойлгогдохгүй зүйл шиг бодогдоно. Эл бүгдийг ханатлаа харж аваад гэртээ буцахдаа өөрийгөө насанд. хүрсэн хүн шиг сэтгэж, ямар ч ажил хийж чадах юм шиг бодож билээ. Замдаа хажуугийн өндөрлөгөөс Ижил мөрнийг харахад алсаас газар дэлхий хүссэн бүхнийг минь амлаж чадах аварга том зүйл шиг харагдав.

	Гэртээ би унших номтой байлаа. Марго хатны сууж байсан байранд одоо нэг нь нөгөөгөөсөө гоё таван бүсгүй, гимназын хоёр сурагч, нэг үгээр хэлбэл өнөр өтгөн ам бүл байна. Тэд л над ном өгнө. Би Тургеневийн номуудыг шуналтайяа уншлаа. Тэгэхэд түүний хэлж байгаа бүхэн нь ойлгомжтой, энгийн, намар шиг л тунгалаг байдаг. Мөн баатрууд нь цэвэр ариун хүмүүс, номхон хүлцэнгүйгээр өгүүлж буй юм бүхэн нь тааламжтай сайхан санагдана. Үүнд нь би гайхаж биширдэг сэн.

	Помяловскийн «Бурса»-г уншаад тэр нь бурхны хөрөг зургийн газрынхны амьдралтай тун төстэйг санаж гайхсан билээ. Уйтгар цөхрөлөөс саваагүйтэж дүрсгүйтэхэд хүргэдэг энэ байдал над танил юм. Орос ном уншихад ямар нэг танил, гунигтай зүйл сэтгэлийг минь хөндөн, ном дотор их мацаг барих ёслолын хонхны дуу шингэж, түүнийг нээхэд аяархан жингэнэх мэт санагдана.

	«Амьгүй албатыг» би нэг их сонирхсонгүй. «Эзэнгүй байшингаас олдсон тэмдэглэл» ч мөн адил. «Амьгүй албат», «Эзэнгүй байшин», «Үхэл», «Гурван үхэл», «Хэлхээтэй яснууд» гээд л нэг ижил шахуу нэртэй номуудыг өөрийн эрхгүй саатаж харах боловч тиймэрхүү номд улам л дургүй хүрэх болов. «Цаг үеийн туг», «Алхам алхмаар», «Яах вэ?», «Смурин тосгоны түүх» ч бусдын адил мөн сэтгэлд хүрсэнгүй.

	Харин Диккенс, Вальтер-Скоттын ном л над тун аятайхан санагдаж, би ч нэг номыг л хоёр гурав уншдаг байв. В. Скоттын зохиол нь жаахан сунжруу, уйтгартай ч үргэлж сүрлэг жавхаатай байдгаараа баян сүмийн баярын мөргөлийг санагдуулна. Диккенс бол миний бишрэн шүтдэг зохиолч билээ. Энэ хүн хүнийг хайрлах яггүй төвөгтэй урлагийг гайхамшигтай сайн эзэмшсэн ажээ.

	Оройд гаднах шатан дээр олон залуус, ах дүү, тэдний эгч нар, хөвгүүд, гимназын сурагч шантгар хамарт Вячеслав Семашко цугларна. Заримдаа нэг томоохон түшмэлийн охин Птицына ирнэ. Тэгээд л ном, шүлгийн тухай ярьдаг бөгөөд би ном тэднээс их уншдаг учир энэ бүгд над ойр дотно. Тэгэхдээ гол төлөв гимназын тухай ярьж багш нарынхаа талаар гомдол мэдүүлнэ. Тэдний яриаг сонсоод би тэсвэр тэвчээрийг нь гайхаж, өөрийгөө их л чөлөөтэй хүн шиг сэтгэх боловч сургуульд сурдагт нь би тэдэнд атаархдаг билээ.

	Миний нөхөд надаас насаар ахмад ч, би өөрийгөө тэднээс хавьгүй том, юм үзсэн хашир толгой гэж бодно. Тэгээд тэдэнтэйгээ илүү ойр дотно байх сан гэж хүсдэг болохоор ийм бодлоосоо жаахан зовдог л байв. Би гэртээ орой л нэг юм тоос шороонд дарагдчихсан ирэх бөгөөд тэдний нэг л хэвийн сэтгэгдлээс огт өөр бодолтой ирнэ. Тэд хөвгүүд охидын тухай их ярина. Нэгэнд нь сэтгэлтэй болчхоод л шүлэг бичих гэж оролдоно. Би ч элдэв шүлэг зохиож суудаг болохоор тэдэнд тусална. Сүүл холбохдоо гайгүй ч шүлэг минь нэг л шог зүйл болчихно. Ялангуяа Птицынад зориулан олон шүлэг бичсэн. Тэгэхдээ би түүнийг ногоотой, бүр сонгино саримстай ч зүйрлэдэг байв. Үүнийг үзээд Семашко:

	— Үүний чинь ямар шүлэг гэх юм бэ? Гутлын хадаас л байна гэдэг билээ.

	Тэднээс юугаараа ч хоцрохгүйг хичээж, би ч мөн Птицынад сэтгэлтэй болов. Чухам яаж түүнд дурласан юм бүү мэд, харин энэ маань сайнаар л дуусаагүй юм. Звездин цөөрмийн өмхий ногоон усан дээгүүр нэг шалны банз хөвж явахыг үзээд, бүсгүйг түүн дээр суулгаж зугаацуулъя гэсэнд тэрээр зөвшөөрөв. Би банзыг эрэг уруу авчхаад гарч зогсоход намайг дааж байсанд гоёмсог хувцаслаж, элдэв сүлжмэл тууз болсон хатагтай маань гунхалзан нөгөө үзүүр дээр нь гарч зогсов. Гэтэл намайг модоороо газар хатган эргээс холдтол банз маань хөмөрч, хүүхэн цөөрөм уруу ойчдог байлаа. Би ч түүний хойноос рыцарь шиг л шумбан орж эрэг дээр гаргав. Айж, ногоон замагт орооцолдсондоо манай хатагтайн гоо үзэмж нь үгүй болжээ. Тэрээр нойтон нударгаараа сүрдүүлэн:

	— Чи намайг санаатай живүүллээ! хэмээн хашхичив. Тэрээр миний үнэн сэтгэлээсээ учирлан хэлсэнд маань итгэсэн ч үгүй, түүнээс хойш намайг дайсагнан үзэх болов.

	Ер нь энэ хотод амьдрах нэг их ч сонин биш байв. Хөгшин эзэгтэй урьдын адил над дургүй, залуу нь болохоор сэжиглэж сэрдэнэ. Сэвхнээс улам ч цоохор нүүртэй болсон Викторушка хүн болгонд уцаарлан ямар нэг юманд ихэд гомдсон мэт ажээ. Эзэн маань зурах ажил ихтэй. Ахтайгаа хамжаад барахгүй болохоор миний хойд эцгийг туслуулахаар ирүүлэв.

	Нэг өдөр эртээ, таван цагийн үед яармагаас эргэж ирээд л цайны ширээний дэргэд эзэнтэй хамт миний аль эрт мартчихсан тэр хүн зогсож байхыг үзэв. Тэрээр

	— Сайн байна уу? гээд над руу гараа сунгав.

	Санамсаргүй тулгарсандаа балмагдаж, өнгөрснөө эргэж санахаас дотор маань буцлах шиг болов. Эзэн:

	— Бүр айчихаа шив дээ гэж дуу алдав.

	Хойд эцгийн аймаар туранхай нүүрэнд инээмсэглэл тодрон, хар нүд нь улам ч том болж, ядарч сүр сүлд нь буурчихсан харагдав. Нарийхан халуун хуруугаар гарын минь барьж:

	— За дахиад л уулзах шив дээ гэж хэлээд ханиалгана. Би ч тэндээс зодуулчихсан юм шиг тэнхээгүй амьтан гарч ирлээ. Бид хоёр хоорондоо нэг л болгоомжтой, учир битүүлэг харьцах болов. Тэрээр намайг нэр овгоор минь дуудан үеийн хүнтэйгээ адил ярина.

	— Мухлагт очихдоо над Лафермын тамхинаас зуун грамм, мөн ороох цаас, нэг фунт чанасан хиам аваад ирээрэй... Түүний над өгч байгаа мөнгө гарт нь бүлээсчихсэн эвгүй байдаг билээ. Ер нь тэрээр уушгины сүрьеэтэй, удаан наслахгүй гэдэг нь хараажаар илт байв. Өөрөө ч үүнийгээ мэдээд, шовх хар сахлаа ирмэж:

	— Миний өвчин бараг эдгэрэхгүй биз. Гэхдээ мах их идвэл засал авна л даа. Эдгэж ч болох юм гэж хүнгэнэсэн тайван дуугаар хэлнэ.

	Хойд эцэг маань учиргүй их идэж, тамхийг ч уугиулна. Хоолоо идэхдээ л тамхиа амнаасаа салгадаг биз. Би өдөр бүр л түүнд хиам, гахайн мах, сардин загас авчирна. Харин эмээгийн эгч нь яагаад ч юм их л итгэлтэйгээр:

	— Хоолоор хүнийг тэжээх биш. Үхлийг хэн ч мэхэлж чадахгүй. Чадахгүй шүү гэж тавладаг байв. Гэрийн эзэд түүнийг их л хөөрхий амьтан мэт янз бүрийн эм ууж үзэхийг байн байн зөвлөнө. Харин байхгүй хойгуур нь шоолж доог хийнэ.

	— Язгууртан л гэсэн үг. Ширээгээ цэвэрлэхгүй бол талхны үртэснээс ялаа үрждэг гэнэ гэж залуу эзэгтэйг ярихад, эмгэн дуу нийлүүлэн:

	— Яг л язгууртан! Зүлгэсээр байгаад сюртук дээл нь гялайчхаж. Тэгтэл мөн л сойздоод байх нь тэр. Тоос ч байж болохгүй гэнэ. Цамаан амьтан шүү гэв. Харин эзэн тэднийг тайтгаруулах мэт:

	— Тэсэж үз, өлөгчин тахианууд минь, тэр чинь удахгүй үхээд өгөх хүн!.. гэв.

	Энэ борчууд болон язгууртны ямар ч утгагүй дайсагнасан харьцаа намайг хойд эцэгтэй минь улам ойртуулав. Цоохор мөөгийг сайхан ч гэсэн иддэггүй шүү дээ!

	Ийм хүмүүсийн дунд хойд эцэг маань тахианы чингэлэгт орчихсон загас адил хэдийд үхэхээ хүлээж байв. Энэ зүйрлэл нь ч энэ бүх амьдралтайгаа адил утга учиргүй юм.

	Би түүнийг миний хувьд мартагдашгүй таатай хэрэг гуайн шинж бүхий эр гэж бодох боллоо.

	Түүнийг, мөн Марго хатнаа ном над ямар л сайн зүйл өгнө, тэр бүхнээр чинь, өөрийн чинь сэтгэл, номоос төрсөн зөгнөл, мөрөөдөл бүхнээ тэдэнд зориулж байлаа. Хойд эцэг маань таатай хэрэг шиг л гаднын, зожиг хүн юм. Тэр гэрийн дотор хэн бүхэнтэй адилхан харьцаж, хэзээ ч түрүүлж дуугарахгүй. Асуусан болгонд нь уриалгахнаар товчхон хариулна. Тэрээр эзнийг сургаж байх нь над их таалагддаг билээ. Хоёулаа ширээний дэргэд тонгойж, хойд эцэг маань хатангир хуруугаараа зузаан цаас товшлон:

	— Энд нурууг түлхүүрээр холбох хэрэгтэй байна. Тэгвэл энэ нь хананд ирэх даралтын хүчийг хуваана. Эс тэгвэл нуруунууд маань ханаа дэлбэ татчихна гэж тайван итгэлтэй хэлэхэд нь эзэн:

	— Чөтгөр аваг, үнэхээр тийм юм! хэмээн бувтнана. Харин хойд эцгийг явчихаар эхнэр нь эзэнд:

	— Гайхмаар юм, цаадах чинь яахлаараа чамайг сургаад байдаг юм! гэв.

	Ялангуяа хойд эцэг маань оройн хоолны дараа шүдээ цэвэрлэж, төвөнхөө төвийлгөж ирээд л, амаа зайлахад нь энэ эмэгтэй маш их эвгүйцэн ярвайж:

	— Евгений Васильич, толгойгоо ингэж гэдийлгэх муу юм биш үү гэнэ. Нөгөөдөх нь эелдэгхэн инээмсэглэн:

	— Яагаад тэр бил ээ? гэвэл

	— Яагаад ч гэж дээ... хэмээн хариулна.

	Тэрээр ясан чичлүүрээр хөхөвтөр хумсаа цэвэрлэх болов. Үүнийг нь үзээд эзэгтэй сэтгэл нь бас догдолжээ.

	— Хараач, хумсаа бас цэвэрлэх юм. Үхэх гэж байж. Гэтэл тийшээ чинь...гэвэл эзэн санаа алдан:

	— Ээ дээ, өлөгчин тахианууд минь, та нар чинь ямар дүүрсэн тэнэг улсууд гээч вэ? гэхэд нөгөөдөх нь дургүйцэн:

	— За, чи чинь юун дэмий яриад байна даа? гэнэ. Эмгэн шөнө болгон л бурхандаа гомдол мэдүүлнэ.

	— Бурхан минь, хүзүүнээс минь энэ нэг өгөр амьтан зүүгдчихлээ. Гэтэл Викторушка бас биднээс төсөөрчихнө байна. Викторушка хойд эцгийн барилыг дуурайх болов. Тэрээр түүний зөөлөн явдал, язгууртных шиг цэмцгэр гарын нь итгэлтэй хөдөлгөөн, зангиагаа цаанаа л нэг гоё зүүн, тамшаалалгүй түргэн идэх чадвар бүгдийг нь дуурайна. Тэр юм болгон л:

	— Максимов, францаар өвдгийг юу гэдэг билээ гээд л асууна. Тэгэхэд нь хойд эцэг маань:

	— Намайг Евгений Васильевич гэдэг шүү дээ хэмээн айвуухан сануулдаг байв.

	— За тийм байж. Цээжийг юу гэдэг юм? Оройн хоолон дээр Викторушка ээждээ:

	— Ма мер, донне муазанкор3 давсалсан мах хэмээн захирангуй хэлэхэд эх нь уярсан байдалтай:

	— За чи чинь, франц болчихоо юу? гэнэ. Харин хойд эцэг маань хэлгүй дүлий юм шиг ажрахгүй, хэнийг ч хайхарсан шинжгүй мах зажилж сууна. Нэг удаа ах нь Викторушкад:

	— За Виктор минь, франц хэл сурчихаараа амраг бүсгүйтэй болох хэрэгтэй... гэвэл эзэгтэй зэвүүцсэн мэт халбагаа ширээн дээр хаячхаад нөхөртөө:

	— Чи чинь миний дэргэд ийм өөдгүй юм ярихаас ичихгүй байна уу? хэмээн хашхирахад нь хойд эцэг маань анх удаа л зөвхөн инээмсэглэв. Заримдаа тэр над дээр ирнэ. Би дээврийн хөндийд гардаг доор харанхуй буланд унтаж, цонхны эсрэг талын шатан дээр нам унтдаг байв. Хойд эцэг маань тамхиныхаа утааг гадагш гарган:

	— Уншаад л байна уу? Энэ чинь ямар ном бэ? хэмээн асуухад цээжин дотор нь хяхтнан хэрчигнэх шиг санагдана. Намайг номоо үзүүлэхэд нүүрийг нь харчхаад:

	— Аа, би уншсан юм шиг байна. Тамхи татах уу? гэнэ. Тэгээд л тамхилцгаана. Цонхоор хог новш нь хөглөрсөн хашааг харан:

	— Чамд сурах боломж байхгүй нь их харамсалтай юм. Уг нь ч авьяас бий л дээ гэв.

	— Би сурч л байна шүү дээ, уншаад л...

	— Энэ чинь бага хэрэг. Сургууль, систем хэрэгтэй... Тэгэхэд «эрхэм минь, танд сургууль, систем ч байсан. Гэтэл ямар үр дүнд хүрээв дээ?» гэж асуумаар санагдав. Харин мань эр бодлыг минь таачихсан мэт:

	— Угийн суурь байвал ч сургууль сайн хүмүүжүүлнэ шүү. Зөвхөн өндөр боловсролтой хүмүүс л амьдралыг хөдөлгөнө... гэв. Нэг удаа тэрээр надад зөвлөсөн нь:

	— Чи эндээс явсан чинь дээр дээ. Энд өөрт чинь дэмий, ямар ч ашиг алга...

	— Над ажилчин хүн таалагддаг юм.

	— За... юугаараа тэр вэ?

	— Тэдэнтэй байх сонин.

	— Тийм ч байж болох юм...

	Нэг удаа тэрээр:

	— Энэ гэрийнхэн чинь үнэндээ өөдгүй новшнууд юм даа, новшнууд... гэв.

	Энэ үгийг ээж минь, хэдийд яаж хэлснийг санамагц, би өөрийн эрхгүй түүнээс зайлсхийн зогсвол, мань эр инээмсэглэв.

	— Чи тэгж боддоггүй гэж үү?

	— Боддог.

	— За тэр... Би үүний чинь мэдэж л байна.

	— Гэлээ ч эзэн маань над таалагддаг юм шүү.

	— Тийм ээ, тэр чинь зүгээр эр шүү. Гэвч инээдтэй хүн дээ.

	Над хойд эцэгтэйгээ номын тухай яримаар санагддаг боловч, тэрээр номд дургүй бололтой. Тэгээд ч над нэг бус удаа:

	— Чи нэг их сонирхох хэрэггүй. Номд чинь юм болгоныг нэмж чимээд л, нэг тал руу нь гуйвуулсан байдаг юм. Ном бичдэг хүмүүсийн ихэнх нь л энэ эзэн шиг өчүүхэн амьтад гэж зөвлөсөн билээ. Иймэрхүү бодол нь надад зоригтой санагдаж, сонирхлыг минь татдаг байв. Нэг өдөр тэрээр асуусан нь:

	— Чи Гончаровыг уншсан уу?

	— «Паллада», — хөлөг онгоц.

	«Паллада» чинь их уйтгартай ном. Ер нь Гончаров Оросын хамгийн ухаантай зохиолч доо. Түүний «Обломов» гэдэг романыг уншаарай. Энэ бол шударга, зоригтой бичсэн ном доо. Ер нь оросын уран зохиолын сод нь болох зохиол гэв. Диккенсийн тухай мань эр:

	— Энэ шал дэмий. Нээрээ шүү. Харин «Шинэ цаг» сэтгүүлийн хавсралтад «Антоний гэгээнтний дур хүслэн» гэдэг их сонин зүйл гарчээ. Уншаад үзээрэй. Чи чинь сүм, сүмийн тухай номд дуртай байх аа? Энэ ч харин чамд хэрэгтэй зүйл дээ... гэж ярив.

	Тэгээд над боодолтой хавсралт авчирч өгсөнд, би Флоберын цэцэн мэргэн зохиолыг уншив. Энэ нь над хутагтуудын тухай эцэс төгсгөлгүй урт яриа, мөн тэр нэгэн цэцэрхэгчийн аль эрт ярьсан зарим зүйлийг санагдуулав. Ингээд л нэг их сэтгэгдэл төрүүлсэнгүй. Харин түүнтэй хамт гарсан «Араатныг номхруулагч», Упилио Файмалийн дуртгал л илүү сонирхолтой санагдав. Үүнийгээ хойд эцэгт хэлбэл, тэрээр:

	— Тиймэрхүү ном унших арай болоогүй байж л дээ. Гэхдээ түүнийг мартаж болохгүй шүү... хэмээн тайван хэлэв. Заримдаа тэрээр надтай нэг ч дуугарахгүй баахан сууна. Үе үе ханиалган, утаа баагиулаад, ингээд сууж байхад нь сайхан нүд нь цог шиг гялалзан харагдана. Түүнийг хараад ийнхүү энгийн шударгаар, ямар ч гомдолгүй үхэж байгаа энэ хүн хэзээ нэгэн цагт эхтэй минь ойр дотно байж, түүнийг гомдоож байсан гэдгийг заримдаа мартчихдаг сан. Хойд эцэг маань одоо нэгэн оёдолчин хүүхэнтэй амьдардгийг би мэдэх юм. Тэгээд тэр хүүхэн ийм эв хавгүй урт үе мөчтэй, амнаас нь өмхий үнэртэй байдаг энэ хүнийг үнсэн таалахдаа яагаад сэжиг төрдөггүй юм бол гэхээс гайхаж, өрөвдөх ч шиг болно. Заримдаа хойд эцэг маань таатай хэрэг шиг зөвхөн өөрийнх нь бодол байх гэмээр юм ярина.

	— Би анчин нохдод дуртай. Тэнэг ч гэсэн сайхан амьтад шүү. Би их дуртай. Сайхан хүүхнүүд ч тэнэг л байдаг даа. Тэгэхэд нь би «Чи хэрвээ Марго хатныг мэддэг сэн бол» гэж бахархан боддог сон. Тэрээр нэг өдөр:

	— Нэг байшинд удаан амьдарсан хүмүүсийн цөмийнх нь царай адилхан болчихдог юм гэхэд нь би дэвтэртээ тэмдэглэж авав. Ийм сургаалыг би аятай сайхан зүйл шиг л хүлээж. Нээрээ ч цөмөөрөө нэгэн хэвийн үхширмэл үг хэлээр харилцаж байдаг энэ гэрт ийм сонин үг хэллэг сонсоно гэдэг тааламжтай байлгүй яах вэ.

	Хойд эцэг маань надтай ээжийн тухай ярьдаггүй, нэрийг нь ч хүртэл дурсдаггүй байсан юм. Энэ нь ч над таалагдаж, хүндэтгэх сэтгэл төрүүлдэг байв. Нэг удаа бурхны тухай юу ч билээ, нэг юм асуусанд над руу харснаа:

	— Мэдэхгүй юм. Би бурханд итгэдэггүй хэмээн тайван хэлэв. Ситановын тухай яривал мань эр анхааралтай чагнаснаа:

	— Тэр чинь эргэцүүлэн боддог хүн байна. Тийм хүн ямар нэгэн юманд итгэдэг юм. Би бол зүгээр л итгэдэггүй гэж тайвуухан хэлэв.

	— Итгэхгүй байж болно гэж үү?

	— Яагаад болохгүй бил ээ? Би итгэдэггүй. Харж байгаа биз дээ!

	— Би түүний үхэж байгааг л харж байв. Гэхдээ түүнийг өрөвдөж байсан болов уу даа. Харин ойр дотнын хүнээ үхэж байгааг, үхлийн нууцыг сонирхох зүйн сэтгэл анх удаа намайг эзэмдэж билээ. Энэ хүн өвдгөөрөө биеийг минь шүргэн, сэтгэл нь хөдөлчихсөн бодлогошрон сууна. Тэгээд өөртэй нь харьцдаг байдлаар хүмүүсийг дугаарлан, аливаа бүхний тухай ярихдаа шүүн хэлэлцэх эрхтэй засгийн сайд шиг ажээ. Түүнд над ямар нэг хэрэгтэй юм, бас хэрэггүйг нь улам дөвийлгөдөг тийм юм ч байх юм. Энэ хүн бол таньж мэдэх аргагүй тийн нарийн төвөгтэй зүйл, эмх замбараагүй олон бодол хуран байгаа сав шиг санагддаг байв. Би түүнд ямраар ч хандсан тэр бол миний нэг хэсэг маань болж, миний дотор хаа нэгтээ амьдарч, намайг түүний тухай бодоход сүнс нь надаас салахгүй байгаа мэт санагдана. Маргааш тэрээр тархи толгой, зүрх сэтгэлд нь нуугдаж байгаа тэр бүхнийхээ хамт, сайхан нүднээс нь мэдэж болох тэр бүгдийн хамт алга болно. Түүнийг үгүй болохын хамт намайг ертөнцтэй холбож байгаа амьд хэлхээний нэг хэсэг тасарна. Тэгээд над зөвхөн дуртгал, үүрд хязгаарлагдмал, хувиршгүй дуртгал л тэр чигээрээ үлдэх юм. Харин өөрчлөгдөн хувирагч, амьд дуртгал нь үгүй болно. Гэвч энэ бол зөвхөн бодол юм. Түүний цаана үгээрээ илэрхийлж болшгүй бөгөөд эдгээр бодлыг төрүүлэн тэжээж, амьдралын аливаа үзэгдлийг анхааран үзэхэд сургаж, тэр болгоноос яагаад? гэсэн асуултыг шаардаж байдаг тийм нэгэн зүйл бий.

	Бороотой нэг өдөр хойд эцэг маань

	— Би удахгүй үхэх нь шиг байна. Бие минь нэг их хачин ядарч, юм ч идэх хүсэл алга болжээ... гэж хэлэв.

	Маргааш нь оройн цайны дараа мань эр ширээ, өвдгөн дээр нь унасан тамхины үртсийг хичээнгүйлэн цэвэрлэж, ямар нэг үл үзэгдэх юмыг өөрөөсөө зайлуулж байх мэт. Эмгэн түүнийг хялайн харснаа бэрдээ:

	— Хараач, цэмцгэрхэж байгааг нь хэмээн шивгэнэнэ. Хоёр өдрийн дараа хойд эцэг маань ажилдаа ирсэнгүй.

	Харин эзэгтэй:

	— Май, өчигдөр үдийн хэрд нэг хүүхэн авчирч өгсөн юм. Харин би дамжуулахаа мартчихаж. Аятайхан амьтан байна лээ, чиний юу чинь юм, үнэндээ мэдэхгүй юм гээд том цагаан дугтуйтай захиа өгөв.

	Үзвэл эмнэлгийн хуудсан дээр том үсгээр:

	— «Цаг гаргаж ирж уулзана уу. Би Е. М. Мартыновскаягийнд байна» гэж бичжээ. Маргааш нь би эмнэлгийн нэгэн тасагт хойд эцгийнхээ орон дээр сууж байлаа. Ор нь түүнд богинодож, оймс нь шамраад хөл нь унжина. Сайхан нүдээ эргэлдүүлэн шарлачихсан хана ширтэн, миний царай болон толгойн тушаа нь мухар сандал дээр сууж байгаа эмэгтэйн бяцхан гарыг ээлжлэн харна. Бүсгүй гараа дэрэн дээр нь тавьсанд, тэрээр амаа ангайн гарт нь хацраа үрнэ. Энэ бол махлаг биедээ сайтар индүүдсэн хар платье өмссөн зуувандуу царайтай хүүхэн байв. Тэрээр нулимстай нүдээрээ хойд эцгийн маань нүүр, урт мөч, том шөнтгөр хамар, амыг нь салахгүй ширтэнэ. Тэгээд:

	— Лам дуудах сан. Энэ маань харин хүсэхгүй байна... Юу ч ойлгохгүй юм гэж шивгэнэнэ. Тэгснээ гараа дэрэн дээрээс аваад мөргөж байгаа юм шиг цээжиндээ барина. Хойд эцэг маань мөч хэртэй ухаан оров. Тааз руу ширтсэнээ бодлогошрон, хөмсгөө зангидна. Тэгснээ гэнэт нэг юм санасан мэт над руу эцэнхий гараа сунган:

	— Чи юу? Их баярлалаа. Харж байгаа биз дээ... Бие маань... тун тааруу байна гэв. Ингээд ядарсан бололтой нүдээ анихад нь би хөхөвтөр хумстай хүйтэн гарыг нь илэв. Эмэгтэй түүнийг:

	— Евгений Васильевич, зөвшөөр л дөө... хэмээн аяархан хэлсэнд, тэрээр бүсгүй рүү нүдээрээ заан:

	— Их сайн хүн танилц гэв.

	Амаа том ангайн хэсэг дуугүй болсноо гэнэт хэрээ шиг сөөнгө дуугаар бархирав. Тэгснээ орон дээрээ тийчгэнэж, хөнжлөө авч хаялан, хоёр гараараа тэмтчив. Бүсгүй ч үнгэгдсэн дэрэнд толгойгоо шаан дуу алдлаа.

	Хойд эцэг маань удалгүй амьсгаагаа хураахад дорхноо царай нь тавирах шиг болов. Би эмнэлгээс нөгөө эмэгтэйг сугадан гарч ирэхэд, тэрээр өвчтэй хүн шиг гуйвчин, гартаа алчуураа хумьж бариад, нулимс дүүрсэн хоёр нүдээ ээлжлэн арчина. Тэгснээ алчуураа улам ч чанга хумхиж бариад түүнээ өөрийн нь хамгийн үнэтэй, эцсийн дурсгал шиг харж байснаа, гэнэт намайг налан зогсоод:

	— Өвөл хүргэсэнгүй. Бурхан минь, юу гээч болж байна даа... хэмээн зэмлэнгүй дуугарав. Тэгээд нулимсанд норсон гараа сунгаж:

	— Баяртай. Тэр чамайг их магтдаг байсан юм шүү. Маргааш оршуулна гэлээ.

	— Таныг хүргэж өгөх үү?

	Нөгөө бүсгүй намайг харснаа:

	— Яах юм. Одоо ч шөнө биш, өдөр шүү дээ гэв.

	Мухар гудамжны цаанаас харахад тэрээр хаашаа ч яарахгүй яваа хүн шиг аажуухан алхана.

	Тэгэхэд найман сар болж, модод навчаа гүвж байсан цаг.

	Надад хойд эцгийнхээ оршуулгад очих зав олдсонгүй. Тэр хүүхнийг ч түүнээс хойш ер үзээгүй билээ.

	XVII

	Би өглөө бүр зургаан цагт яармаг руу ажилдаа явна. Тэнд хамт ажилладаг нөхөд маань сонин хүмүүс юм. Николай хутагттай адилхан буурал мужаан Осип бол хурц хэлтэй, шаламгай хүн. Их сүсэгтэй, ямагт бодлогоширч явдаг чулуучин. Петр харин гэгээнийг санагдуулахуйц билээ. Шар сахалтай, цэнхэр нүдтэй шаварчин Григорий Шишлин бол цаанаа сайхан сэтгэлтэй цэвэрхэн ч эр. Бас Ефимушка гэх нэг бөгтөр дээвэрч бий. Урьд нь зурагчныд амьдарч байх сүүл үедээ би энэ хүмүүсийг мэдэх болсон. Бүтэн сайн өдөр бүр л нэг их буурьтай, сүрхий хүмүүс гал тогоонд орж ирээд тааламжтай, миний хувьд соньхон үг яриа дэлгэнэ. Тэгэхэд эдгээр тохитой томоотой эрчүүд яахын аргагүй сайн хүмүүс шиг санагддаг байв. Цөмөөрөө цаанаа нэг сонин, бас Кунавиногийн хулгай хийж согтуурахаас хэтрэхгүй, хэрцгий борчуудаас огт өөр билээ. Тэдний дотроос шаварчин Шишлин над бүр ч илүү таалагдана. Намайг артельд нь оръё гэж гуйхад тэрээр алтан шар хөмсгөө цагаан хуруугаараа маажин:

	— Чамд арай л эрт байна, манай ажил амаргүй шүү. Нэг жил хүлээ л дээ... гэж эвтэйхэн татгалзсан юм.

	Тэгснээ сайхан толгойгоо сэгсрэн байж

	— Эсвэл амьдрал тааруу байна уу? за зүгээр, тэвч, биеэ сайн барь, тэсвэл ч тэсэж чадна! гэв.

	Чин сэтгэлийн энэ зөвлөгөө над юу өгснийг мэдэхгүй юм. Харин би түүний нь талархалтайяа тогтоож билээ.

	Одоо энэ эрчүүд бүтэн сайн бүр өглөө ирнэ. Тэгээд л гал тогооны сандал дээр тойрон сууж, эзнийг хүлээх зуураа сонирхолтой яриа дэлгэнэ. Эзэн орж ирээд л тэдэнтэй мэндлэн дуу шуу болно. Тэгээд чийрэг гаруудыг нь ээлжлэн атгаад урд буланд сууснаа сампин, боодолтой мөнгө гаргана. Ажилчид ч өөрсдийн тооцоо, үнгэгдсэн дэвтрээ дэлгэн долоо хоногийнхоо хөлсийг бодуулж эхлэх нь тэр.

	Тоглоом наадам, ярианы далимаар эзэн тэднийг, нөгөөдүүл нь эзнийг араар нь тавих гэж хичээцгээнэ. Заримдаа ч гайгүй сайн маргалдах авч гол төлөв нөхөрсгөөр инээлдэх нь л дуулдана.

	— Ээ, хонгор минь, чи чинь төрөхөөсөө луйварчин эр шив дээ гэвэл эзэн зовсондоо инээмсэглэж:

	— За, та нар чинь ч зэрлэг тахиа шиг бас л яггүй дээрэмчид байна даа гэнэ.

	Ефимушка хэлснийг нь зөвшөөрөх мэт:

	— Өөр яах вэ! гэвэл Петр

	— Хулгайлснаараа л амь зууж байна, хийж авснаа бол бурхан, хаан хоёртоо өргөчихнө шүү дээ хэмээн үнэнээсээ өгүүлнэ. Хариуд нь эзэн:

	— Иймээс л би ч гэсэн та нарыг залилчихмаар санагддаг юм гээд инээнэ.

	Нөгөөдүүл нь түүнийг дэмжин:

	— Тэгэхлээр, залилах л хэрэгтэй биш үү?

	— Мэхлэх үү? гэцгээнэ. Григорий Шишлин их сахлаа цээжиндээ наалдуулан илснээ уянгатай гэгчийн дуугаар хэлсэн нь:

	— Ах дүү нараа, ажил хэрэгтээ орцгооё. Хуурч мэхлээд яах вэ? Шударгаар амьдарна гэдэг чинь юм бүхэн тайван сайхан байхыг хэлэх биш үү? тийм үү? Энүүхэн үест түүний цэнхэр нүд нь харлан гүйгээд, өөрөө ер бусын сайхан харагдана. Бүгдээрээ түүний хэлсэн үгэнд жаахан зовсон бололтой эргэцгээхэд нүдэнд нэг л дулаахан, Осип эр хүн эр хүнээ хайрлах мэт:

	— Эр хүн нэг их залилахгүй дээ! гээд шүүрс алдав.

	Бараан царайт чулуучин ирэн, дээрээс бөгтийн, өтгөн баргил дуугаар:

	— Намаг гэдэг чинь там, цаашлах тутам шигдээд гэхэд нь эзэн тэдний яриатай өнгө нийлэн:

	— Би ч яах вэ... аяар нь л байгаа юм... гэв.

	Тэгээд л нэг нэгийгээ залилчих санаатай баахан цэц булаалдана. Дараа нь тооцоогоо дуусгачхаад ихэд чармайсандаа хөлөрч ядарчихсан эрчүүд гуанзанд цай уухаар явцгаахдаа эзнээ урихаа мөн мартахгүй аж.

	Би яармаг дээр энэ хүмүүст хадаас, туйпуу, банз хулгайлуулчихгүй байхыг хариуцна. Тэд нар манай эзнийд ажиллахаас гадна тусгай гэрээтэй. Тэгээд энэ бусад ажилд нь хэрэгтэй л бол юу ч байсан хамар доороос минь аваад явчихыг хичээнэ. Энэ хүмүүс намайг дотно угтсан бөгөөд Шишлин өөдөөс минь:

	— Чи артельд оръё гэж надаас гуйж байснаа санаж байна уу? Харин одоо миний дарга болчхоод байдаг гэвэл Осип:

	— Тийм ээ, хариулж хайрлах, бурхан чамд туслах болтугай! гэж хариу өчив.

	Петр л дурамжхан байдалтай:

	— Залуу тогоруугаар хөгшин оготнуудыг захируулах гээч болоо шив дээ... гэв.

	Үүрэгт ажлаасаа болоод би нэлээд эвгүй байдалд ордог байв. Энэ хүмүүс цөмөөрөө л цаанаа нэг онцгой, сайн, өөр хэнд ч тодорхойгүй нэг юм мэдээд байх шиг санагдана. Тэгтэл би тэднийг хулгайч, мэхлэгчид мэтээр үзэх болдог. Ийм болохоор тэдний өмнө ичгэвтэр байлаа. Эхлээд тэдэнтэй хэцүү л байсан. Харин Осип түдэлгүй үүнийг минь мэдчихээд нэг удаа нүүрэн дээр минь хэлсэн нь:

	— За, хүү минь, чи битгий гомдоорой! Энэ чинь хэнд ч хэрэггүй. Ойлгов уу?

	Би ч мэдээж юу ч ойлгосонгүй. Гэлээ ч өвгөн миний төвөгтэй хүнд байдлыг ойлгож буйг би мэдэв. Тэгээд ч бидний хооронд дорхноо л илэн далангүй харьцаа бий болов. Хаа нэгтээ буланд суучхаад л тэрээр намайг сургана:

	— Хэрвээ мэдэх гээд байвал, бидний дотроос чулуучин Петруха л их хулгай хийнэ. Тэр чинь гэртээ олуулаа, ховдог эр. Сайн харж байгаарай. Голж шилнэ гэж байхгүй, дайралдсанаа л авчихна. Фунт хадаас арван туйпуу, шуудай шохой юу л бол нааш нь гэнэ. Уг нь сайн хүн. Бурханд сүжиглэнэ. Яггүй бодолтой, боловсролтой ч эр. Гагцхүү хумслах л дуртай даа. Ефимушка ч аймхай, харахад номхон амьтан. Бас л ухаантай эр, бөгтөр хүмүүс бүгд тэнэг биш шүү! Харин Григорий Шишлин бол ч тэнэгдүү эр. Хүнийхийг авахтай манатай, өөрийнхийгөө л хүнд өгчихнө! Ер нь ямар ч ашиггүй хөдөлмөрлөх юм. Хэн ч цаадхыг чинь залилчихна. Бодлогогүй л хүн...

	— Тэр чинь сайн хүн үү?

	Осип намайг холоос юм шиг харснаа

	— Тийм, сайн хүн шүү! Залхуу хүн сайн байна гэдэг хамгийн хялбар хэрэг. Хүү минь, сайн санаа чинь ухаан шаарддаггүй юм... гэв.

	— Харин та өөрөө ямар юм дээ? гэтэл Осип инээмсэглэснээ:

	— Би хүүхэн адил, эмгэн болно. Тэгэхлээрээ л өөрийнхөө тухай хэлэмз. Чи жаахан азна! Харин хэн болохыг минь оюундаа тунгаах юм би шүү! Үз л дээ гэлээ.

	Тэрээр өөрийн нь болон бусад нөхдийн нь тухай миний бүхий л төсөөллийг үгүйсгэнэ. Гэлээ ч түүний хэлж байгаад эргэлзэх аргагүй байв. Ефимушка, Петр, Григорий цөм л нүдэнд дулаан энэ өвгөнийг аж төрөхийн аливаа хэрэгт өөрсдөөсөө илүү ухаалаг ханддаг, юм мэддэг хүн хэмээн үздэгийг би мэдэх юм чинь. Эдгээр хүмүүс өвгөнтэй бүх зүйлийг л зөвлөн, ихэд хүндэтгэнэ.

	— Бидэнд нэг ийм зөвлөгөө өгөөч гээд л гуйцгаана. Нэг удаа мөн л гуйхад нь Осип хайхарсангүй бололтой яваад өгвөл чулуучин Григорийд:

	— Буруу номтон! гэвэл цаадах нь инээмсэглэн:

	— Марзан эр дээ хэмээн нэмэв.

	Тэгснээ шаварчин надад нөхөрсгөөр сануулан хэлсэн нь:

	— Максим, чи энэ өвгөнтэй болгоомжтой байхгүй бол цаадах чинь чамайг амархан дөнгөчихнө шүү. Ийм хөгшчүүлд явахгүй газар үгүй. Бурхан минь, ямар хорлонтой гэж санана. Салж үзэх юм сан.

	Үүнээс нь би юу ч ойлгодоггүй байв.

	Миний бодоход чулуучин Петр л хамгийн шударга, сүжигтэй хүн билээ. Тэр юм бүхнийг товчхон үнэмшилтэй ярих агаад, байн байн бурхан, там, үхлийн тухай дурсана.

	Ах дүү нар аа, яаж ч зүтгэсэн юунд ч найдах хэрэггүй. Хэн л үхэл, оршуулах газрыг тойроод өнгөрөх билээ дээ! Түүний гэдэс нь үргэлж өвдөнө. Зарим өдөр юу ч идэж чадахгүй болж, хэрчим талх идчихээд л татвалзан, бөөлжис нь цутгана.

	Бөгтөр Ефимушка мөн л их сайн, шударга хүн мэт санагдана. Гэлээ ч заримдаа бүр инээдтэй, тэр ч атугай тэнэгдүү, бүр дүйнгэ солиотой хүн шиг харагдана. Тэрээр янз янзын хүүхэнд дурлаж, тэр болгоныхоо тухай улиг болсон хэдэн үгээрээ ярина.

	Шуудхан хэлэхэд хүүхэн ч биш, цөцгий доторх цэцэг л гэсэн үг, ай даа!

	Куновины цовоо хүүхнүүд мухлагийн шал угаахаар ирцгээхэд нь Ефимушка дээвэр дээрээс бууж ирээд л хаа нэгтээ буланд зогсоно. Тэгээд цогтой бор нүдээ онийлгон амаа дарвайлган

	— Ийм сайхан хүүхнийг бурхан л над илгээж баяр хөөр авчирлаа. Цөцгий дотор цэцэг гээч нь энэ үү. Хувь заяандаа яаж баярлах бил ээ? Ийм гуа үзэсгэлэнт авхайгаас болж би чинь амьдаараа шатах нь байна шүү!

	Ингэж хэлэхээр нь хүүхнүүд инээлдэн нэг нэгэндээ

	— Хараач та минь, бөгтөр маань уярчихжээ гэж хашхиралдана. Ийм тоглоом шоглоомыг дэвэргэн эр анзаарах ч үгүй бөгөөд түүний шанаархаг нүүр нь нойрмог хүнийх шиг харагдана. Тэрээр дэмийрсэн хүн адил ярих агаад гоё сайхан үгийг хамаа намаагүй урсган, хүүхнүүдийн толгойг яахын аргагүй эргүүлнэ. Тэгтэл нь арай нэг эгчмэд нь бусдадаа

	— Та нар яах аргагүй залуу сайхан эр зовж шаналж байхыг харав уу? гэвэл

	— Шувуу шиг л сайхан дуулах юм гэж хариулав. Нөгөө нэг зөрүүд эмэгтэй ч мөчөөгөө өгсөнгүй.

	— Харин сүмийн үүдэнд зогсох гуйлгачин адил биш үү? гэв.

	Ефимушка ч гуйлгачинтай огтхон ч төсөөгүй билээ. Тэрээр ургаа хожуул шиг бэх бат зогсон, дуу нь бүхнийг уриалан дуудах мэт сонсогдоно. Үг нь ч улам л жигтэй болж, хүүхнүүд чимээгүй чагнацгаана. Ефимушка үнэхээр л янаг сэтгэлийн үгийг урсгах ажээ.

	Тэгээд оройн хоолны үеэр, эсвэл наргианы дараа зантгар толгойгоо сэгсэрч ирээд л

	— Ямар аятайхан хонгор гэж санана аа. Амьдралдаа анх удаа л тийм амьтанд халдаж үзлээ гээд л шагшран ярина.

	Өөрийн амжилтын тухай ярихдаа тэрээр бусдын адил гайхуулан, нөгөө номхруулсан эмэгтэйгээ элэглэн шоолох нь үгүй билээ. Харин баярлан талархсан мэт өхөөрдөхөд бор нүд нь гайхсан байдалтай дүрлийн байна.

	Ингэхэд нь Осип толгой сэгсэрч:

	— Ээ дээ, чи ч мөн болихгүй эр юм даа! Одоо хэд хүрч явна даа? гэхэд нөгөөдөх нь

	— Дөчин дөрөв л хүрч байна. Энэ ч юу ч биш ээ, хөө? Би өнөөдөр голд, мөнхийн усанд орсон юм шиг таван насаар залуужлаа. Бие маань эрүүл болж, сэтгэл ч хөнгөрөх шиг болов. Ямар сайхан дамшгууд байдаг гэж бодно, та нар? гэнэ.

	Чулуучин маань хариуд нь:

	— Тавь гараад ирэхээр чинь энэ шалиг зан чинь гашуухан юманд хүргэнэ дээ гэж ширүүхэн хэлэв. Григорий Шишлин болохоор санаашрах мэт:

	— Чи ч мөн ичихээ мэдэхгүй амьтан юм даа гэнэ.

	Гэлээ ч миний харахад сайх дэгжин эр цаадах бөгтөртөө атаархдаг шиг санагддаг билээ.

	Осип тэгшхэн эргүүлсэн буурал хөмсөгнийхөө доороос бүгдийг ширтэн

	— Ямар ч хүүхэн гэсэн өөрийн нь нэг зуршилтай байдаг л даа. Зарим нь аяга халбага цуглуулна. Нөгөө нэг нь элдэв сүлжмэл, бас ээмгэнд дуртай биз. Гэлээ ч бүх хүүхэн цөм л эмээ болдог шүү дээ... хэмээн тоглоно.

	Шишлин эхнэртэй, тэр нь тосгондоо үлдсэн юм. Мань эр мөн л шал угаадаг хүүхнүүдийг сонирхоно. Тэд нь ч ойртоход амархан, цөмөөрөө л «илүү юм олох» гэнэ. Иймэрхүү аргаар юм олохыг энэ гуйланчин тосгоныхон ердийн ажил шиг энгийн зүйлд үзнэ. Гэлээ ч сайх дэгжин эр эдгээр хүүхнүүдэд халдахгүй, зөвхөн холоос өөрийгөө юм уу эсвэл тэднийг хайрлан өрөвдсөн байдалтай нэг л сонин харж зогсоно. Харин нөгөөдүүл нь сээтгэнэж эхэлбэл зовсон аятай холдоно.

	— За та нарыг даа...

	— Чи чинь хачин хүн юм. Ийм завшааныг алдах гэж гээд л Ефимушка гайхаж цөхөрнө. Хариуд нь Григорий

	— Би эхнэртэй шүү дээ гэж сануулах аж.

	— Эхнэр чинь мэдчихнэ гэж үү дээ!

	— Шударга бус явдал гаргавал эхнэр маань хэзээний л мэдчихнэ. Түүнийг яаж ч мэхлэхгүй.

	— Яаж мэдэх юм бэ?

	— Яаж гэдгийг нь мэдэхгүй юм. Харин өөрөө л нөхөртөө чин үнэнч байваас мэдэх л ёстой. Хэрвээ би шударгаар амьдарч, авгай маань нүгэл хийвэл би мөн л мэдчихнэ...

	— Яаж тэр вэ? гэж Ефимушкаг асуухад Григорий дахиад л:

	— Үүнийг би мэдэхгүй гэнэ.

	Чингэхэд дээвэрчин маань гар алдлан

	— За тэр! Үнэнч шударга, мэдэхгүй л гэнэ....Энэ дээ чи ч мөн ухаантай эр ээ!

	Шишлины долоон ажилчин түүнтэй энгийн л харьцаж, эзнээ төдий л тоомсорлохгүй бөгөөд нүднээс далдуур тугал гэж хочилно. Ажилдаа ирээд нөгөөдүүлээ лазагнаж байгааг үзвэл өөрөө зээтүү, хүрз шүүрч аваад л

	— Залуучууд аа, нэмээд байгаарай, ахиулаад байгаарай! хэмээн уриалгахан хашхирснаа ажиллаж эхэлнэ. Нэг удаа эзнийхээ яггүй төвөгтэй даалгаврыг биелүүлж байгаад, би Григорийд

	— Таны хүмүүс чинь муу ажиллах юм гэвэл, мань нөхөр гайхсан мэт

	— За яагаад? хэмээн асуув.

	— Энэ ажлыг өчигдөр үдээс өмнө дуусгах байсан юм. Гэтэл тэд чинь өнөөдөр ч амжихгүй царай байна...

	— Тийм ээ, өнөөдөр дөнгөхгүй нь гэснээ хэсэг дуугүй болов. Тэгээд болгоомжилсон мэт:

	— Би ч мэдэлгүй яах вэ. Гэхдээ бид цөмөөрөө нэг тосгоны өөрийн улс болохоор тэднийг шахаад байхад сэтгэл түвдэхгүй юм. Мөн бодоод үз л дээ. Бурхан залхааж, хар хөлсөө гоожуулан байж талхаа олж идэх юм. Тиймээс чиний ч төлөө, миний ч төлөө, бүхний төлөө л залхаалт хүлээж байна шүү дээ. Гэтэл чи бид хоёр чинь харин ч бага хөдөлж байгаа болохоор тэднийг шахах эвгүй бус уу? гэв.

	Тэр үргэлж л бодлогоширч явна. Яармагийн эл хуль гудамжаар явж байснаа гэнэт Обводный сувгийн нэгэн гүүрэн дээр хашлаганы нь дэргэд зогсчхоод л ус уруу, тэнгэр рүү, эсвэл Ока голын тэртээ тийш ширтэнэ.

	Дайралдаад:

	— Та чинь юу болов? гэвэл сэрэх шиг болж:

	— Аа? Би юу... зүгээр жаал юм харлаа... гээд инээмсэглэнэ.

	— Дүү минь, бурхны авралаар бүх юм сайхан зохилдсон байх юм.

	— Тэнгэр газар... гол мөрөн урсаж, галт онгоц явсаар л. Галт онгоцонд суугаа л бол хаашаа ч явсан дур. Рязань, Рыбинск, Пермь, бүр Астрахань хүрсэн ч болно. Рязаньд би байсан. Хотын хувьд яах вэ зүгээр. Харин Нижнийгээс уйтгартай даа. Астраханий халимагууд олон, би тэдэнд дургүй. Би, мордова, халимаг, перс, герман, ер нь харь үндэстнүүдэд нэг л сүжиггүй хүн...

	Тэрээр яаралгүй ярьж, хэлэх үг нь санал нэгтэй хүнээ эрж тэмтрэх мэт. Чулуучин Петр л түүний ярьсныг зөвшөөрөн:

	— Тэд чинь үндэстэн ч гэж дээ, тодорхой үндэс угсаагүй хажуугийн хүмүүс шүү дээ. Христ бурхнаас заяагаагүй болохоор, түүнд хамаагүй улсууд... хэмээн ярина.

	Григорий сэргэж, улаа бутарч ирээд л:

	— Тийм ч байхаа, эсвэл үгүй ч байлаа гэсэн ах дүү нар минь, би бол цэвэр оросын ард түмнийг хайрладаг, хараа минь цэх шулуун байгаасай л гэж тэр. Жүүд нар ч ялгаа юун байх вэ. Бурханд тийм өчүүхэн ард түмнүүд юунд хэрэг болох вэ дээ. Хэтэрхий бэлэн, төгс байх юм гэж хэлэхэд чулуучин уйтгартай байдалтай:

	— Тийм, хэтэрхий бэлэн төгс юм. Гэтэл илүү юм ч их л байна шүү дээ.

	Тэдний яриаг чагнаж суусан Осип дооглож, ёжлох мэт хэлсэн нь:

	— Илүү юм ч байна аа. Та нарын наад яриа чинь бас л илүү юм. Буруу номтон, бүгдийг чинь нэг залхаагаад өгөх юм сан. Осип өөрийн бодлоо л ярьж байгаа нь энэ билээ. Гэлээ ч мань эр юуг нь зөвшөөрч, юуг нь маргаж байгааг ойлгох аргагүй. Заримдаа тэрээр хэн бүхний санаа бодлыг ялгаагүй хүлээн зөвшөөрч байх мэт. Гэхдээ энэ бүхэнд уйдаж, аливаа хүнийг хагас ухаантай юм шиг үзэх нь олонтоо билээ. Тэгээд ч Петр, Григорий, Ефимушка нарт:

	— Гахайн торойнууд аа, та нар чинь... гэнэ. Тэгэхэд нь нөгөөдүүл нэг их хөгжих ч үгүй, дурамжхан инээмсэглэнэ.

	Эзэн над өдөрт л тавыг хоолонд өгдөг болохоор тэр нь хүрэлцэхгүй, би жаахан өлсдөг байв. Үүнийг минь мэдээд ажилчид өглөө, оройд хамт хооллохыг урина. Заримдаа гэрээнийхэн маань гуанзанд цай уулгаач ч гэхэд нь би дуртай зөвшөөрнө. Тэдний дунд суугаад сонин жигтэй яриаг нь тайвуухан сонсох над тааламжтай санагдана. Шашны номоос миний уншсан элдэв зүйл ч тэдэнд сонирхолтой байв.

	— Чи чинь ном тоншихоороо нэг болж, хөеөгөө дүүртэл чихжээ! гээд Осип намайг хүрэн бор нүдээрээ анхааран ширтэнэ. Түүний нүдний хүүхэн хараа нь үргэлж хөвж, урсаж байгаа мэт харагддаг болохоор нүдээр нь бодол санааг нь таах хэцүү билээ.

	— Чи үүнийгээ битгий мартчихаарай. Нэмж арвижуул. Хэрэг болно шүү. Том болохоороо гэлэн болж ард олноо тайтгаруулахгүй юу! Миллионерууд4 ч... чулуучин хазган хэлсний нь засаж

	— Миссионерууд5... гэв.

	— Юу гэнэ ээ?

	— Миссионерууд л гэдэг шүү дээ! Чи чинь дүлий биш юм байгаа биз дээ?

	— За тийм л болог. Буруу нь номтнуудтай маргалдах гэж яршиг юм. Ер нь нөгөө буруу номтон нь боллоо ч талхаа олоод л байна шүү. Ухаантай бол тэрс үзэлтнүүд ч амь зуугаад л байна. Григорий зовсон аятай инээхэд, Петр харин:

	— Илбэч нар муугүй л амьдарч байна. Элдэв бурхангүйчүүд ч адил хэмээн сахал дотроо дүнгэнэнэ.

	Харин Осип шууд л эсэргүүцэн

	— Бичиг үсэгтэй илбэч амьдрахгүй. Тэдэнд чинь энэ тохирохгүй... гэв. Тэгснээ надад хандан:

	Сонс л доо. Миний хошуунд Тушка гэгч нэг гоонь эр байлаа. Өчүүхэн, хоосон эр. Бичиг цаасаар л амь зууна. Салхины аясаар л байх амьтан. Ажилсаг гэх аргагүй, тэгсэн атлаа зүгээр суухгүй. Хийх юмгүй болохоор нэг удаа сүмд очжээ. Хоёр ч жил болов уу даа. Дараа нь нэг их сонин амьтан хүрч ирдэг байгаа. Үс нь мөрөндөө хүрч, лам малгай толгой дээрээ тавьж, улаан шар чөтгөрийн арьсан өмсгөл өмсжээ. Бүгдийг нүглээ наманчилцгаа! гэв. Нүглээ наманчлахгүй яах билээ дээ, ялангуяа авгайчууд бол. Ингээд л үйлс нь бүтэх нь тэр. Тушка гэдэс цатгалан, согтуурна. Хүүхнүүдэд ч мөн сэтгэл ханамжтай гэж жигтэйхэн. Чулуучин үгийг нь тастан:

	— Гэдэс цатгалан, ууж байхдаа л гол нь юм уу? хэмээн уурсав.

	— Өөр юунд байх юм?

	— Гол нь үг хэлэнд л байх шүү!

	— Түүний хэл яриаг нь харин сайн анзаарсангүй. Би ч гэсэн ярихдаа муугүй шүү дээ.

	— Бид Димитрий Васильич Тушниковыг гайгүй сайн мэднэ л дээ гэж Петрийг гомдонгуй хэлэхэд, Григорий дуугүй л толгой унжуулан шилэн аягаа ширтэв.

	— Би маргах гээгүй. Максимычд л хэрчим талханд хүрэх элдэв арга зам байдгийг хэлж өгөх гэсэн юм хэмээн Осип эвлэрэнгүй хэлэв.

	— Зарим зам нь ч шоронд хүргэнэ шүү...

	Осип үүнийг зөвшөөрөх мэт:

	— Цөөнгүй шүү! Ямар ч замаар явсан лам болно гэж үгүй.

	Хаана эргэхээ мэддэг байх хэрэгтэй гэв. Осип ер нь шаварчин, чулуучин гэх шиг үнэн сүжигтнүүдийг заримдаа гоочилж даажигнана.

	Магадгүй, тэдэнд дургүй ч байж болох юм. Гэлээ ч үүнийгээ аятайхан аргалаад л мэдэгдэхгүй. Түүний хүмүүстэй ямраар харьцдагийг нь мэдэх амаргүй. 

	Харин Ефимушкатай арай л зөөлөн сайн харьцдаг болов уу. Хэдийгээр цөмөөр бурхан шашин, үнэн мөн, бас зовлон зүдүүрийн тухай ярих дуртай ч дээвэрчин л үүнд оролцох нь ер үгүй. Бөгтөр нуруунд нь сандлын түшлэг саад болох учир сандлаа хажуугаар нь ширээ рүү харуулж тавьчхаад аяга аягаар цай уун тухална. Тэгснээ гэнэт нэг юмнаас сэрэмжлэх мэт болж, утаа дүүрсэн тасалгааг тойруулан харж, бусдын учир начир нь олдохгүй яриаг чагнах шиг болсноо үсэрч босоод алга болно. Энэ бол түүнээс авлагатай хэн нэгэн хүн гуанзанд орж ирснийх. Ефимушкагийн өр тавьсан хүн арваар тогтохгүй. Зарим нь ч зоддог болохоор тэрээр нүглээс зугтаадаг юм.

	— Гайхлууд чинь уурлацгаах юм. Мөнгөтэй байгаад л би өгөхгүй байна гэж үү дээ? гэж тэр гайхаж ядна. Осип ч дагалдан: 

	— Хатсан өгөр мод чинь! гэнэ.

	Заримдаа Ефимушка таг чиг юм бодоод удтал сууна. Тэгэхэд нь шөрмөслөг нүүр нь зөөлөрч, сайхан хоёр нүд нь улам ч аятайхан ширтэн байна.

	— Цэрэг эр минь, юунд санаашрав? гэхэд

	— Хэрвээ баян байсан бол ёстой язгууртан авхайтай, хурандаагийн охинтой гэрлэж, үнэхээр нэг хайрлах сан, бурхан минь. Түүнийхээ дэргэд амьдаараа шатаж байх сан гэж бодож байна даа. Ах дүү нар минь, би нэг хурандаагийн зуслангийн байшинг дээвэрлэж байсан юм л даа...

	— За тэгээд тэр чинь нэг бэлэвсэн охинтой байгаа биз. Бид иймэрхүү юм ч сонссон гэж Петр дурамжхан яриаг нь таслав. Харин Ефимушка гарынхаа алгаар хоёр өвдгөө үрснээ бөгтөр нуруугаараа салхи зүсэн ганхаж цааш ярьсан нь:

	— Заримдаа гоёчхоод цэмцийсэн цагаан амьтан цэцэрлэгт зугаалж явааг нь дээвэр дээрээс харахад энэ нар, хөрст дэлхий ч над хэрэггүй юм шиг санагддаг сан. Тэгээд тагтаа болж нисээд хөл доор нь буух сан гэж бодогдоно. Цөцгий доторх булбарай хөх цэцэг л гэсэн үг. Ийм хатагтайтай бүхий л амьдралаа шөнөөр өнгөрөөсөн ч яах вэ.

	— Тэгээд юугаар бор гэдсээ дүүргэх юм? гэж Петрийг ширүүхэн асуувал, нөгөөдөх нь ер зовсон шинжгүй,

	— Бурхан минь! Тийм л их юм хэрэгтэй гэж үү дээ! Тэгээд ч тэр чинь баян хатагтай... гэнэ.

	Осип инээн:

	— Харин хэдийд нь чи энэ бүхнээ амжуулах юм бил ээ? гэнэ. Ефимушка авгайгаас өөр зүйл ярихгүй. Ажлаа жигд хийдэггүй хүн. Заримдаа яггүй сайн ажиллана. Заримдаа юм нь бүтнэ гэж байхгүй. Нэг бол алхаараа залхуутайяа тогшин, энд тэндгүй зай завсар үлдээнэ. Түүнээс үргэлж л тос, өөх үнэртэнэ. Гэлээ ч бас өөрийн нь таатай аятайхан үнэр бий. Энэ нь саяхан унагасан модных шиг үнэр бий. Мужаантай ярилцахад нэг л хөгжилтэй. Гэлээ ч энэ нь тэр болгон аятайхан санагдахгүй. Түүний яриа үргэлж л зүрх сэтгэл түгшүүлж, үнэнээсээ хэлж байна уу, эсвэл тоглож байна уу гэдгийг нь ялгахад амаргүй. Григорийтой бас бурхны л тухай ярьсан нь дээр. Тэр өөрөө ч үүнд дуртай, бурхандаа ч тун сүжигтэй. Намайг:

	— Гриша, бурханд итгэдэггүй хүмүүс байдгийг чи мэдэх үү? гэвэл тайван инээмсэглэснээ:

	— Яагаад тэр бил ээ? гэнэ.

	— Бурхан байхгүй л гэлцэх юм.

	— Аа тийм бий! Би үүнийг мэднэ. Тэрээр ялаа харагдахгүй атал гараараа хий үргээнэ.

	— Бүр Давыд хаан «Тэнэг хүн сэтгэл дотроо бурхан байхгүй гэж боддог юм» хэмээн хэлсэн нь бий. Нөгөө тэнэгүүдийн тухай л тэр шүү дээ. Бурхангүй амьдрах аргагүй... Осип хэлсний нь зөвшөөрөх мэт:

	— Петрухагаас бурхны нь авчих л даа. Тэгвэл цаадах чинь чамд нэг үзүүлээд өгөх вий.

	Шишлины цэвэрхэн царай нь ширүүн дүртэй болж, хумсанд нь шохой наалдаж хатсан хуруугаараа сахлаа имрэн учир битүүлгээр:

	— Бурхан бүх бие цогцост маань шингэсэн. Бидний доторх энэ бүгд маань бурхнаас заяагдсан юм.

	— Тэгвэл нүгэл яасан болох вэ?

	— Нүгэл ч энэ биеэс, чөтгөр шулмаас гардаг. Нүгэл бол цагаан бурхан шиг гаднаас юм. Нүглийн тухай их боддог хүн л бусдаас илүү нүгэл хийдэг. Дурсах ч үгүй л байвал нүгэл үйлдэхгүй! Нүглийн тухай элдэв бодол чинь шуламс, бие цогцсын эзэн, үнэмшүүлэх гээд л ятгана.

	Чулуучин эргэлзсэн маягтай:

	— Нэг л тийм биш шиг санагдах юм гэв.

	— Тийм л байна! Бурхан бол нүгэлгүй, хүн харин түүний хөрөг дүр болох юм. Тэгвэл ийм дүр чинь нүгэл хийх аргагүй. Тэр чинь зөвхөн л дүр, сүнс шүү дээ... гээд Шишлин ялсан мэт инээмсэглэв.

	— Тиймгүй л байх шиг юм даа... гэж Петрыг үглэхэд Осип түүнээс

	— Чинийхээр бол нүгэл хийхгүй бол гэмших юмгүй, харин гэмшихгүй бол аврагдахгүй хэрэг болж байна уу? гэж асуув.

	— Тэр нь л найдвартай бололтой. Чөтгөрийг мартвал бурханд дургүй болно гэж хөгшчүүл ярьцгаах юм...

	Шишлин уудаггүй болохоор хоёр хундага хүртээд л согтчихно. Ингэхлээрээ царай нь улайн, нүд нь хүүхдийнх шиг болж ирээд, дуу нь цаанаа уянгатай сонсогдоно.

	— Ах дүү нар минь бүх юм үнэхээр сайхан байна. Амьдарч, бага сага ажил хийж, гэдэс цатгалан, аятайхан, тун ч аятайхан байна шүү!

	Тэрээр уйлахад сахал уруу нь урссан нулимс торгомсог үсэн дээр нь шилэн унжлага адил гялалзана. Эмээ маань амьдралыг магтахдаа ингэж улиг домог болохгүй, харин ч илүү итгэмжтэй энгийн ярьдаг байсан болохоор... Түүний ийнхүү байн байн магтаж, нулимс мэлмэрүүлэн байх нь над эвгүй санагддаг билээ. Энэ бүх ярианаас сэтгэл санаа минь үргэлж зовнин, бүдэг бадаг түгшүүр төрдөг сөн. Би эрчүүдийн тухай уншихаараа л нэг болсон болохоор номын баатар эр энэ амьд хүмүүстэй огт адилгүйг мэддэг байв. Номын энэ баатрууд цөм л азгүй амьтад. Сайн нь ч тэр, саар муу нь ч тэр хүмүүсээс ядуу дорой. Номд бол эрчүүд бурхан шашин, сүмийн тухай биш харин дарга даамал, нутаг, амьдралын үнэн болон хүнд хүчрийн тухай ярих нь их. Эмэгтэйчүүдийн тухай бол бүдүүлгээр бус, харин ч найрсаг байдалтай, тэгээд ч бага ярина. Үнэндээ эрчүүдийн хувьд хүүхэн гэдэг зугаа цэнгэл. Гэхдээ осолтой зугаа. Заримдаа хүүхнүүдийг залилж байхгүй бол чамайг давж, амьдралыг чинь хөөдөж орхино. Номд гардаг эр хүмүүс эсвэл сайн, аль эсвэл муу. Тэгээд тэр номдоо л байх юм. Харин жинхэнэ эрчүүд бол сайн ч биш, муу ч биш, харин гайхалтай сонин хүмүүс юм. Тийм эр чамд хамаг байдгаа ярилаа ч нэг л юм хэлэхгүй үлдээгээд байх шиг санагдана. Тэгээд энэ нь л чухам гол зүйл байдаг.

	Номын баатар эрчүүдээс «Мужааны артелийн» Петр над илүү таалагдав. Нөхдөдөө уншиж өгмөөр санагдахаар би тэр номыг яармаг дээр авчрав. Заримдаа бороо дайрч, бас ихэнхдээ ядарч туйлдаад гэртээ хүрэх хүчгүй болчихоороо би хот руу буцалгүй аль нэгэн артельд хононо. Надад мужаануудын тухай ном байгааг хэлсэнд тэд, ялангуяа Осип ихэд сонирхов. Тэрээр энэ номыг гараас минь авч хуудсыг нь эргүүлж үзсэнээ, бурхны зурмал хөрөг шиг толгойгоо сэгсрэн ярив:

	— Яг л бидний тухай бичсэн болж байх шив. Мөн зальтай амьтад юм даа. Хэн бичээ вэ. Нэг ноёнтон уу? Би ч бас тэгж санасан юм. Ноёд, түшмэл юм болгоныг л чадах юм. Бурхны санаа хүрээгүй газар гээд дутууг нь нөхөх юм даа... Тэгэхэд нь Петр түүнд:

	— Чи бурхны тухай болгоомжгүй ярьж байна шүү гэвэл

	— Зүгээр, бурхны хувьд энэ үг маань миний халзан толгойн дээр цасны ширхэг юм уу, борооны дусал унахтай зүйрлэхгүй өчүүхэн юм байхгүй юм. Чи эргэлзэх хэрэггүй, бид хоёр бурханд гэм болохгүй... гэж хариулав.

	Тэгснээ сэтгэл нь үймсэн мэт хурц цэцэн үгийг галын оч шиг ийш тийш цацан, түүгээр өөрт нь тохирохгүй, тааламжгүй аливаа болгоныг хяргах адил ярив. Байсхийгээд л, өдөржингөө

	— Максимыч, уншицгаах уу? Ажил шүү, энэ чинь ажил! Сайн бодож олсон юм гэнэ.

	Тэгээд хэсэг ажилласнаа тэдний артель руу оройн хоол идэхээр явав. Хоолны дараа Петр өөрийн ажилчин Ардальонтой, Шишлин Фома гэгч залуу хүүг дагуулж ирцгээсэнд артелийнхны унтаж байсан саравчинд орж гэрлийг нь асаагаад би уншиж эхлэв. Цөмөөрөө хөдлөх ч үгүй дув дуугүй сонсож байснаа Ардольон: За, миний хувьд боллоо! гэж уцаарлангуй хэлээд явчхав. Тэгснээ Григорий гайхсан мэт амаа ангайн унтаад өгөв. Дараа нь мужаанууд ч хэвтэв. Харин Петр, Осип, Фома гурав л улам дөхөж суугаад, анхааралтайяа сонсоно. Уншиж дуусахаар Осип гэрэл унтраасанд оддын байдлаар хэдийн шөнө дунд болсон байв. Петр харанхуй дундаас:

	— Юунд зориулж бичсэн юм бол? Хэний эсрэг юм? хэмээн асуув. Харин Осип, — Одоо унтацгаана байгаа гээд гутлаа тайлна. Фома ч чимээгүй холдов. Петр мөн л дахин, — Хэний эсрэг бичсэн юм? гэж би асууж байна шүү гэвэл, Осип ханзан дээр хэвтэхээр зэхэн:

	— Тэд л мэдэх хэрэг шүү дээ! хэмээн хариу өчив.

	— Хэрвээ хойд эхчүүдийн эсрэг юм бол дэмий хэрэг. Үүнээс болоод л тэд сайн болчихгүй нь мэдээж. Петрийн эсрэг бол бас л дэмий. Түүний хийсэн нүгэл үүний хариу болно! Хүн албал Сибирьд цөлнө, өөр яах ч үгүй! Ном бол ийм нүгэлд илүүц зүйл, илүүц, тийм үү дээ? хэмээн Петрийг их л шаргуу ярихад, Осип дуугүй хэвтэнэ. Тэгэхэд нь чулуучин үргэлжлүүлэн ярьсан нь:

	— Хийх юмгүй болоод л тэд бусдын хэргийг сонирхох болж. Үдшийн наргианд ирсэн хүүхнүүд шиг л юм. За баяртай унтах минь!

	Тэгээд хаалга онгойлгон түр зогссонд цаана нь шөнийн тэнгэр хөхрөн харагдана.

	Осип, чи юу гэж бодож байна даа? гэж Петрийг асуухад цаадах нь нойрмоглон:

	— А— аан? гэхээс өөр дуугарсангүй.

	— За яах вэ, унт...

	Шишлин сууж байсан газраа л налаад унажээ. Фома надтай зэрэгцэн үнгэсэн сүрэл дээр хэвтэнэ. Тосгоныхон унтаж, алсад уурын онгоцны орилох дуу, ширмэн дугуйных нь түчигнээн, бас вагоны зөөлөвчийн хяхтнах нь сонстоно. Саравчинд янз бүрийн дуугаар хурхирцгаана. Би ямар нэг яриа гарна гэж хүлээж байсан болохоор ийм юм гараагүй нь над эвгүй байв. Гэтэл Осип гэнэт:

	— Залуучууд аа, үүнд итгэсний хэрэггүй. Нас чинь яагаа ч үгүй байна. Цааш их юм үзнэ. Ухаан бодлоо арвижуул! Өөрийн ухаан өрөөл хоёрынхтой тэнцүү шүү. Фома чи унтаж байна уу? гэж тод дуугаар аяархан хэлэв. Фома хариуд нь:

	— Үгүй ээ, гэж дуртай гэгч нь дуугарав.

	— Нээрээ, тийм, та хоёр, хоёулаа бичиг үсэгтэй. Тэгэхлээр юм уншицгаа, харин юунд ч итгэсний хэрэггүй. Цаадуул чинь юу ч хэвлэж мэднэ. Энэ чинь тэдний л эрх мэдлийн хэрэг!

	Тэгээд ханзнаас хөлөө унжуулж, хоёр гараараа банзны үзүүр тулан, бидэн уруу тонгойсноо цааш ярив.

	— Номыг яаж ойлгох ёстой юм? Ном чинь хүмүүст хүрэхэд мужаан, бусад ер нь хэн ч байсан юу л аж. Харин ноёнтон бол огт өөр хүн. Номыг дэмий бичихгүй, хэн нэгийг нь л хамгаалах гэж бичнэ. Фома бүдүүн дуугаар:

	— Петр тэр гэрээний ажилчныг алсан нь зөв болсон юм гэвэл Осип татгалзан:

	— Энэ чинь дэмий хэрэг. Хүн ална гэдэг хэзээ ч зөвдөхгүй. Чиний Григорийд дургүйг би мэднэ. Чи энэ бодлоо орхивол таарна. Бид цөмөөрөө л ядуу хүмүүс. Өнөөдөр би эзэн байлаа гэхэд маргааш нь л ажилчин болчихно... гэв.

	— Осип ах минь, би таны тухай яриагүй шүү...

	— Энэ чинь адилхан хэрэг...

	— Чи шударга хүн гэхэд Осип түүний уцаар үгийг таслан:

	— Байзна л даа, би чамд энэ номыг юунд зориулсныг хэлье. Энэ чинь их зальтай бичсэн юм. Ноёнтон тариачидгүй, тариачид ноёнгүй байгаад үзье. Тэгвэл аль алинд нь төдий л сайнгүй байх аж. Ноёнтны бие доройтож ухаан санаа нь мөхжээ. Нөгөө эр ч мөн адил биеэ магтсан архичин, үлбэгэр сул амьтан болж бусдад гомдож цөхөрнө. Ийм л байна! Харин хамжлагын үед бол бие биеийнхээ ард нуугдчихаад хоёул тарган цатгалан санаа амар аятай л байжээ. Би маргах гэсэн юм биш. Ийм эрхмүүдийн дэргэд тайван амьдрах нь үнэн. Хэрэв эрчүүд ядуу бол тэдэнд ашиггүй. Харин баян, тэгээд бас ухаан муутай эрчүүд энэ ноёдод хэрэгтэй. Ийм нэг амьтанд дөчин жил зүтгэсэн болохоор би мэдэлгүй яах вэ. Их юм үзсэн толгой шүү, би хэмээн ярина. Амиа хороож үхсэн тэрэгчин Петр мөн ингэж ярьдаг байсныг санахад тэр ууртай өвгөн Осип хоёрын яриа нийлж байгаа нь тун эвгүй санагдав. Осип өвдгөнд минь гараа хүргэснээ цааш ярьсан нь:

	— Элдэв янзын номыг ойлгодог байх хэрэгтэй. Хэрэггүй юм хэн ч хийхгүй. Хэрэггүй юм гэдэг чинь зөвхөн тэгж санагдаж байгаа л хэрэг, номыг ч нэг адил зүгээр бичдэггүй юм. Тархи толгойг чинь эргүүлэх л гэж тэр. Бүх юмыг оюун ухаан бүтээнэ. Түүнгүйгээр сүх барьж, маахай гутлаа хийж ч чадахгүй шүү дээ... Тэрээр нэг хэвтсэнээ нэг босож ирээд л удаан ярив. Энэ харанхуй, нам гүмд түүний цэцэн шог үг чихэнд аятай сонстоно.

	— Эрхэм ноёд бидний эрчүүдтэй адилгүй хүмүүс гэнэ. Энэ бол худлаа. Доод ядуу болохоос бид тэдэнтэй адил хүн үнэн л дээ. Тэд номоор, бид зовлонгоор сурдаг. Бас ноёдын бол бөгс нь бүр ч цагаан байдаг биз. Хамаг ялгаа нь л энэ шүү дээ. Залуус аа, энэ хорвоо дээр өөрөөр амьдрах цаг болсон биш үү? Энэ мэтийн номыг бол хаях хэрэгтэй. Хүн бүр өөрийгөө: Би чинь хэн бил ээ? гэж асууг. Хүн. Харин тэр? Бас л хүн. Тэгэхлээр юу болж таарав. Бурхан түүнээс өргөл барцад илүү юм торгоох гээ юу? Үгүй. Бурханд барьц өгөхдөө бид адил л байдаг шүү дээ. Тэгээд бүүр үүр цайж одод алга болсон хойно Осип надад:

	— Миний юм зохиохыг сонссон уу? Урьд бодож байгаагүй юм санаанд орох юм. Та нар нэг их итгэсний хэрэггүй. Би үнэнээсээ зохиосон юм биш. Нойр хулжчихаад хэвтэж байхад элдэв юм санаанд орно. «Эрт тэр цагт нэгэн хэрээ амьдарч байв. Талаас уул, нэг захаас нөгөө зах хүртэл нисэн, насны туйлд хүрч үхэхэд энэ бие нь хатаж хорчийжээ» За ямар утгатай байна даа? Ямар ч утга алга. Сэтгэлээ тайвшруулах л гэж тэр. Унтацгаая даа, удахгүй босох болох нь ээ...

	XVIII

	Тэр нэгэн цагт галч Яковын адил, Осип нүдэнд минь ганцаараа л бусад бүх хүмүүсийг надаас халхалж байлаа. Осип ямар нэг талаараа галчтай тун төстэй харагдавч бас нөгөөтээгүүр цэцэрхэгч өвгөн Петр Васильевич, мөн тогооч Смурыйг санагдуулна. Санаанд минь хоногшиж үлдсэн бүх хүмүүсийг бодогдуулахдаа тэрээр сэтгэлд минь мөрөө үлдээн, ой ухаанд маань хонхны зэсэд уусах исэл шиг нэвт шингэж байв. Түүний хоёр бодолтой нь илт юм. Өдөр хүмүүсийн дунд ажил дээрээ түүний бодож санах нь сэргэлэн цовоо, ажил хэрэгч илүү энгийн ойлгомжтой, харин үдэш амарч байхдаа, надтай хамт хот руу сам боорцог зардаг загалмай зүүлгэсэн эх рүүгээ очиж явахдаа, аль эсвэл нойр нь хүрэхгүй хөрвөөж байхдаа бол бас өөр бодолтой болно. Түүний бодол санаа нь нэг л онцгой, ноцтой тодорхой бөгөөд дэнлүүний гэрэл шиг олон талтай билээ. Түүний энэ хоёрдмол бодол нь хурц тод боловч, жинхэнэ нүүр царай нь хаанаа байв? Аль тал нь Осипт илүү ойр дөт, эрхэм санагддаг байсан бол?

	Осип надад хэзээ урьд өмнө дайралдаж байсан бүх хүмүүсээс хавьгүй ухаантай санагдсан болохоор би Яковын дэргэд ямар сэтгэгдэлтэй байдаг байсан, түүн шигээ л Осипын дэргэд эргэлдэн ямар хүн болохыг ойлгож мэдэхийг хичээнэ. Харин тэр маань могой шиг эрчилдэн мурилзаад баригдах нь үгүй аж.

	Түүний үнэн нүүр царай нь ямар шүү бол?

	Түүний юунд нь итгэж болох бил ээ?

	Нэг удаа тэрээр над: «Миний хаана нуугдаж байгааг чи өөрөө эр, эр л дээ» гэж хэлсэн нь санаанд оров. Ингэхэд миний хор хөдөлсөн ч өвгөнийг ойлгож мэдэх нь хамгаас чухаг байв. Хэчнээн учир нь олдохгүй хүн шиг санагдлаа ч, тэрээр нэг байр суурин дээрээ л хатуу зогсох хүн билээ.

	Иймээс дахиад зуун жил амьдарсан ч хэзээ ч өөрчлөгдөхгүй, энэ л хэвээрээ байх хүн шиг санагдана.

	Петр Васильевич мөн л ийм шургуу тэсвэртэй хүн шиг харагддаг байсан ч энэ нь над нэг л эвгүй сэтгэгдэл төрүүлдэг байсан юм. Осипын ийм чанар харин ч аятайхан санагдана.

	Хүмүүсийн тогтворгүй байдал нүдэнд амархан тусдаг шүү дээ. Тэдний нэг байдлаас нөгөөд илбэтэй юм шиг үсчих нь намайг тэднээс холдуулж байлаа. Энэ учир нь үл ойлгогдох үсрэлт нь над гайхалтай мэт харагдахаа больж, хүмүүсийн тухай жинхэнэ сонирхлыг минь аажмаар бууруулж, хүнийг хайрлах сэтгэлийг маань төөрөлдүүлнэ.

	Зургаан сарын эхээр нэг өдөр бидний ажиллаж байсан газар яйжийсан сүйх тэрэг давхин хүрч ирэв. Согтуу, малгайгүй, зэрэмдэг уруултай үс сахал болсон дэлбэгч нь байн байн зогьсоно. Дотор нь шал согтуу Григорий Шишлинг сүрэл малгай өмссөн, улаан хацартай, цулцгар тарган хүүхэн гараас нь түшин суужээ. Тэр хатагтай улаан бүч эвтэйхэн эрвээхэйчлэн зангидаж. шинэхэн унжлага зүүгээд өрөөсөн гартаа шүхэр барин, бас нүцгэн хөлдөө галоош углажээ. Тэрээр шүхрээрээ даллан хөхөрч:

	— Ээ, чөтгөрүүд чинь, яармаг онгойгоогүй байтал намайг яармаг руу чирч авчирдаг байна! хэмээн хашхична.

	Григорий гэж хувцас нь үрчийн үнгэгдэн, зовж шаналсан нэг амьтан тэрэгнээс бууж ирээд уйлагнан ярьсан нь:

	— Их нүгэл хийсэн амьтан, би чинь. Өвдөг сөгдье та нарын өмнө. Бодсоор байгаад л нүгэл хийлээ. Ефимушка, Гриша, Гриша гэж ирээд л над ярьдаг байсан. Тэр зөв л юм ярьж байж. Та нар харин намайг уучлаарай! Би та нарыг цөмийг чинь дайлж чадна.

	Ефимушка нэг л удаа амьд явахаас дахиад амьдрахгүй гэдэг үнэн шүү...

	Хүүхэн инээддээ хахаж цацан хөлөө дэвслэхэд галоош нь сугарчихна. Харин тэрэгчин дүнсгэр царайлан:

	— Түргэн явцгаая, явцгаая, орилоо минь, морь тогтож өгөхгүй байна гэв. Морь нь гэж нэг хөгшин адасга хөлөрчихсөн, газарт зоосон мэт зогсоно. Энэ бүгдийг харахад яахын аргагүй инээд хүрнэ. Ажилчид нь ч эзнээ, түүний гоёмсог авхай, маанагтсан дэлбэгчийг хараад, учир зүггүй хөхрөлдөх аж.

	Харин мухлагийн үүдэнд надтай зэрэгцэн зогсож байсан Фома л ганцаараа инээсэнгүй.

	— Нэг гахай шиг амьтанд наалдчихаж... Гэтэл гарт нь эхнэр болох нэг сайхан хүлээж байдаг гэж бувтнана.

	Дэлбэгч яаруулсаар л, хүүхэн тэрэгнээс бууж Григорийг өргөн хөлдөө түшүүлэн суулгаад, шүхрээрээ дохин  явъя! гэж хашхирав.

	Эзнээ шоолон бодож, санах юмгүй инээлдэж байсан ажилчид Фомагийн дуунаар ажилдаа орцгоов. Григорий ийм инээдэмтэй харагдсан нь Фомад эвгүй байсан бололтой:

	— Эзэн гэж байгаа шүү! Сар хүрэхгүй ажиллах хугацаа л үлдлээ. Дуусаад тосгондоо буцацгаана... тэссэнгүй дээ, тэр гэж бавтнана.

	Би ч мөн Григорийг өрөвдөж байв. Энэ шилэн унжлага зүүсэн хүүхэн түүний дэргэд тун ч эв хавгүй харагдаж билээ. Заримдаа би, яагаад Григорий Шишлин эзэн нь, харин Фома Тучков ажилчин байдаг бил ээ? гэж бодно.

	Буржгар үстэй, харцагынх шиг шонхор хамар, ухаалаг хүрэн нүдтэй, дугуй царайт энэ цагаан залуу яггүй чийрэг эр санж. Тэрээр цаадуултайгаа адилгүй, тэгээд ч Фома сайхан хувцаслачих юм бол чинээлэг худалдаачны хүү гэлтэй хүн.

	Тэрээр олон үггүй, ажил хэргийн зүйл л ярихаас хэтрэхгүй. Бичиг мэддэг болохоор тооцоо хөтөлж, төсөв зохионо.

	Нөхдийгөө сайн ажиллуулж чадах боловч, өөрөө хөдлөхдөө хойрго хүн.

	— Бүх ажлаа дуусгана гэж хэзээ ч үгүй гэж ярина. Номын тухайд бол юуг ч хэвлэж болно. Би чиний хүссэн болгоны чинь зохиож чадна шүү дээ. Энэ бол шал дэмий зүйл... гэж хайхрамжгүй өгүүлнэ.

	Гэлээ ч тэрээр аливааг анхааралтай сонсдог. Ямар нэг зүйл сонирхвол шаргуу тодорхой асууж лавлан, бодлогоширч, санасан бодсоноо өөрийнхөө хэмжүүрээр эргэцүүлж үзнэ.

	Нэгэнтээ би түүнд Григорийн оронд байх ёстойг нь хэлбэл тэрээр, — Хэрвээ иймээ тиймээ гээд л нөгөө хэддээ үглэж яншаад байх бол төвөгтэй биш үү. Хэдэн улаан мөнгөнөөс болж хүмүүстэй орооцолдох гэдэг шал дэмий хэрэг, харзнаж байгаад сүмд очиж сахил хүртэнэ. Би чадалтай. бас царайлаг болохоор худалдаачны бэлэвсэн авхайд таалагдахыг хэн байг гэхэв? Тийм юм ч байдаг шүү дээ. Сергацкийн нэг залуу хоёр жилийн дотор л аз жаргалд хүрч, эндхийн хотын залуу ахайтантай гэрлэсэн. Мань эрийг айлын гэрээр бурхны хөрөг зарж явахад л цаадах нь таалж л дээ... гэв.

	Түүний зохиож байгааг нь би мэдэж байв. Ер нь тэрээр сахил хүртсэнээр хөнгөн амьдралд хүрсэн хүмүүсийн тухай элдэв зүйл ярих боловч, иймэрхүү яриа энэ талаар Фомагийн өөрийн нь бодол санаа ч над таалагддаггүй байлаа. Гагцхүү түүнийг санваартан болно гэдэгт л би эргэлзэхгүй байв. Гэтэл яармаг нээгдэх үеэр Фома гэнэт гуанзанд хөлсөөр зарцлагдах болов. Энэ нь түүний нөхдөд гайхал төрүүлээгүй юм.

	Тэгэхэд цаадуул нь түүнийг илт доромжлон дайрах болсон юм. Баяраар цугларчхаад л нэг нэгэндээ, — Нөгөө хоёр үзүүртэй зүү рүүгээ очих юм биш үү? гэлцэнэ. Гуанзанд очоод эзэн нь аятай:

	— Хүүш, үйлчлэгч, буржгараа, нааш ир! гэж хашхирна. Нөгөөдөх нь ирээд, толгойгоо өргөсхийн

	— Юу гэхсэн бол? хэмээн асуух аж.

	— Биднийгээ танихгүй л байна уу даа?

	— Таниад байх зав ч алга...

	Фома, нөхөд нь түүнийг үзэн ядаж, түүгээр элэг доог хийх гэж байгааг мэдэн, тэднийг хүлцэнгүй уйтгартай нүдээр ширтэнэ. Ингэхэд мод шиг харагдах царай нь:

	— «За түргэн, шоолцгоо л доо» гэх мэт.

	— Цайныхаа мөнгийг төлөх үү дээ? гээд түрийвчээ удтал ухах авч, нэг улаан мөнгө ч үл өгнө. Би Фомагаас, сахил санваар хүртэнэ гэж байсан хүн чинь яахлаараа зарц болчихдог билээ гэвэл тэрээр:

	— Би санваартан болох гээгүй. Энд ч нэг их удахгүй гэж билээ. Дөрвөн жилийн хойно Царыцинд дайралдахад тэрээр мөн л гуанзанд зарцлагдсаар байв. Харин сүүлд нь сониноос Фома Тучков юм эвдэж хулгай хийсэн учир баривчлагдсан болохыг мэдсэн юм. Петрийн артелийн хамгийн ахмад шилдэг ажилчин болох чулуучин Ардальоны хувь заяа над үнэхээр хачин санагдаж билээ. Хар сахалтай, дөчин настай, хөгжилтэй энэ эрийг хараад,

	— Яагаад энэ хүн биш, Петр эзэн нь байдаг бил ээ? гэж өөрийн эрхгүй асуумаар.

	Ардальон архи нэг их уухгүй, согтоно гэж ер үгүй. Ажлаа сайн мэднэ. Ажиллахдаа ч дуртай. Туйпууг гараараа шидлэх нь улаан тагтаа нисэх адил. Түүнтэй зэрэгцүүлэхэд өвчинд баригдсан чөргөр Петр энэ артельд огт илүү хүн шиг харагдана. Тэрээр ажлынхаа тухай

	— Хүмүүст чулуун байшин, өөртөө бол модон авс барьж байна... гэж ярина.

	Ардальон тоосгоо их л хөгжилтэй шаргуу өрж, —  Ажиллаад бай, залуучууд аа, бурхны төлөө ажиллацгаа гэж хашхирна. Тэрээр хүн болгонд л Томскт байдаг хүргэн нь сүм барихаар гэрээгээр олон хүн авсан, тэгээд түүнийг аравны дарга болгоё гэсэн учир хавар тийшээ явна хэмээн яриа дэлгэнэ.

	— Би бүр ингэж шийдсэн юм. Сүм барих би дуртай гэснээ намайг хоёулаа явах уу? Сибирьд чам шиг бичиг үсэгтэй хүн ажил амархан олно. Бичиг үсэг гэдэг чинь гол нь байхгүй юу гэв. Би ч зөвшөөрөхөд тэрээр:

	— За тэр, энэ чинь ёстой ажил, тоглоом биш, хэмээн бахархалтайгаар хашхирна.

	Петр, Григорий нарыг бол хүүхдүүдтэй харьцаж байгаа том хүн мэт цагаан сэтгэлээсээ шоолно. Тэр Осипт:

	— Онгироо золигууд. Нэг нэгэндээ ухаантайгаа гайхуулах гэж ядах юм. Яг л хөзөр тоглож байгаа юм шиг. Над ийм өнгө байна. Харин над бол ийм хөзөр бий! гээд л... хөөрцөглөх юм хэмээн ярина.

	Осип:

	— Өөрөөр яах юм бэ? Хүн бүхэн л сайрхдаг биш үү. Хүүхнүүд хүртэл цээжээ төвийлгөж явах юм чинь гэвэл, нөгөөдөх нь болих янзгүй:

	— Бүгд л ёх, ёо, бурхан, бурхан л гэцгээх мөртөө, цаанаа мөнгөө хураагаад л гэв.

	— Тэгвэл Гриша хураадаггүй шүү дээ...

	— Би өөрийн эзний тухай л ярьж байна. Тэр бурхантайгаа ой руу, эсвэл тал руугаа тонилбол барав. Энд би уйдаж гүйцлээ. Хавар Сибирь зүглэнэ байгаа.

	Ажилчид ч Ардальонд атаархан:

	— Чам шиг танил талтай бол бид ч Сибирь явахаасаа буцахгүй сэн... гэцгээнэ. Нэг өдөр Ардальон гэнэт алга болов. Бүтэн сайнаас хойш гурван өдөр үзэгдсэнгүй. Нөгөөдүүл нь сэтгэл түгшиж цохиулчихаа юм бол уу, эсвэл усанд орж байгаад живчихээ юм уу? гэж хий таамаглана.

	Харин Ефимушка сэтгэл нь зовчихсон ирж:

	— Ардальон наргиж явна! гэвэл Петр итгэсэнгүй.

	— Юунд худлаа яриад байна! гэж хашхирав.

	— Наргиад, уугаад л явж. Яг л тариа хатаах газар адил дундаасаа дүрэлзэж байна. Хайртай эхнэр нь үхчихсэн юм шиг...

	— Цаадах чинь бэлэвсэн хүн! Тэгээд хаана байна?

	Петр уурлан Ардальоныг авахаар очиход, цаадах нь түүнийг зодчихжээ. Тэгэхэд Осип шазуураа зуун, гараа халаасандаа шургуулчхаад:

	— Алив би нэг очоод үзье. Юу болоо юм бол, сайн л хүн юм сан гэв. Би түүнийг дагалдав.

	— Амьдраад, болоод л байх шиг харагдсан. Гэнэт л сүүлээ сөхчхөөд тэнүүчилж гарах юм. Максимыч минь, ийм юм ажиглаж, сурах хэрэгтэй шүү.

	Биднийг «Наргиант Кунавино тосгоны» нэгэн ядуувтар байшинд ороход, хүйтэн царайтай эмгэн угтав. Осип түүнтэй хэсэг шивнэлдсэний дараа биднийг малын байр шиг харанхуй балиар, хавчиг тасалгаанд оруулахад орон дээр том бүдүүн хүүхэн тэрийн унтаж байв. Эмгэн түүнийг хажуугаас нь ёврон:

	— Унтаахай минь бос, бос! гэв.

	Эмэгтэй айсан байдалтай босон харайж, нүүрээ илснээ:

	— Бурхан минь! хэн бэ? юу вэ энэ чинь? гэж асуухад Осип:

	— Цагдаагийн газраас явна гэж ширүүн хэлэв. Тэгтэл нөгөө эмэгтэй ёолсноо цаашаа алга болов. Осип хойноос нь нулимаад:

	— Эд чөтгөрөөс илүү цагдаагийнхнаас л айдаг юм гэж тайлбарласан юм. Хөгшин, хананд өлгөөтэй байсан толийг аваад цаасыг нь сөхөн:

	— Харцгаа л даа. Энэ үү? гэв.

	Осип нүхээр харснаа, 

	— Мөн байна. Тэр хүүхнийг нь гаргаадах... гэв.

	Намайг шагайвал бидний байсан шиг тийм нэг хавчиг өрөөнд цонхыг нь сайн битүүлж хаагаад, тавиур дээр нь төмөр бүрхүүлтэй дэнлүү асаажээ. Хажууд нь хялар нүдтэй нүцгэн татар хүүхэн цамцаа оёж зогсоно.

	Түүний ард хоёр дэр зэрэгцүүлсэн орон дээр Ардальоны бэлцийсэн нүүр данхайн ширэлдсэн хар сахал нь цухуйна. Татар хүүхэн агзасхийн, цамцаа нөмөрч, орны дэргэдүүр өнгөрөх шиг болсноо гэнэт бидний өрөөнд ороод ирэв. Осип түүнийг харснаа нулимж:

	— Мөн ичдэггүй амьтан шүү гэвэл, цаадах нь инээж:

	— Өөрөө хөгшин тэнэг гэв. Осип инээж хуруугаараа зангана. Бид нөгөө хавчиг өрөөнд нь орж, Осип Ардальоны хөл тушаа орон дээр суугаад сэрээх гэж оролдвол нөгөөдөх нь:

	— За, яах вэ л дээ, хүлээзнэ, явцгаая... гэж гүвтнэнэ. Тэгээд сэрмэгц, Осип бид хоёр руу зэрлэг нүдээр ширтсэнээ:

	— За, за... хэмээн бувтнав.

	— Чи чинь юу болоов? гэж Осип тайван боловч, гунигтай дуугаар зэмлэсэн янзгүй асуувал Ардальон сөөнгөтөн ханиаж:

	— Жаахан наргичихлаа гэв.

	— Яагаад тэр бил ээ?

	— Яагаад гэж дээ...

	— Эвгүй юм биш үү...

	— Сайн юм юу л байх вэ дээ...

	Ардальон ширээн дээрээс задалчихсан архи аваад, шилээр нь л залгилав. Дараа нь Осипт:

	— Уух уу? Наана чинь даруулга ч байх ёстой гэв.

	Өвгөн архинаас нэг балгаснаа духаа үрчийлгэн, талх зажлав. Харин Ардальон бараан царайлан, 

	— Энэ нэг татар хүүхэнтэй холбогдчихлоо. Ефимушка, Касимовоос яармаг руу ирсэн, өнчин юм гээд байсан юм хэмээн дорой дуугарна.

	Хананы цаанаас, 

	— Татар хүүхэн сайн. Яг л залуу тахиа. Наадах чинь ямар чиний эцэг биш, зайлуул эндээс гэж хазгай хэлэх нь сонстоно.

	Ардальон хана руу дүнсийн ширтсэнээ:

	— Энэ хүүхэн шүү дээ... гэв.

	— Би үзсэн гэж Осипыг дуугарахад

	Ардальон надад:

	— За дүү минь, би ямаршуу байна дээ... гэв.

	Осип одоо түүнийг зэмлэж, сургаж гарна. Харин цаадах нь зовж гэмших болно гэж би бодож байлаа. Гэтэл тэгсэн ч үгүй, хоёулаа зэрэгцэн суугаад, цөөн үгээр тайвуу ярилцах аж. Тэдний энэ харанхуй бохир өрөөнд сууж байгааг нь харахад нэн уйтгартай. Татар хүүхэн хананы цоорхойгоор элдэв инээдэмтэй юм хэлэх авч, тэд түүнийг анхаарахгүй сууна. Осип ширээн дээрээс башинга загас авч, гутал руугаа цохисноо хальсыг нь цэвэрлэнэ.

	— Мөнгөө үрчихсэн үү? гэж Осип асууна.

	— Петрухад үлдээсэн нь бий л дээ.

	— Ухаан орох юм биш үү. Одоо Томск явсан нь дээргүй юу.

	— Тэнд очоод яах юм...

	Ярьснаа буцчихаа юу?

	— Юу гэж?

	— Эгч, хүргэн бий гэдэг биш бил үү?

	— За тэгээд...

	— Төрөл садныхаа хүнд захирагдах аятайхан уу даа. Дарга даамлууд хаана ч адил биз дээ.

	— Гэлээ ч гэсэн дээ...

	Тэд их найрсаг, буурь суурьтай ярилцаж байсан болохоор нөгөө татар хүүхэн ч тэднийг гоочлохоо больж, хананаас палаажаа аваад, дуугүй алга болов.

	— Залуухан хүүхэн юм даа гэж Осипыг хэлбэл, Ардальон түүнийг харснаа, — Энэ Ефимушка гэж үймээний эзэн л байхгүй юу. Хүүхнээс өөр юу ч мэдэхгүй шүү... Энэ татар хүүхэн бол ч хөгжилтэй амьтан.

	Аальгүйтэхээс өөр яая л гэж... хэмээн харамсах шинжгүй ярив.

	Осип хариуд нь:

	— Харж л байя, эргэж очихгүй болох вий гэж сануулснаа загасаа идэж дуусаад явах болов.

	Би эргэж Осипоос:

	— Та яах гэж түүн дээр очсон юм? гэж асуувал:

	— Харах л гэж. Таньдаг хүн маань шүү дээ. Би ийм юм үзэхээрээ л нэг болсон. Зүв зүгээр байсан хүн шоронгоос зугтааж байгаа юм шиг л алга болдог юм гэж нөгөө үгээ л хэлснээ, архинаас болгоомжлох хэрэгтэй шүү хэмээн захина. Тэгээд нэг мөч хэртэй явснаа:

	— Гэлээ ч тэргүй бол уйтгартай даа!

	— Архигүй бол уу?

	— Тийм ээ, уучихлаар л огт өөр газраар явж байгаа юм шиг болно шүү...

	Ардальон ч ажилдаа эргэж очсонгүй. Хэд хоногийн дараа нэг үзэгдсэнээ дахиад алга боллоо. Харин хавар хөл нүцгэнчүүдийн хамт онгоцны зогсоол дээр ачааны онгоцнууд мөснөөс суллаж байхад нь дайралдвал, намайг дотно угтаж билээ. Тэгээд гуанзанд очиж цай ууцгаасанд тэрээр:

	— Намайг ямар ажилчин байсныг санаж байна уу? Шулуухан хэлэхэд өөрийнхөө ажилд бол химич л гэсэн үг. Зуу, зуугаар нь авах байлаа...

	— Гэлээ ч аваагүй шүү дээ гэвэл

	— Тийм ээ! Тэр ажлыг чинь нулимж орхих юм сан гэж бахархах байдалтай хашхирав. Ардальон тэнд их л чөлөөтэй мэт байсан болохоор сууж байсан хүмүүс ч түүний золбоолог үгийг сонсож байв.

	— Муу өчүүхэн хулгайч Петруха ажлын тухай юу ярьж байсныг санаж байна уу? Хүмүүст чулуун байшин, өөртөө модон авс гээд л... Ажил гэдэг ийм л байгаа юм даа!

	— Петруха чинь өвчтэй, үхлээс айдаг амьтан гэвэл, Ардальон:

	— Би ч мөн өвчтэй. Сэтгэл зүрх минь буруу байрлачихсан юм гэж хашхирав.

	Баяраар заримдаа хөл нүцгэнчүүдийн амьдардаг саяын гудамжинд очихдоо, би Ардальон «алтан сумангийнхны» дунд ямар амархан өөрийн хүн болж байгааг харж байв. Ганцхан жилийн өмнө хөгжилтэй, буурьтай эр байсан Ардальон ганхан дайвалзсан явдалтай орилоо амьтан болж, хүмүүсийг маргаан, зодоонд өдөх мэт харна. Тэгээд юм л бол:

	— Чи хар л даа, хүмүүс намайг жанжин шигээ л хүлээж авч байна! гэж сайрхана. Олсон хэдэн мөнгөө хайрлахгүй хөл нүцгэнчүүдийг дайлж, зодоонд бол чадалгүй доройг нь талд орон:

	— Эрчүүдээ! буруу байна. Зөв үзэлцэх хэрэгтэй шүү! гэнэ. Тэгээд ч түүнийг «Зөв хүн» гэж дуудах бөгөөд өөрт нь ч тааламжтай санагдах ажээ.

	Би хуучны бохир чулуун гудамжны буланд чихцэлдсэн эдгээр хүмүүсийг их л ажигладаг байлаа. Тэд цөм л амьдралаас тасарч, харин эздээс хамаарахгүй өөрийн хөгжилтэй амьдралыг зохиосон хүмүүс юм. Санаа амарлингуй эрэмгий энэ хүмүүс өвөөгийн ярьдгаар дээрэмчин, эсвэл даяанч болох нь амархан байдаг онгоц чирэгчдийг санагдуулна. Ажилгүй үед энэ хөл нүцгэнчүүд усан онгоц, ачааны чиргүүлүүдээс бага сага юм дэлсчихээсээ айхгүй. Орог саарал утсаар нэвт нэвт оёсон хуучин цамц шиг энэ хүмүүсийн бүх амьдралд хулгай нэвт шингэсэн болохоор, үүнийг мэдэх надад энэ бүхэн гайхалтай санагдахгүй нь мэдээж. Гэвч яаралтай ажил, гал түймэр, мөс хагалалтын үеэр энэ хүмүүс бие хайргүй шамдан ажилладгийг нь би бас мэдэх юм. Гэтэл Ардальонтой нөхөрлөснийг минь мэдээд Осип:

	— Хонгор минь, гашуун хатсан мод чинь, чи юунд энэ саяынхантай дотночлоод байна даа? Өөрийгөө л битгий хорлуулчхаарай... гэж эцэг ёсоор сануулж билээ. Ажилгүй, хөгжилтэй энэ хүмүүс над таалагддагаа би түүнд чадах ядахаараа тайлбарлавал, яриаг минь таслан:

	Хурмастын шувууд гэсэн үг. Залхуу, хоосон хүмүүс. Тэдний ажил нь зовлон л юм гэж инээмсэглэн хэлэв.

	— Ажил гэдэг чинь юу юм бэ? Шулуун шударга хөдөлмөрөөр чулуун байшин босгохгүй! гэдэг шүү дээ.

	Энэ цэцэн үгийг олон удаа сонсож, үнэнийг нь ч мэдсэн болохоор ингэж хэлэх нь над амархан байв. Харин Осип уурлаж:

	— Хэн ингэж хэлсэн юм? Залхуу, тэнэгүүд л тэр биз. Чам шиг дэгдээхэй бол үүнийг сонсох ч хэрэг алга! Азгүй амьтад атаархахдаа л ингэж ярьдаг юм. Чи бол өд сөдөө гүйцээж байж тэнгэрт хөөрөх хэрэгтэй шүү! Харин чамайг тэдэнтэй нөхөрлөдгийг би эзэнд хэлнэ. Битгий юм санаарай! гэж хашхирав. Тэгээд ч хэлж билээ. Эзэн маань түүний дэргэд надад:

	— Пешков минь, чи Саяын гудамж руу очихоо боль. Тэнд хулгайч, завхай эмс л байдаг юм. Тийм газар очсон хүн чинь шоронд, эсвэл эмнэлэгт л хүргэгдэнэ. Больсон нь дээр! гэв.

	Би ч Саяын гудамж руу очдогоо нуудаг болов. Удалгүй бүр очихоо ч болилоо. Нэг удаа би Ардальон, түүний найз Робенок хоёртой хоног төөрүүлэх газрын нэгний нь хашаанд пин дээр суугаад Робенок Ростов-на-Дону хотоос Москвад очих гэж хөглөсний нь сонсож байлаа.

	Энэ бол Георгиевын одонтой, Туркийн дайнд өвдгөө бяцлуулж доголон болсон сапер эр юм. Намхан тагдгар энэ хүн гарын бүл үнэхээр сайтай ч доголон учир ажил хийдэггүй байв. Өвчнөөс ч болсон юм уу, гавал нүүрэнд нь үс ургаж, толгой нь сая төрсөн хүүхдийнх шиг харагдана.

	— Шар нүдээ эргэлдүүлэн:

	— За тэгээд л, Серпуховт байхдаа нэг хар лам байшингийнхаа өмнөх цэцэрлэгт сууж байхаар нь:

	— Эцэг минь, түрэгийн дайны баатарт хишиг хайрлана уу? гээд хэмээн ярихад нь Ардальон толгой сэгсрэн:

	— За, худлаа яриад л бай! гэв. Робенок гомдсон ч үгүй:

	— Юу гэж худлаа ярьсан юм? гэж асууна.

	Харин нөгөөдөх нь сургах мэт:

	— Чи буруу л амьдарч байна даа! Манаач болох чинь яасан юм. Хазгар хүмүүс зөндөө л манаач хийдэг шүү дээ. Харин чи хий сэлгүүцэх, худлаа яриад л... гэж залхуутайяа үглэнэ.

	— Би хөгжөөх гэж, инээлгэх гэж л худлаа ярьдаг шүү дээ...

	— Чи өөрийгөө л шоолсон чинь дээргүй юу...

	Бороогүй, нартай өдөр ч хог новш нь хөглөрсөн харанхуй хашаан дотор алчуур шиг юм далласан эмэгтэй гарч ирээд:

	— Хэн банзал авах вэ? хүүе, найзууд аа... гэж хашхирав. Тэгтэл энд тэндээс хүүхнүүд гарч ирээд түүнийг тойроод авахыг нь харвал энэ нь угаалгачин Наталья мөнийг би шууд л танилаа.

	Намайг дээвэр дээрээс буугаад харвал тэрээр банзлаа эхний өгсөн үнээр нь л зарчхаад буцаж явав. Түүнийг хаалганы цаана гүйцэж

	— Сайн байна уу? гэж баярлан хэлбэл намайг хялайн харснаа

	— Цаашаа юу хэлэх гээв? гэж асуув. Тэгснээ гэнэт зог тусан:

	— Бурхан өршөөг! Чи чинь энд юу хийж явна вэ? гэж ууртай хашхирав. Түүний айсан дуунд сэтгэл минь хөдөлж, ухаалаг царайд нь сэрдхийж, гайхширсан байдал тодорсныг хараад тэрээр миний төлөө сэтгэл түгшиж буйг нь би ойлгов. Би ч энд амьдардаггүй хааяа л ийшээ элдвийг харахаар ирдэг юм гэж шалавхан учирлавал:

	— Харахаараа? Энэ чинь юу хардаг болж байна. Хажуугаар өнгөрөх хүмүүсийн халаас, хүүхнүүдийн бол өвөр түрий рүү харах л гэж тэр үү? хэмээн шоолох мэт ууртай дуугаар асуув.

	Түүний нүүр нь үрчлээтэж, зовхины нь доогуур сүүдэртэн уруул нь сулбайн унжжээ. Гуанзны үүдэнд зогссоноо тэрээр:

	— Оръё, цай ууцгаая! Чи эндхийнхнээс гаж цэвэрхэн хувцасласан байх чинь. Чамд нэг л итгэхгүй байх чинь... гэв. Харин дараа нь итгэсэн бололтой, цай аягалангаа цагийн өмнө сэрсэн бөгөөд цайгаа ч уугаагүй гэдгээ уйтгартайяа ярив.

	— Өчигдөр согтчихоод унаад л өгсөн. Хаана, хэнтэй ууснаа ер санахгүй байна.

	Би түүнийг өрөвдөж, сэтгэл маань ч нэг л эвгүй байв. Тэгээд охины нь хаана байгааг асуумаар санагдаж билээ. Харин тэрээр архи, халуун цайнаасаа уун, энэ гудамжны хүүхнүүдийн адил элдэв бүдүүлэг үгээр золбоотой ярих аж. Намайг охины нь тухай сураглахад ухаан орох шиг болсноо:

	— Чамд үүнийг мэдэх ямар хэрэгтэй юм? Хонгор минь, чи миний охиныг олохгүй гэж хашхирав. Тэгээд архинаасаа нэг балгаснаа:

	— Тэр охинд чинь би хэрэггүй юм байх. Би бол нэг л угаалгачин.

	Харин тэр чинь боловсролтой, номтой хүн болохоор би ямар л ээж болох вэ дээ? Тийм ээ, тийм дүү минь! Тэгээд найз нь болох баян хүүхнийх рүү явчихсан. Багш болох юм байх аа... гээд хэсэг дуугүй байснаа:

	— Та нарт хэрэгтэй байх нь ээ? гэж асуув. Тийм бий! Угаалгачин хүүхэн биш, зугаа гаргах авгай л та нарт хэрэгтэй байх нь ээ? гэж асуув. Гадаа өөр хүүхэн байгаагүй болохоор тэр «зугааны» хүүхэн нь Наталья мөн тэдний л нэг гэдгийг би шууд мэдсэн билээ. Харин өөрөө ингэж хэлэхэд нь түүнээс ичиж, бас өрөвдсөндөө өөрийн эрхгүй нулимс гарав. Саяхан л өөрөө өөртөө л эзэн болж байсан зоригтой, ухаантай тэр хүүхэн шүү дээ!

	Тэрээр над руу нэг харснаа санаашран:

	— Ээ чи минь дээ. Эндээс холд! Дахиад үзэгдсэний ч хэрэггүй, баларна шүү! гэв.

	Тэгснээ ширээн дээр тонгойж тосгуур дээр хуруугаараа нэг юм зурснаа, өөртөө хэлэх мэт:

	— Төрсөн охин л үгэнд нь орохгүй болохоор би чамд зөвлөөд яах ч юм билээ дээ. Намайг «төрсөн эхээ орхиж болохгүй чи» гэхлээр тэр «боож үхнэ» л гэдэг юм. Казань руу эх баригчийн сургуульд орно гээд л явсан. За яах вэ... Тийм байж...

	Би харин яах бил ээ? Би иймэрхүү л... Хэнийгээ түших юм билээ дээ? Аль дайралдсан болгоно л... гээд тасалдсан дуугаар ярина. Дараа нь хэсэг дуугаа хураан, уруулаа хөдөлгөн бодлогоширно. Түүний завж нь унжиж, ам нь хадуур шиг ээтийн, уруулын нь арьс чичрэн, чичгэнэн хөдлөх үрчлээс нь ямар нэг юм чимээ аниргүй өгүүлэх мэт. Энэ бүхнийг харахад сэтгэлд зовуурьтай аж. Хүүхдийнх шиг царай нь гомдонгуй байртай. Алчуур доороос нь цухуйх туг үс хацарт нь наалдаж, бас жижигхэн чихний нь араар унжжээ. Хөрчихсөн аягатай цайнд нь нулимс дусахад, тэрээр аягаа холдуулан нүдээ чанга анивал бас хоёр бөнжгөр нулимс гарав. Хүүхэн дараа нь алчуураараа нүүрээ арчихад, би ингэж суух тэсвэр хүрсэнгүй чимээгүй бослоо.

	— Баяртай! гэвэл

	— Аа! чөтгөр рүүгээ тонил, тонил! гээд хэнтэй ярьж буйгаа мартчихсан бололтой над руу харалгүй гараараа хөөв.

	Ардальон надтай хавч барихаар явна гэсэн болохоор нөгөө газраа буцаж ирвэл Ардальон, Робенок ч алга болжээ. Би Ардальонд энэ эмэгтэйн тухай ярья гэж санасан юм л даа. Ингээд тэр шавааралдсан байрнуудын дундуур тэднийг хайж явтал энд байнга гардаг хэрүүл шуугиан эхлэв.

	Би хашаанаас гартал Натальятай тулгарлаа. Харвал тэр хүүхэн бүгшин уйлж, нэг гараараа цохиулсан нүүрээ арчин, нөгөөгөөрөө сэгсийсэн үсээ засан харалгүй алхана. Харин араас нь нөгөө хоёр маань дагажээ. Робенок хажуудахдаа:

	— Алив дахиад нэг үзүүлээд өгөөч, дахиад! гэнэ.

	Ардальон ч нударгаа далласаар хүүхний араас гүйцэж очиход, тэр нь түүн рүү эргэн:

	— Май, цохь! гэж хашхирав. Хүүхний нүүр нь аймшигтай болж, нүд нь үзэн ядах мэт гялалзана. Би ч Ардальоны гараас зуураад авбал, тэр намайг гайхширан харснаа:

	— Чи чинь юу болоов? гэв.

	— Бүү гар хүр! гэж арайхийн хэлбэл инээд алдан:

	— Энэ чинь чиний явдаг хүүхэн үү? Наташка, чи ч энэ хүүг урхиндаа хийжээ гэв. Робенок ч бас гуяа алгадан хөхөрнө. Тэр хоёр намайг шавар шавхай дунд шарж байх зуур Наталья яваад өгөв. Би энэ тамлалтыг тэссэнгүй Робенокийн цээж рүү толгойгоороо мөргөн унагаад зугтлаа. Тэр өдрөөс хойш би энэ гудамжинд үзэгдээгүй юм. Харин дараа нь татлага онгоцон дээр Ардальонтой дайралдсанд тэрээр:

	— Чи чинь хаашаа алга болчхов? гэж баярлан өгүүлж билээ.

	Тэгээд Натальяг зодож, намайг муухай гомдоосныг нь санахаас эвгүй байгааг хэлбэл цайлганаар инээмсэглэн:

	— Үнэхээр тэгсэн юм биш шүү дээ. Тоглож л чамайг шавардсан юм. Харин «зугааны» хүүхнүүдийг бол зодохгүй яах юм бэ? Эхнэрээ хүртэл зоддог болохоор, ийм амьтдыг бүр ч өрөвдөхгүй биз! Гэхдээ энэ бүхэн чинь тоглоом наргиан л даа! Нударга бол сургамжтай зүйл биш гэдгийг би ойлголгүй яах вэ гэж билээ.

	— Чи түүнийг юунд сургах юм? Чи юугаараа тэднээс илүү юм? Тэр намайг мөрнөөс минь тэвэрч сэгсэрснээ, доог хийн:

	— Хамгийн муухай нь чухам хэн нь ч хэнээсээ илүүгүйд л байгаа юм. Дүү минь, би гаднаас нь ч дотроос нь ч тэр бүгдийг ойлгоно. Би чинь тосгоны бойтог биш шүү дээ... гэв.

	Ардальон жаахан уучхаад хөгжилтэй ч болжээ. Тэгээд намайг авьяасгүй шавиа өрөвдөн буй сайн багшийн нүдээр харна...

	...Хааяа би Павел Одинцовтой дайралдана. Тэрээр улам ч хурц сэргэлэн ярьж, гоё хувцаслах болжээ. Надтай бол их л зөөлөн харьцаж үргэлж л;

	— Чи ямар гэгчийн ажилд ороов. Баларна шүү! Энэ эрчүүд үү... гэж зэмлэнэ.

	Дараа нь хөрөг зургийн газрынхны сониноос уйтгартай яриа дэлгэнэ.

	— Жихарев нөгөө нэг үнээ шиг хүүхэнтэйгээ мөн л орооцолдсоор. Ситанов дандаа л ууж байх боллоо. Сэтгэлийн зовлонгоос тэр биз. Харин Гоголев баяраар согтуу харьж яваад, чононд бариулчихсан!

	Тэгснээ инээддээ хахаж цацан байж:

	— Чононууд нь түүнийг барьчхаад цөм согтчихжээ. Тэгээд хөгжилтэй амьтад чинь сургуультай ноход шиг хойд хөл дээрээ явж байсан гэнэ.

	Гэвч нэг хоногийн дараа, цөм үхчихсэн байна! гээд л инээдэмтэй юм зохиож ярив.

	Үүнийг нь сонсоод би мөн л инээж байсан боловч, энэ хөрөг зургийн газрынхан, тэнд үзэж өнгөрүүлсэн юм, тэр бүгд надад хамаагүй, алс холын юм шиг санагдаж билээ. Ингэж бодоход баахан гунигтай байх бөлгөө.

	XIX

	Өвөл яармагт ажил бараг үгүй, би ч гэр зуурын жижиг сажиг ажлыг урьд адил хийж, өдөржин завгүй ч үдшидээ бол зав гарна. Сэтгэлд минь үл нийцэх романуудыг «Нива» «Московский листок» сэтгүүлүүдээс эздэдээ уншиж өгнө. Харин шөнөдөө сайхан ном унших, бас шүлэг зохиох гэж оролдоно.

	Нэг удаа бие нь тавгүйрхэж гэртээ үлдсэн эзэн авгай хүүхнүүд үдшийн мөргөлд явсан хойгуур:

	— Пешков, чамайг шүлэг зохиодог гэж Виктор дооглох юм, нээрээ юу? Алив уншаач! гэлээ.

	Үгүй гэх арга байсангүйд хэдэн шүлэг уншиж өгөв. Шүлгүүд минь санаанд нь хүрсэнгүй бололтой ч эзэнтэн

	— Бичээд бай, бичээд бай, Пушкин шиг ч болох юм бил үү. Пушкины зохиолыг уншсан уу?

	 

	Гэрийн онгоныг нандигнан,

	Гэргий болгов уу, шулмыг? 

	 

	гээд Пушкины үед гэрийн онгон бий гэж итгэдэг байлаа, өөрөө бол итгээгүй л дээ, тоглоом хийсэн л хэрэг! Тийм дээ, гэснээ эзэнтэн бодлогоширч,  — Чи уул нь ном үзвэл зохих санж, даанч оройтжээ! Чи яаж шүү амь зуухыг хэн мэдэх билээ... Наад дэвтрээ сайн нууж байгаарай, авгай хүүхнүүд үзчих юм бол доог тохуу болгоно... Авгай нар чинь доог тохуунд дуртай улс... гэж билээ.

	Тэр явдлаас хойш эзэн маань үгээ хураан бодлогошронгуй болж, ийш тийшээ байн байн шилбэлзэн, хонх дуугарахад ч цочиж давхийх болов. Заримдаа бол тун шалихгүй юмнаас болж айхтар цухалдан хараал зүхэл урсгаж гэрээсээ зугтаах бөгөөд шөнө дөлөөр л согтуу буцаж ирнэ... Өөрөөс нь бусад хэн ч үл мэдэх нэг зүйл эзэнтний амьдралд тохиолдож, зүрх сэтгэлийг нь эзэмдсэн шиг байлаа. Эзэн нэг л өлбөгөр, яах вэ дээ гэсэн янзтай байх болов.

	Баяр ёслолын үед бол би үдийн хоолноос оройн есөн цаг хүртэл гадуур хэснэ, үдшидээ бол Ямская гудамжны архины гуанзанд очно. Тэр гуанзны эзэн дандаа хөлөрч явдаг бүдүүн хүн, дуунд тун ч дуртай. Үүнийг нь ч бараг бүх дуган хийдийн дуучид андахгүй, ямагт тэднийд цуглана. Гуанзны эзэн дуу дуулсных нь оронд тэднийг архи, пиво, цайгаар дайлна. Дуу дуулдаг тэр улс нь архиддаг, хүний анхаарал татмааргүй хүмүүс байлаа. Тэд нар дуулахдаа дурамжхан, дайлуулах гэсэндээ л дуулах агаад голдуу л мөргөлийн дуу дуулна. Бас тэгээд шүтлэгтэй архичид, сүм хийдийнхэн гуанзаар хөлхөлдөх нь тусгүй гэнэ. Тэгээд ч гуанзны эзэн тэднийг өрөөндөө дайлах учир би зөвхөн хаалганы завсраар л сонсдог сон. Тэр гуанзанд заримдаа бас тосгоны харчуул, урчуул ирж дуу хуур болно. Гуанзны эзэн дуу дуулчихаар улсыг хотоор явж эрэн, зах зээл гарах өдөр явуулын тариачдаас дуулдаг хүнийг сураглаж, урьдаг ч байлаа.

	Дуулах хүн нь лангууны хажуу дахь сандал дээр, торхтой архины наана дандаа суух тул толгойных нь дүрс торхны хүрээнд орон, дугуй жаазанд байгаа юм шиг харагдана.

	Тоногчин Клешов гэдэг, шар улаан үс нь өрвийчихсөн, даржин туранхай хорчгор хүн бусдаасаа сайхан дуулах бөгөөд ямагт онцгой сайхан дуу дуулна. Энэ хүний бяцхан хамар нь үхсэн хүний хамар шиг гялайх ба жижигхэн үүлгэр нүд нь үл хөдөлнө.

	Тоногчин эр нүдээ аньж ар тийшээ торхны ёроолыг налж хэнхдэгээ гүдийлгэчхээд л намуухан боловч, цогтой хоолойгоор:

	 

	Ариухан талд манан суугаад, хөөрхий,

	Алсын замыг бүр сүүмэлзүүлжээ...

	 

	гэж дуржигнан уянгалуулах ч удаатай.

	Ийнхүү дуулахдаа ар тийшээ гэдийн лангууг бүсэлхийгээрээ налж босоод л гуанзны туурга өөд өлийн:

	 

	Өөрөө би чинь хайчих бил ээ? хөөрхий,

	Өргөн дардан замыг хаанаас олно доо 

	 

	гэж сэтгэлийнхээ угаас дуулна.

	Тоногчны хоолой намуун боловч, цуцах гэж үгүй, тэгээд хангинан дуурьсаж гуанзны дүнгэнээн дундаас цойлон хадаж, зүрх шимшрүүлсэн дууны үг, уй гашуу, өргөлт цохилт нь бүх хүмүүсийг уяраахуйд согтуу хүн ч хүртэл сэргэж, суугаа ширээ рүүгээ гөлийх агаад эвлэг сайхан хөг ая сэтгэлийн угт хүрэх болгонд бие махбодыг эзэмдэх тэр нэгэн мэдрэхүйд бүрнээ автсан зүрх минь дэлбэрэх шахдаг сан.

	Гуанзанд анир чимээ тасран сүм дуган лугаа адил болохуйд дуулаач тоногчин ч сахил санваартан мэт болон, сургаал ном унших бус харин ч хүмүүн төрөлхтний төлөө сэтгэлийнхээ угаас үнэнхүү залбирч, хүний өрөвдөлт амьдралын аливаа зовлон гачлангийн тухай өгүүлэн бодлогоширно. Сахал үсэндээ дарагдсан хүмүүс тал бүрээс нь ширтэн, адгуус төрхтэй болсон нүүрэнд нь хүүхэд нүд гялалзана. Заримдаа бол хэн нэг нь шүүрс алдах ба энэ нь ч уг дууны жавхаажуулах хүчийг гойд илтгэнэ. Чухам ийм үед, бүх хүмүүс худал хуурмаг, зохиомлоор амьдардаг, харин хүний жинхэнэ амьдрал гэдэг бол энэ л юм шиг надад санагддаг байлаа.

	Өргөн нүүртэй панзчин Лысуха буланд сууна. Энэ авгай бол бүр эрээ цээргүй завхай хүн, өөхлөг мөрөндөө толгойгоо шигтгэн уйлж, шалиг нүдээ нулимсаараа чимээгүйхэн угаана. Түүний цаахнатай дуучин Митропольский гэгч дүнсгэр хүн ширээн дээр тэрийнэ. Үсэрхэг энэ залуу балин шиг агаад хөлчүү нүүрэнд нь дүрлэгэр том нүд эргэлдэн өмнөө байгаа архитай хундагыг ширтэнэ. Тэгснээ хундагатайгаа авч уухыг завдавч тун болгоомжилж чимээ үл гарган буцааж ширээнээ тавина. Энэ хүн архиа ууж нэг л чадахгүй байлаа.

	Гуанзанд суугаа бүх хүмүүс аль хэдийнээ умартсан нандин дотно зүйлээ сонсох адил нам гүм болно.

	Клешов дуулж дуусаад, сандал дээр хүлцэнгүйеэ суухуйд гуанзны эзэн түүнд аягатай архи барин, бах нь ханаж инээмсэглэсээр:

	— За, аргагүй л сайхан байна! Чи аялж дуулахаасаа хүүрнэх нь их боловч чадаж байна аа, юу гэхэв! Өөр хэлэх юм алга... хэмээн бувтнана.

	Клешов архийг нь зугуухан уучхаад, эвлэгхэн гэгч гонгинон:

	— Хоолойтой хэн боловч дуулах, харин дууны увдисыг гаргаж ганцхан би л чадна даа! гэнэ.

	— За, гэхдээ чи бүү гайхуул!

	— Гайхуулах юмгүй хүн л дуугүй байдаг юм даа хэмээн тоногч гонгинон илт зөрнө.

	— Клешов, чи сагсуу амьтнаа! хэмээн гуанзны эзэн шогшрон дуу алдахад;

	— Хэрээсээ хэтрүүлж л сагсуурахгүй дээ... гэнэ.

	Дүнсгэр Митропольский дуучин булангаас:

	— Энэ муу амьтан яаж дуулж байгааг, өт хорхой шиг хогийн та нар яаж мэдэх юм бэ? хэмээн шаралхана.

	Митропольский бол ямагт хэнтэй ч санал үл нийлнэ, хүн болгонтой л маргаж, бусдын мууг дуудна. Тэгээд ч үүнээс нь болж дуулдаг. Ер нь аль чадалтай хүн болгон түүнийг наргиан цэнгээн болгоноор хэмх занчина.

	Гуанзны эзэн Клешовын дуунд дуртай ч, өөрийг нь өрөөсөн нүдээрээ ч үл үзнэ. Тэгээд түүнийг хүн болгонд муулж, муу муухайг нь илт дуудах арга зай сүвэгчилдгийг гуанзанд ирдэг улс ч, Клешов өөрөө ч бас мэднэ.

	— Дуулахдаа сайн ч онгироо юм, жаал номхруулах нь зөв, хэмээн ирсэн улсад үг хаяхад зарим нь зөвшөөн:

	— Нээрээ үнэн шүү, сагсуу залуу юм гэцгээнэ.

	— Юугаараа гайхуулна вэ? Хоолой гэвэл бурхнаас заяасан эд, өөрөө олсон биш дээ? Тэгээд ганц хоолой байгаад яах бил ээ? хэмээн гуанзны эзэн муйхарлан зүтгэхэд цаадуул нь:

	— Үнэн шүү, хоолойндоо биш, ганц дуулж чаддагтаа л байгаа юм гэцгээнэ.

	Нэг удаа, тоногчин дуулж дуулж явсан хойно, гуанзны эзэн Лысухаг ятган:

	— Марья Евдокимовна, чи наад Клешовоо оролдооч, чи жаал болгоод өгөхгүй юу? Чамаас юу хорох бил ээ?

	— Арай залуудаа бол ч хэмээн панзчин авгай санаашрахад:

	— Залуу нь юугаа чадах бил ээ? Харин чи үзээд алд! Чамд яаж шүү хөл алдахыг нь харах минь! Евдокимовна, чи нэг үзээч, би хариутай шүү, аан? хэмээн ум хумгүй хашхирч билээ.

	Гэвч панзчин авгай зөвшөөрөөгүй юм. Минчийсэн бүдүүн тэр авгай толгойгоо гудайлган хөхөн дээрх алчуурынхаа цацгийг барилан:

	— Залуу эм л дээр дээ. Би залуу байсан бол ч, за ер нь хэлүүлэлтгүй байсан биз... хэмээн цөхрөнгүй өчиж билээ.

	Гуанзны эзэн Клешовыг согттол уулгах гэж ямагт мэрийх авч, цаадах нь хоёр гурван дуу дуулж, дуу бүрийнхээ дараа аяга архи уучхаад, нэхмэл ороолтоор хоолойгоо нямбай гэгч ороон олон эргүүлэгтэй өөлгөр толгойдоо саравчтай малгай дарж өмсөөд л гарч одно.

	Гуанзны эзэн, Клешовтой өрсөхөөр хүн бишгүй л хайна. Тоногчин дуулж байхад гуанзны эзэн түүнийг магтсанаа яарч догдлон:

	— Ингэхэд хө, бас нэг дуулдаг хүн ирлээ! Алив нэг үзүүлээд орхиоч! гэнэ.

	Цаад дуулах хүн нь заримдаа сайхан хоолойтой байх удаатай ч Клешовтой өрсөгч хүмүүсээс энэхүү даржин биетэй, өлбөгөр тоногчин шиг эвлэгхэн сэтгэлээсээ дуулдаг хүнийг би мэдэхгүй юм...

	— За, тийм дээ хэмээн гуанзны эзэн санааширч, энэ ч сайхан шүү! Гол нь хоолой, харин сэтгэл нь үү... хэмээхэд гуанзанд суугаа улс:

	— Тоногчныг давах хүн алга шүү! гэцгээнэ.

	Клешов улаан шар өрвөгөр хөмсгөө өрвийлгөн духайж, бүгдийг ажингаа:

	— Их өөгшүүлж байна шүү. Бурхнаас заяасан авьяас надад байгаа болохоор надаас илүү дуулах хүнийг та олохгүй дээ... хэмээн гуанзны эзэнд хээвнэг үг хаяна.

	— Бид чинь бүгд л бурхны үр сад!

	Дарсаа л барна уу гэхээс биш олох юмгүй... гэхэд нь гуанзны эзэн минчийж:

	— Юу л бол, хэн мэдэх вэ... гэж бувтнана.

	Харин Клешов улам ч нотлон:

	— Дуулах гэдэг чинь, жишээлэхэд, тахианы зодоон биш гэдгийг танд хэлчихье... гэвээс:

	— Би ч бас мэдэж байна! Чи юу гээд салахгүй байна аа?

	— Салахгүй байгаа юм алга, дуугаар зугаа хийнэ гэдэг бол башрынх чинь гэдгийг л нотолж байгаа юм!

	— За тийм болог! Ингэхийн оронд дахиад нэг дуулчих... гэхэд нь Клешов:

	— Би унтаагаараа ч дуулж чадна аа гээд давлиухан бөгшүүлснээ, дуулж гарав.

	Тулга тойрсон явдал, элдэв муу санаа, хэл ам, гуанзны гутамшиг бүхэн утаа адил замхарч, ухаан бодол хөвчилсөн, цэвэр ариун, хайр гунигаар дүүрэн өөр амьдралын урь салхи хүн бүгдийг илбэнэ.

	Би энэ хүнд, түүний авьяас, хүнийг эзэмдэх эрхэнд нь тун ч их атаархдаг байлаа. Тэгээд ч энэ хүн бусдыг эрхэндээ оруулах гэж жигтэйхэн. Тоногчинтой танилцаж, ямарваа нэг юмны тухай жаал ярилцмаар надад санагдавч, Клешов өмнөө хүн буйг харахгүй байгаа юм шиг сүүмгэр нүдээрээ харах тул би түүнд ойртъё гэж нэг их бодоогүй юм. Тэгээд ч энэ хүнийг зөвхөн дуулж байхад нь ч биш, ер нь л хайрлая гэж санавч, хайрлахад минь садаа болсон нэг л хачин юм энэ хүнд байлаа. Саравчтай малгайгаа өвгөн хүн шиг доош нь дарж өмсөн,

	— Энийг минь амраг, нэг бүсгүй нэхсэн юм...гэж таниулдаг улаан нэхмэл ороолтоор хүзүү хоолойгоо хүнд гайхуулах гэсэн юм мэт бээцийлэхийг нь харахаас зэвүүн.

	Дуулаагүй байхдаа бол ихэмсгээр дүмбийж хөлдөж, унжийсан хамраа хуруугаараа илэн хүн юм асуухад их л дурамжхан, ганц нэг үгээр хариулна. Би нэг удаа дэргэд нь сууж, юу ч билээ юм асуухад, намайг харсан ч юмгүй.

	— Жаалаа, тонил цаашаа! гэж билээ.

	Дуучин Митропольскийд би илүү дотно байлаа. Тэрээр гуанзанд орж ирэх болгондоо, хүнд юм үүрч яваа хүн шиг алхалсаар булан руу очиж хөлөөрөө сандал зайлуулаад, хоёр алган дээрээ данхар том толгойгоо тавиад ширээ дүүрэн тохойлдож сууна. Хоёр гурван хундага уусны хойно их дуугаар орилоход нь бүгд цочин эргэж харна. Мань хүн хоёр гараараа эрүүгээ тулан өндийж, хүмүүсийг сонжин хялалзах агаад хавьд сам хүрээгүй үс нь хавагнасан барсгар нүүр уруу нь бууна.

	— Юугаа хараа вэ? Юугаа үзээ вэ? гэж гэв гэнэтхэн хүржигнэн асуухад нь заримдаа:

	— Ойн савдаг харав гэцгээнэ.

	Дув дуугүй уучхаад, хөлөө чирсээр, бас л үг дуугүй гарч одох удаа ч байдаг байлаа. Гэвч хувилгаан мэргэдийг дуурайн хүмүүст сургамжлан:

	— Бурхны дуулгавартай үнэнч зарц би Исайгийн нэгэн адил та нарыг илчлэн шившиглэнэ! Бузар амьтан, луйварчин, тоймгүй этгээдүүд нүгэл хилэнцдээ живсэн Ариил хот хэрэм сүйрэг! Бузар булай хүнэнцрийг даан тэссэн газар дэлхийн жигүүр ч бас сөнөг, энэ дэлхий ертөнцийн архичин, залхай бузар хилэнцэт, хараал идмэр! та нар тоогоо алдаж, газар дэлхий ч хэвлий өвөртөө авахгүй гэдгийг мэдтүгэй! гэж байхыг нь хэдэнтээ сонссон юм.

	Түүний дуу цонхны шил доргитол хадах нь гуанзныхны сэтгэлд нийцэх тул улам ч магтан;

	— Цаад сэгсгэр нохой чинь, сайн хуцаж байна аа! гэцгээнэ.

	Митропольскийтэй танилцахад амархан, дайлж орхивол л болоо, лонх архи, өөрийнх нь дуртай хоол, хэл ам, ходоод дотрыг дарвигнуулдаг улаан чинжүүтэй үхрийн элэг хоёрыг авч өг гэнэ. Ямар ямар ном уншвал дээр вэ? гэж асуухад минь:

	— Ном уншиж яах юм бэ? хэмээн тас түс хэнэг ч үгүй хариулснаа намайг бүр ангайж орхисныг хараад:

	— Екклезиастыг уншсан уу?

	— Уншсан.

	— Екклезиастыг л унш! Өөр юм хэрэггүй. Ертөнцийн бүх суу билэг түүнд л бий. Мунхаг юмнууд л түүнийг ухаардаггүй юм. Өөрөөр хэлбэл түүнийг ойлгодог хүн гэж үгүй... Чи юу юм бэ, дуулдаг уу?

	— Үгүй.

	— Яагаад? Дуулах хэрэгтэй. Дуулах гэдэг чинь утгагүй зүйл дээ гэхэд нь хажуу дахь ширээнээс

	— Чи өөрөө дуулдаг уу? гэвэл:

	— Тийм ээ, би бол анхиагүй амьтан! Тэгээд юу гэж?

	— Юу ч гэсэн юмгүй.

	— Чиний бөндгөр хоосон гэдгийг бүгд мэднэ. Юмтай болох ч үгүй биз, зайлуул хэмээнэ.

	Митропольский бол бусад хүмүүстэй ч, надтай ч иймэрхүү л янзтай ярина. Харин хоёр гурав дайлуулсныхаа дараа надад арай зөөлөн хандах болж, тэгснээ нэг удаа гайхсан янзтай:

	— Чамайг хараад, чи гэж чухам юу юм бэ, хэн юм бэ, яах гэж амьд явааг чинь ойлгохгүй юм. Үгүй, тэгээд золигийн юм! гэж билээ.

	Клешовт ямаршуу ханддаг нь тодорхойгүй: дуулахыг нь бүр илэрхий таашааж, заримдаа бол бүр баярлан, мишээнэ гэсэн хэдий боловч, түүнтэй танилцсангүй, харин ч нүд үзүүрлэн муучилж:

	— Энэ чинь тэнэг амьтан! Амьсгалж чадах юм. Юуны тухай дуулж байгаагаа ойлгодог ч, угтаа бол илжиг л гэсэн үг! гэнэ.

	— Яагаад тэр бил ээ?

	— Төрөхөөсөө л тэр дээ.

	Энэ хүнийг эрүүл байхад нь ярилцмаар санагддаг байлаа. Гэвч эрүүл байхдаа бол үүлгэртсэн гунигт нүдээ мэлтийлгэн уухилахаас ондоо юмгүй. Ямагт согтуу байдаг энэ хүн казанын академид сурч байсан бөгөөд том лам байвал байхаар хүн гэж би нэгнээс нь дуулсан боловч нэг л итгээгүй юм. Нэг удаа би өөрийнхөө тухай ярьж суунгаа, Хрисанф хамбын нэрийг дурдсанд, ая түрээч толгой сэгсчин:

	— Хрисанф гэнэ үү? Би танина аа. Багш минь, буянтай хүн. Казаньд, академид байсныг санаж байна! Хрисанф гэдэг чинь Памва Берындын өгүүлсэнчлэн алтан өнгө гэсэн үг. Тийм ээ, Христанф ч үнэхээр алтан өнгөтэй байсан юм.

	— Памва Берында гэж юун хүн бэ? гэж намайг асуухад Митропольский:

	— Чамд падгүй юм! хэмээн тас түс хариулж билээ.

	Би харьж ирээд: «Памва Берындыг заавал унших» гэж дэвтэртээ бичсэн бөгөөд намайг түгшээх олон асуултын хариуг чухам энэ хүний бүтээлээс л олж авах юм шиг санагдаж билээ.

	Митропольский миний мэдэхгүй нэр, гаж үг хэлэх нь элбэг бөгөөд энэ бүгд намайг бухимдуулна.

	— Амьдрал гэдэг Анисья биш ээ! гэхэд нь би:

	— Анисья гэж юун хүн бэ? хэмээн шалгаана.

	— Хэрэгтэй дээ хэмээн хариу өчих бөгөөд намайг ухаарахгүй байвал мань хүн дуртай.

	Ийм элдэв үг, академид сурч байсан зэрэг нь, энэ хүн их юм мэддэг гэж намайг бодох болгов. Тэгээд ч энэ хүн юм ярих дургүй, яривал ойлгомжгүй юм хэлэх нь тун ч гомдолтой. Эсвэл би түүнээс асууж чаддаггүй байсан юм болов уу?

	Гэсэн хэдий боловч, энэ хүн сэтгэлд минь үлдсэн юм. Согтуудаа зөнч Исайг дуурайж улаан цайм хэлэх нь урамтай.

	— Газар дэлхийн хог новшнууд аа! Аль олиггүй чинь алдаршиж, олигтой чинь үйлээ эдэлнэ. Цаг нь ирэхлээр та нар гэмээ наманчлах вий, гэвч хожимдоно доо! гэж орилно.

	Ийнхүү орилохыг нь сонсоод таатай хэрэг, тун харамсалтайгаар өнгөрсөн Наталья угаагч, завхуул хэл аманд өртсөн Марго хатныг дурсдаг байлаа. Тэгээд ч надад дурсахаар юм нэгэнтээ хуримтлагдсан аж...

	Энэ хүн бид хоёрын явдал тун хөгтэй тарсан юм.

	...Тариалангийн талбай дундуур, зуслангийн ойролцоо толгойгоо сэжлэн, тэмээ адил хол хол алхан, ганцаараа яваа хавагнасан Митропольскийтэй би хавар дайралдав.

	— Салхилж явна уу? Цуг явъя. Би ч бас тэнэж явна. Би чинь, ингэхэд, бие муухан... гэж паржигнан өгүүлнэ.

	Бид хоёр таг чиг, хэд алхтал нүхэнд нэг хүн байгаа харагдав. Тэр хүн нүхний ёроолд хажуугаараа налан, мөрөөрөө түшин суух агаад, пальтоных нь өрөөсөн тал, чихнээс нь дээш овойх нь тайчих гээд чадалгүй орхисон мэт.

	Дуучин зогсонгоо:

	— Согтуу шив гэлээ.

	Тэр хүний гарын тушаа нялх ногоон дээр том гар буу хэвтэнэ. Цаахнатай нь малгай нь, малгайнх нь хажууд шилтэй, амссан төдий архи байх агаад лонхны хоосон хүзүү ногоон өвсөн доогуур оржээ. Тэр хүн ичингүйрэх аятай нүүрээ пальтогоороо халхалжээ.

	Бид хоёр хэсэг зуур таг чиг зогсов. Тэгснээ Митропольский хөлөө алцайж зогсоод:

	— Өөрийгөө буудчихаж гэв.

	Тэр хүн согтуу бус, харин үхчихсэн байна гэдгийг би доор нь харсан боловч, энэ явдал тун ч санаанд оромгүй хэрэг тул итгэхэд бэрх байлаа. Пальто доороос цухуйх мөлгөр том гавал, хөхөрсөн чихийг хараад, би айж эмээсэн ч үгүй, өрөвдөж гонсойсон ч үгүй. Тэгээд ч хүн өөрийгөө хаврын ийм налгар өдөр алж чадах юм гэдэг сэтгэлд нэг л багтахгүй байлаа.

	Дуучин сахал үс өрвийж, шанаа нь даарсан юм шиг, алгаараа учиргүй үрж:

	— Ахимаг хүн байна. Авгай нь хаячихаа юм болов уу, эсвэл хүний мөнгө үрчихээ юм уу... гэж бувтнав.

	Намайг цагдаа олж ир, хэмээн хот руу явуулаад өөрөө гууны ирмэг уруу хөлөө унжуулан хуучин пальтогоороо ороож суув. Хүн амиа хорлосон тухай цагдаагийн газар дуулгаад, тэр дорхноо би гүйхээрээ буцаж ирсэн чинь талийгаачийн архийг дуучин шавхаж орхиод, хоосон лонхоор намайг далласаар угтав.

	Хүнийг алсан юм чинь энэ дээ! гээд архины лонхыг газар хүчтэй гуядан, няц цохив.

	Миний дараахан цагдаа ирж, нүх уруу өнгийгөөд малгайгаа авч, тээнэгэлзсэн янзтай загалмайчилж залбираад:

	— Чи юун хүн бэ? гэж ая түрэгчээс асуухад, цаадах нь:

	— Чамд падгүй... гэв.

	Цагдаа дуугүй болсноо:

	— Наана чинь хүн үхчихсэн байхад та согтуу байж таарах уу даа? хэмээн нэлээд учирлангуй асуухад, дуучин хэнхдэгээ алгадан:

	— Би хорин жил согтуу явна хэмээн гайхуулав.

	Дуучныг архи уулаа гэж баривчилж таараа гэж би бодож байв. Хотоос хүмүүс гүйлдэн ирнэ. Хэсгийн догшин тэргүүн ч бас морин тэргээр ирээд нүх уруу орж, амиа хорлогчийн пальтог яран, нүүрийг нь харснаа:

	— Хамгийн түрүүнд хэн мэдсэн бэ? гэхэд:

	— Би үзсэн хэмээн Митропольский өчив.

	Хэсгийн тэргүүн түүнийг ширвэснээ:

	— Сайн байна уу, хүн гуай! гэлээ.

	Хориод хүн цуглаж, урьд хойноо орцгоон жалга уруу тонголзох агаад хэн нэг нь:

	— Энэ чинь манай гудамжинд байдаг түшмэл байна. Би танина гэж бархирав.

	Дуучин малгайгаа авч хэсгийн даргын өмнө найган зогсохдоо, элдэв юм эв хавгүй орилон, учир нь олдохгүй хэдэрлэнэ. Тэгтэл хэсгийн дарга хэнхдэг рүү нь түлхсэнд цаадах нь дайвалзсанаа лаг суув. Түдэлгүй цагдаа халааснаасаа олс хээвнэг гарган, нуруундаа дадмаг гэгч үүрсэн дуучин эрийн хоёр гарыг хүлэв. Хэсгийн дарга ч цугларсан улсыг:

	— Тарцгаа! хогууд... хэмээн зандчиж гарав.

	Ус гүйлгэнэсэн улаан нүдтэй хотын өвгөн цагдаа ядарсандаа амаа ангалзуулсаар гүйж ирээд, дуучны гарыг хүлсэн олсны үзүүрээс барьж хөтөлсөөр хот оров. 

	Сэтгэл гутсан би ч бас талбайгаас явлаа. «Ариил цайз зовлонд живж...» гэсэн зовуурьтай үг тархи толгой дүйрээнэ.

	Шинелийнхээ халааснаас цагдаа олс хэнэггүйхэн гаргаж, догшин зөнч, үсэрхэг улаан гараа дуулгавартай гэгч үүрэн, гарынхаа шууг хээвнэг дадамгай гэгч зөрүүлэх нь нүдний өмнө харагдсаар...

	Зөнчийг хорихоор хотоос гаргасан гэдгийг би удалгүй дуулсан юм. Төдхөн Клешов азтай гэрлээд, хотын ойролцоо сууринд тоногчны газар нээж, суух болжээ.

	...Нэг удаа би эзэндээ, тоногчин сайхан дуулдгийг хэт их магтсанд, эзэнтэн:

	— Очиж сонсох юм сан... гэж билээ.

	Тэгээд одоо эзэнтэн өмнө минь нүдээ бүлтийлгэн хөмсгөө дэрвийлгэн сууна.

	Гуанз орох замдаа намайг шоолж явлаа. Харин гуанзанд ирчхээд намайг, тэнд байгаа улсыг, эхүүн заваан үнэр танарыг эхлээд жаал гоочлов. Тэгээд тоногчин дуулж эхлэхэд эзэнтэн басамжлан инээж, пиво аягалж байснаа:

	— Хөөе... чөтгөр минь! хэмээн дуу алдан дутуу аягалаад болив.

	— Эзэнтний гар салгалан, лонхтой пивыг аяархан тавиад чагнаж гарав.

	Клешов дуулахаа болиход, эзэн маань санаа алдан:

	— Тийм дээ, дүү минь, үнэхээр сайхан дуулна шүү... золиг гэж! Бүр халууцав байна... гэв.

	Тоногчин тайз ширтэн хүзүүгээ гүрдийлгээд:

	 

	Тэнэгэр талын дундуур залуу бүсгүй

	Тансаг баян тосгоны замаар алхана... 

	 

	хэмээн дахин дуулж эхлэв.

	— Сайхан дуулж байна, гэж эзэнтэн толгойгоо бөндгөнүүлэн дуу алдана.

	 

	Өнчин өрөөсөн би хэнд ч хэрэггүй гэж

	Өнөөх сайхан бүсгүй залууд өчнө 

	 

	хэмээн Клешов бишгүүр адил хангинуулна.

	Эзэнтэн цус хурсан нүдээ анивчин:

	— Сайхан аа, аа золиг гэж! хэмээн шивгэнэнэ.

	Би ч тоногчныг хараад догдолно. Дууных нь жавхаалаг үгс гуанзны шуугианыг дарж улам ч сүртэй, улам ч яруу, үнэн сэтгэлээс ундарна.

	 

	Тосгоныхон маань шинжгүй улс,

	Тоож, бүсгүй намайг үл дуудна.

	Тэрлэг хувцас муу, царай дарна.

	Тэгээд залуус намайг үл тооно.

	Бэлэвсэн өвгөн зарцаа болгоё гэлээ.

	Би тийм заяаг үл түшив...

	 

	Эзэнтэн ичиж зовох ч юмгүй нулимс асгаруулан, толгой гудайлгаж бүргэд хамраа шор шор татах агаад, өвдөг дээр нь нулимс тор тор дусална. Гурван дууны дараа догдолж туйлдсан эзэн маань:

	— Энд байж чадашгүй нь, үнэр танар гэж жигтэйхэн... Алив харья!... гэж хахаж цацсаар өгүүлэв.

	Гадаа гарсан хойноо: 

	— Алив, Пешков, буудлаар ороод гаръя... Гэртээ очимгүй байна!... гэлээ.

	Тэгээд хөлсний унаанд хэлсэн үнээр нь сууж, зам зуур таг чиг явав. Буудалд очсон хойноо нэг буланд ширээ авч, суугаад ийш тийш хялбалзан:

	— Энэ муу гонгинуур, намайг бүр солиотой болгов... Уйтгар гунигт унагав... Үгүй, чи чинь юм уншдаг, учир начрыг тунгаадаг хүн, энэ юу болж байгааг хэлж өгөхгүй юу? Амь зууж дөчин жил явлаа, авгай хүүхэд байна, тэгсэн мөртөө үг сольчихмоор хүн алга. Заримдаа үнэн зүрхнээсээ, ний нуугүй яримаар байх юм, гэтэл ярьчихмаар хүн алга! Авгайтайгаа ярих гэхлээр цаадах чинь ухаарахгүй юм... Тэгээд ч эм хүн яах билээ, хүүхэд шуухад, гэр орон гээд л өөрийн ажилтай! Авгай маань сэтгэлд хөндий. Авгай гэдэг чинь анхны хүүхэд гартал л найз нөхөр. Тэгээд ч манай авгай гэж... өөх ч биш, булчирхай ч биш... чи өөрөө мэдэж байгаа шүү дээ, ээ нохой долоо гэж! Дүү минь, уйтгартай байна даа гэж ихэд бачимдан үглэнэ.

	Тэгээд исгэлэн хүйтэн пиво ум хумгүй залгилж, урт үсээ сэгсэлзүүлэн таг чиг байзнаснаа:

	— За даа, ер нь хүмүүс гэдэг чинь шаарнууд, дүү минь! Чи тэгээд борчуултай шалаан палаан гэх л юм... буруу зөрүү юм их бий гэдгийг би мэднэ ээ, энэ ч үнэн шүү, дүү минь... Бүгд л луйварчид! Чиний үгийг ойлгоно гэж санана уу? Гонж байгаа! Цаадуул чинь, Петр, Осип л гэнэ, бүгд луйварчин! Цаадуул чинь бүгдийг нь надад ярьдаг, чамайг намайг юу гэснийг ч ер нь бүгдийг... Тэгээд, чи юу гэж? хэмээн дахин үглэхэд нь би гайхширан дуугүй суув.

	Эзэн инээмэр болж:

	— Тээр, тээр! Чи харь хэлтэй газар юу ч ойлгохгүй ч Перс орох гэсэн чинь зөв шүү! Эх хэлээрээ бол дандаа л шившгээ дэлгэх гэхэд нь би:

	— Осип миний тухай ингэж байна уу? гэж асуувал:

	— Тэгэлгүй яах вэ! Чи юу гэж бодоов! Цаадах чинь хамгийн задгай амтай, зальхай амьтан... Үгүй ээ, Пешков, чиний үг чинь хүмүүст хүрээгүй. Үнэн үү? За үнэн байгаад ч яах билээ дээ? Намар орсон цас шалбаагт унаад хайлдаг шиг л юм. Шалбааг л жаахан ихсэх юм биз. Чи бол дуугүй байсан нь дээр...

	Эзэнтэн аяга аягаар пиво угсруулан уувч, үл согтон улам ч түргэн, ууртай гэгч нь үглэнэ.

	— Түрүүлж дуугарсан хөхөөний хошуу хөлдөнө гэдэг. Ай, дүү минь, яасан уйтгартай вэ... «Тосгоныхон маань шинжгүй улс» гэж цаадах чинь үнэн дуулж байна. Хүмүүний өнчрөл...

	Тэгээд хялбалзан дуугаа намсгаж:

	— Би дотно нэг найзтай болох дөхсөн юм. Нэг бэлэвсэн бүсгүйтэй учирч билээ, нөхөр нь хуурамч мөнгө хийсэн гэж Сибирьд цөлөгдөөд ял эдэлж байлаа. Би тэр бүсгүйтэй танилцаад... хөөрхий сохор зоос ч үгүй, тэгэхлээр, яах вэ, чи мэдэхгүй биш... зууч эм л надтай түүнийг танилцуулсан юм... Би жаал ажиглалаа!

	Зүс царай тэгш, залуухан... ёстой нэг сайхан шүү! Тэгээд хэд хэд учирч... би: «Нөхөр чинь луйварчин амьтан, чи тэгээд бас зүгээр байхгүй, чи яах гэж түүний хойноос Сибирь орно вэ?» гэлээ. Тэр бүсгүй нөхрөө дагаж цөллөгт явж байсан юм даа... Тэгээд надад: «Нөхөр минь юу чиг байлаа гэсэн би түүндээ хайртай, наддаа бол сайн хүн! Надаас болж ч хэрэгт орсон юм бил үү? Би түүнийхээ төлөө л чамтай нүгэл үйлдэж байна, түүнд минь мөнгө хэрэгтэй, тэр минь язгууртан хүн болохоор үрэлгэн байж сурчихсан юм. Би ганцаараа байсан бол ариун явдалтай байх сан. Та ч бас сайн хүн юм, тантай сайхан л байна, гэхдээ надтай юуны... тухай бүү яриарай...» гэдэг байна. Золиг гэж!... Өөрт байсан бүх мөнгийг, ная гаруй рублиэ өгч: «Надад юм бүү санаарай, ийм янзаар цааш байж чадахгүй нь!» гэлээ, би. Тэгээд л явчихсан юм даа...

	Дуугүй болсноо ихэд согтож доош дохилзон:

	— Бид зургаан удаа учирч... Учрах гэж юу байдгийг чи мэдэхгүй дээ! Би байшин руу нь, магадгүй бас зургаа дахин очсон байх... орж нэг л зүрхлээгүй юм даа! Одоо бол тэр минь яваад өгсөөн... гээд гараа ширээн дээр тавьж хуруугаа сарвалзуулан:

	— Дахиж л бүү тааралдаг, бурхан минь! Тэгвэл өнгөрөө шүү! За харья... харья! гэв.

	Бид хоёр явлаа, эзэнтэн гуйвчиж:

	— За, ямар вэ? дүү минь... хэмээн үглэнэ.

	Эзэнтний ярьсан зүйлд би нэг их гайхсангүй, тэгээд ч ямар нэг хачин юм эзэнтэнд тохиолдсон юм шиг хэдийнээ надад санагддаг байв.

	Гэвч амьдралын тухай эзэнтний ярьсан зүйл, ялангуяа Осипын тухай хэлсэн зүйл намайг бүр мохоосон юм даа.

	XX

	Чулуугаар ур дүйгүй барьсан мухлагуудыг намартаа нурааж, харин хавар болохоор дахиад л барихыг ажиглан бөглүү хотод, эзгүй байшин барилгын дунд би гурван жил «аравны дарга» хийв.

	Хөлсөнд өгч буй 5 рублийнхээ оронд их ажил хийлгэх гэж эзэн мэрийнэ. Мухлагт шал дэвсвэл нь гүнээрээ аршин6 газрын шороог би л ухна. Ядуучууд бол ийм ажлын хөлсөнд нэг рубль авдаг байхад, би сохор зоос ч үл авна. Газар ухаад завгүй байх тул би дархнуудыг харуулдаж эс амжих бөгөөд тэд үүд хаалганы цоож, бариул зэрэг шалих шалихгүй юмыг хулгайлна.

	Ажилчид, хөлсний түр ажилчдын аль нь ч гэсэн намайг элдвээр мэхэлж юм хулгайлах гэнэ. Тэгэхдээ бас болоогүй, залхуутай үүргийнхээ дагуу л ингэж байгаа юм шиг нууж хаахгүй, тэгээд ч хулгайг нь би барьж орхиход уурлах гэж огт үгүй, харин ч гайхацгаан:

	— Тавтын дэвсгэрээ хорьтынх шиг бодож зүтгэхийг чинь харахаас ч инээдтэй! гэнэ.

	Надаар ажил хийлгэж нэг рубль хонжих гээд хэд дахин их юм алдаж байгааг нь эзэнтэнд хэлсэнд, эзэнтэн нүд ирмэн:

	— За, чи баашилж л бай! гэдэг байв.

	Намайг хулгайн хэрэгт хуйвалдаж байна гэж эзэнтэн харддагийг нь би мэднэ, ийнхүү хардах нь миний ой гутаавч, би эзэнтэнд гомддоггүй байлаа. Бүгд л хулгайлна, эзэнтэн ч гэсэн бусдын юмыг бас авах дуртай ийм л ёс байсан юм даа.

	Яармаг тарсны дараа, засварлах мухлагуудыг хүлээн авангаа мартаж орхисон халуун тогоо, сав суулга, дэвсгэр, хайч, заримдаа бас хайрцаг сав, барааны үлдэгдлийг харчхаад инээвхийлэн:

	— Эдгээр юмны жагсаалт гаргаад бүгдийг нь агуулах руу аваач! гэнэ.

	Данс бүртгэлийн тоог дахин дахин надаар хэд хэд засуулж, агуулахаас элдэв барааг гэр рүүгээ зөөнө.

	Би бол эд хогшилд дургүй, юмтай болъё ч гэж үл бодно, тэрчлэн ном хүртэл над дараатай.

	Над Беранжегийн бяцхан боть, Гейнегийн шүлгүүдээс өөр юм ч байсангүй. Уг нь Пушкиний зохиолоос олж авъя гэж бодовч, хуучин ном зардаг хотын ганц худалдаачин, ярдаг өвгөн Пушкиний номыг их өндөр үнээр зарна гэдэг байв. Мебель, хивс, толь гээд л, эзэн байшингаар дүүрэн эд хогшил, нүсэр овор, будаг, чийгийн үнэр танараар дургүйг минь хүргэж намайг бухимдуулна. Тэгээд ч эзний өрөө тасалгаа хэрэггүй новш дүүрэн чихээстэй авдар савыг санагдуулан зэвүүг минь хүргэнэ. Бас тэгээд эзэн элдэв новш цуглуулж, агуулахаас хүртэл хүний юм гэр рүүгээ зөөх нь тун ч эгдүүтэй. Маргогийн байшин бас л пиг дүүрэн ч, өнгө үзэмжтэй байсан билээ.

	Амьдрал над нэг л учир холбоогүй, болчимгүй санагддаг байв. Амьдралд илэрхий тэнэг зүйл тун ч олон байлаа. Жишээлэхэд л, бид мухлаг засна. Тэгтэл хавар усанд автан шал нь ховхорч, гадаа үүд хаалга нь гажчихна, ус татрахад яс мод нь ялзарч өмхөрнө. Жил бүр л арван жилийн турш яармаг усанд автсаар, байшин барилга, зам талбай нь хэрэггүй болно. Жил бүрийн энэ үер хүмүүст нэн их гарз учруулна. Гэтэл энэ үер бол өөрөө зогсохгүй гэдгийг хүн бүгд л мэддэг байлтай.

	Хавар цөн түрэхэд өдий төдий завь, жижиг онгоцнуудыг хиар цохиход, хүмүүс дэмий л дуу алдан, шинэ онгоц барина, дахиад л цөн түрж хиар цохино. Ийнхүү нэг хийснээ мянга хийх нь яасан утгагүй бил ээ!

	Би энэ тухай Осипоос асуухад гайхширч хөхрөн:

	— Ээ зайлуул, дүвчигнүүр минь чи, их дөвчигнөх нь ээ! Энэ чамд ямар хамаатай юм бэ? Хамаа байх уу аан? гэснээ, хөгшин хүнийх гэхэд тун ч гялалзуур хөх нүдэнд нь доог тохуу хийх дөл үл унтравч, буурьтай гэгч нь учирлан:

	— Чи зөв юм ажжээ! Чиний санахад хэрэггүй юм гэж бодъё, үгүй тэгээд хэрэгтэй ч юм билүү! Чи өөр жаал зугаа юм бас аж... гэнэ.

	Тэгээд л, зүйр цэцэн үг, санаанд оромгүй зүйрлэл, элдэв чимэг оруулж байгаад л ярьж гарна.

	— Улс амьтан, газар байхгүй л гэнэ, Ижил мөрөн хавар болохоор эргээсээ хальж хөрс шороо сүйтгэн савандаа хийнэ, зарим нь болохлоор Ижил мөрөн ширгэж байна гэх! Хаврын үер, бас тэгээд зуны борооны ус гуу жалга үүсгэж, газрын хөрсийг бас л голын савд хийнэ!

	Энэ хүн бол амьдралыг муулах элдэв гомдлыг сайн мэддэгээ илт харуулах мэт хайрлаж өрөвдөхгүй, уцаарлаж ундууцахгүй ярих бөгөөд амнаас нь гарах үгс миний бодож санадагтай дүйвч, яриа нь чихэнд нэг л чийртэй.

	— За, чи бас түймэр... гэнэ.

	Ижил мөрний чанадах ой шаталгүй өнжсөн зун гэж байгаагүй шиг санагдаж байна. Жил бүрийн долоодугаар сард. орог утаа тэнгэр бүрхэн улбар шар өнгө алдаж, өвдсөн нүд шиг ёлтойн газар дэлхийг ширтэнэ.

	— Ой бол хамаагүй эд, энэ чинь баячуулын эзэмшлийн юм, борчуулд ой гэж байх биш. Хот шатна гэдэг бас ч шалихгүй эд, хотод чинь баячуул сууна, тэднийг бол өрөвдөх хэрэг алга! Гацаа, тосгодыг аваад үз, нэг зуны дотор хэчнээн тосгон шатдаг гээч! Лав зуугаас цөөнгүй байх, харин энэ чинь л гарз хохирол доо! гэж ярина.

	Тэгснээ аядуухан инээж:

	— Эдлэн байвч эдэлж чадахгүй юм! Чи бид хоёрын бодож байгаагаар бол хүн гэдэг чинь өөрийгөө ч бус, газар дэлхийгээ ч бус, харин гал усыг л тэтгэж байх нь!

	— Тэгээд юундаа та инээгээ вэ? гэвэл:

	— Юу гэж? Нулимсаараа түймэр ямар унтраах биш, нулимс асгарууллаа гээд үер ихэснэ гэнэ.

	Нүдэнд дулаахан энэ өвгөн бол надтай учирсан бүх хүний хамгийн ухаантай нь гэдгийг би мэднэ, гэвч энэ хүн юуг хайрлаж, юуг нүд үзүүрлэдэг юм бол доо?

	Би энэ тухай бодно, харин мань өвгөн бол бодлын минь дөлөнд тос нэмсээр:

	— Хүмүүс тэгээд хүний өөрийн хүчийг яаж үрэн таран хийж байгааг чи ажсан уу? Эзэн чинь гэхэд л чамайг яаж мөлжиж байна даа? Архи дарс хэчнээн гай тарьдаг бил ээ? Тооцоолж бодох аргагүй юм, энэ бол ямар ч ухаантны тархи толгойд багтахгүй хэрэг... Байшин шатчихвал ондоог олж болох, харин сайн хүн амиа хоосон үрвэл яах ч арга алга даа! Ардальон, эсвэл Гриша гээд л, борчуул яалаа даа! Тэр чинь тэнэгдүү ч, хүнээс овоо шүү. Гриша л даа! Боодолтой сүрэл шиг л дүрэлзэнэ. Авгайчуул цаадах руу чинь ойд унасан хуурай гишүү шиг дайрсан даг гэхэд нь би, гомдож гонсойсонгүй ч үгүй дэмий л сониучлан:

	— Намайг юу бодож явдгийг минь эзэнд юунд тоочно вэ? гэвэл, тэрээр хээвнэг, харин ч бүр дотночлон:

	— Чиний адиар санааг эзэн чинь мэдэг гэсэндээ л тэр, эзэн чинь чамайг сургамжлахад хэрэг болог, эзнээс чинь өөр хэн чамайг сургамжлах бил ээ? Би муу санасандаа тэр биш, харин чамайг өрөвдсөндөө л тэр. Чи бол мангуу амьтан биш ч, бөндгөрт чинь муу ёр шүглэчхэж... Хулгай хий - би хэлэхгүй шүү, авгай хүүхэн эргүүл би бас л хэлэхгүй, архи уу - би үг ч унагаахгүй шүү! Харин чиний адиар санааг бол эзэнд чинь ямагт дуулгана, тэгнэ шүү... гэнэ.

	— Өөртэй чинь тэгвэл юм ярихаа болино доо! гэхэд минь алганыхаа эврийг хумсаараа ховхчин, дуугүй байснаа, энхрийлсэн харцаар намайг илбэж:

	— Бүү гөрд, ярьж л таараа! Чи тэгээд хэнтэйгээ ярих бил ээ? Өөр ярьчихмаар хүн үгүй л... гэв.

	Цэмцгэр чамбай Осип, аливаад хэнэггүй байдаг галч Яковтой адилхан ч юм шиг надад гэнэтхэн санагдав.

	Заримдаа бол их уншаач Петр Васильевыг, заримдаа хөтөч Петрийг санагдуулах агаад, хааяа ч бас өвөөтэй адил юм энэ хүнд байх мэт, ийнхүү миний мэдэх бүх өвгөчүүлтэй аль нэг талаараа төстэй юм.

	Тэр өвгөчүүл бүгд л сонин улс, боловч тэдэнтэй амь зуух гэдэг бэрх бөгөөд зовлонтойг би мэдэрч байлаа. Тэд сэтгэл санааг залгина, ухаалаг үг ярианаас нь болж зүрх зэвд идэгдэх мэт. Осип сайн хүн үү гэвэл үгүй ээ. Муу хүн үү гэвэл бас л үгүй. Энэ хүн ухаалаг хүн гэдгийг би сайн мэдэж байв.

	Түүний ухаан, гүйх нь намайг бишрээвч, намайг бас мөхөөж байлаа. Тэгээд ч энэ хүн юм бүхнээрээ миний дайсан гэдгийг би аажимдаа мэдрэх болов.

	«Бүх хүмүүс сайхан үг хэлж инээмсэглэвч, бие биедээ хөндий, ер нь газар дэлхий дээрх бүх юм хөндий, газар дэлхийтэй үнэн хайрын холбоотой хүн гэж огт үгүй бололтой. Гагцхүү нагац ээж минь л амьд явах дуртай, юм бүгдэд хайртай аж. Нагац ээж сайхан бүсгүй Марго хатан хоёр л юм даа» гэсэн гунигтай бодол оргилно.

	Иймэрхүү бодол хуран бөөгнөрөхүйд, амьд явах гэдэг зовлонтой, бэрх болно, тэгэвч өөрөөр яаж амь зуух билээ, хаачихсан бил ээ? Тэр байтугай Осипоос өөр ярьчихмаар хүн ч алга. Тэгээд ч би түүнтэй улам их ярих болов. Намайг улайран чалчихыг минь Осип илт сонирхон сонсож, бас санасандаа хүрэн, намайг шалгааж байснаа:

	— Ямаа туйлавч янгирцгаа эвдэхгүй гэж! Чамд үнэн зүрхнээсээ зөвлөхөд, чи лам бол, эрийн цээнд хүртлээ сүмд суугаад, сайхан юм ярьж, сүсэгтнийг тайтгаруул, чамд ч амар, лам нарт ч ашиг орлоготой байх шүү дээ! Чамд үнэн зүрхнээсээ зөвлөж байна шүү. Хар бор ажлыг бол чи барахгүй бололтой даа... гэнэ.

	 Сүмд суумааргүй ч, бас нэг л мангар болж, учир нь ойлгогдохгүй юманд орооцолдсоноо мэдэрч байлаа. Баахан уйтгартай. Мөөг ургахаа больсон хойно бол хоосон гойд хийх юмгүй байдаг, амьдрал ч бас намрын ой шиг дүнсийнэ.

	Би архи уудаггүй, авгай хүүхэнтэй орооцолддоггүй байсан юм. Сэтгэлийг хордуулагч энэ зүйлийг ном л орлож байлаа. Ном их унших тутам л, хүмүүс миний мэдэж байгаагаар бол хэрхэн яаж амьдардаг шиг, хий хоосон, хэрэг зориггүй амьд явах гэдэг улам л хэцүү болсоор.

	Би дөнгөж арван тавтай болсон боловч, хөгшин болчихсон юм шиг заримдаа надад санагдана. Би дотроосоо нэг л хөөж, үзэж өнгөрүүлсэн, уншсан зүйл зав чөлөөгүй бодол болж байсныхаа улмаас хөшүүн хүнд болжээ. Дотор минь юу болж байгааг ажваас, миний мэдэх бүх зүйлийн сан минь элдэв хогшил пиг чихсэн харанхуй пин сав шиг л байлаа. Тэр бүгдийн учрыг тунгаах хүч, чадлын аль аль нь надад байсангүй.

	Ачаа дарамт их ч, тэр бүгд нэг л байцгүй дэнжгэнэн, доторх ус нь пөмбөгөр ёроолтой савыг займчих шиг намайг ч бас бөндгөнүүлнэ.

	Зовлон зүдүүр, өвчин эмгэг, гомдол гуньхралыг би сэжиглэн дургүйцнэ. Тэгээд ч цус нөж, зодоон нүдээн, тэр ч байтугай хүнийг хэл амаар доромжлох зэрэг харгис балмад явдал яс махны минь дургүйг хүргэнэ. Зэвүүцэл минь дорхноо л зэвүүн хачин солиорол болно. Би ч бас өөрөө араатан адил уралцана. Харин дараа нь ичиж их л зовдог байлаа.

	Хэргийн эзнийг нанчих хүсэл минь заримдаа тоймгүй буцалж, би улангасан зодолдоно. Хүчин мөхсийн улмаас улайрч бухимддаг байснаа одоо санахаас ичмээр ч, уйтгартай ч.

	Миний биед хоёр хүн оршиж байлаа: нэг нь бузар булай явдлыг ихэд мэдэхийн улмаас зүрхшээж, дандаа байдаг аймшигт дарагдан, амьдрал, хүмүүст итгэхгүй, хар санан бусдыг болон өөрийгөө дэмий л өрөвдөх болов. Энэ хүн маань бол улс амьтнаас зайдуу, ном бясалгах нам тайван амьдрал, сүм хийд, ойн цагдаа, төмөр замын мухлаг, Перс орны тухай, тэрчлэн хотын захад шөнийн манаач болох юм сан гэж санааширна. Хүн цөөнтэй, хүнээс холхон л газар...

	Шударга, цэцэн мэргэн номын ариун үзэл шингээсэн нөгөө хүн нь бол дандаа байдаг аймшгийн ялан дийлэгч хүчийг ажихдаа, энэ хүч толгойг нь хялбархнаа тастаж, бохир тавхайгаараа зүрхийг нь бяц дарж болзошгүйг мэдэрч, хөмхийгөө зууж гараа зангидаад, биеэ тууштай хамгаалан аливаа маргаан зодоонд ямагт бэлхэн байна. Энэ хүн маань үйлээ хайрлаж хүсэмжлэн, франц романуудын эрэлхэг баатар шиг, үг зөрөх төдийд л сэлмээ суга татан дайтахад бэлэн болно.

	Малая Локровская гудамжны янхны олон газрын нэгнийх нь хашааны цэвэрлэгч тэр үед миний заналт дайсан байв. Би нэг өглөө яармаг руу явж байгаад, түүнтэй танилцсан юм. Тэр хүн байшингийн хаалган тушаа, хөтчийн дөрвөн дугуйтай тэргэн дотроос, ухаангүй согтсон хүүхнийг оймс нь шолхойж буусан хөлөөс нь татан, бүсэлхийг нь хүртэл нүцгэлж гулдарсаар буулгаж байв. Тэрээр аахилж уухилан, нөгөө бүсгүйг ичиж зовох юмгүй гудчин ёворч, бие рүү нь нулимах агаад, нүдээ тас аниад, амаа ангайсан урвагар хүүхэн үе нь мултарчихсан юм шиг туялзуур гараараа толгойгоо барьж, нуруу, дагз, хөхөрсөн нүүрээрээ тэрэгний суудал, гишгүүрийг цохилон, тэргэн дотроос чирэгдэн буусаар, эцэст нь толгойгоороо чулуу мөргөн зам дээр ойчив.

	Хөтөч морио гуядан даруй зайлж одсон хойно, цэвэрлэгч эр, хүүхний хоёр хөлөөс барьж, араараа ухран, үхсэн амьтныг чирэх мэт гулдарсаар явган зам дээр гаргав.

	Би бухимдан гүйж очих зуураа хэмжүүрийн хүнд модыг аз болж өөрөө хаясан юм уу, эсвэл алдаж унагасан байв. Модгүй очсон тулдаа л цэвэрлэгч бид хоёр яггүй айхтар хэргээс мултарсан юм. Гүйдэл дундаа цэвэрлэгч эрийг цохин унагаад, довжоон дээр үсрэн гарч, хонхны оосроос учир зүггүй угзчив. Тэгтэл хэсэг улс ирсэн боловч, би учрыг ойлгуулж чадсангүй, хэмжүүрийн модоо аваад зайлж одлоо.

	Зам уруудахад хөтчийг гүйцэв, хөтөч намайг их зантай гэгч нь харснаа:

	— Чи түүнийг дажгүй болголоо шүү хэмээн магтахад нь би цухалдан бүсгүй хүнийг цэвэрлэгч эрд юунд доромжлуулав гэхэд, минь хүн хээвнэг ярвалзан:

	— Надад ямар пад байх вэ! Түүнийг чинь тэргэнд суулгахдаа баячуул хөлсийг нь төлчихсөн юм, хэн нь хэнийгээ зодох нь надад хамаа байх уу даа? гэв.

	— Зодоод алчихвал яана? гэхэд, согтуу хүүхнүүдийг алах гэж байгааг бишгүй нэг үзсэн юм шиг:

	— Тийм амьтныг амар алах уу хэмээв.

	Би тэр өдрөөс хойш өглөө болгон цэвэрлэгчтэй дайралдах болов. Гудамжаар явж байхад минь цэвэрлэгч намайг хүлээж байгаа юм шиг гудамж цэвэрлэж, эсвэл довжоон дээр сууж байна. Намайг ойртоход ханцуйгаа шамлан:

	— За, одоо би чамайг хэмх цохино доо! гэж урьдчилан зарлана.

	Энэ хүн дөч гаруй настай, даржин, майга хөлтэй, жирэмсэн эмэгтэй шиг цүдгэр гэдэстэй энэ хүн инээмхийлж, цог бадарсан нүдээрээ намайг ширтэх бөгөөд харин нүд нь зөөлөн, хөгжилтэйг харахад ч айдас хүрмээр зэвүүн. Цэвэрлэгч зодолдож чадахгүй. Тэгээд ч гар нь минийхээс богино тул хоёр гурав зөрүүлэхтэй зэрэг л бууж өгөн, хаалганд нуруугаараа наалдаж:

	— За, алив, болиоч дээ?.. гэнэ.

	Ийнхүү тулалдахаас залхаж нэг удаа би түүнд:

	— Тэнэг минь, надаас холхон явж үзээрэй! гэхэд минь:

	— Харин чи яах гэж намайг зодно вэ? хэмээн өөдөөс минь зэмлэнгүй өчив.

	Би ч бас, тэр хүүхнийг юунд цээргүй доромжилсныг нь асууж билээ.

	— Юу гэж? Чи өрөвдөө юу?

	— Өрөвдөлгүй яах вэ гэхэд минь дуугүй болж, уруулаа арчсанаа:

	— Муур, нохойг бас өрөвдөх үү?

	— Муур, нохойг ч бас өрөвдөнө дөө... гэхэд минь:

	— Ээ мангуу, луйварчаан! Сайхан мэдээрэй, чамд үзүүлж өгнөө... гэлээ.

	Би энэ гудамжаар явах аргагүй болов. Уул нь хамгийн дөт зам билээ. Энэ хүнтэй дайралдахгүйн тулд би эрт босох боловч, хэд хоногийн дараа бас л дайралдлаа. Нөгөөх чинь довжоон дээр суучихсан, өвдөг дээр нь хэвтээ саарал муурыг илж байснаа намайг гурван алхам хэртэй ойртоход, огло харайн босож, өнөөх муурыг хөлөөс нь барин замын хашлаганд толгойгоор нь, бүлээн цус над руу үсэртэл савснаа:

	— Яадаг юм! хэмээгээд хаалга түшин, муурын сэгийг хөл рүү минь шидэв.

	Би яах сан бил ээ! Хоёр нохой уралцаж байгаа юм шиг л бид хоёр гудамжинд ноцолдов. Дараа нь хэлэхийн аргагүй гутсандаа гансарч замын хажуугийн шарилжин дунд суухдаа хашхирч орилохгүй гэсэндээ уруулаа шаз зуусаар байв. Энэ явдлыг нэхэн санахаас ой гутарч бие хүйт оргин би яаж галзуурчхаагүй, яаж хүн алчхаагүй юм болоо? гэж гайхах юм.

	Бузар булай энэ бүхнийг би юунд тоочно вэ? Эрхэм авхай нар минь, энэ бүхэн одоо ч бас байсаар гэдгийг та бүхэн мэдэг гэсэндээ л тэр шүү.

	Зохиосон аймшиг, эвлэгхэн ярьсан айдас хүргэхээр юм, санаанд багтамгүй, аймаар зүйл бол бас ч аятайхан түгшээх тул энэ бүхэнд та нар дуртай байлаг. Харин би бол үнэхээр аймшигтай, ямагт түгшээх зүйлийг мэдэх бөгөөд та бүхэн хэрхэн, ямар янзтай аж төрж байгаагаа санагалзсан бол тэр тухай хүүрнэн, та нарыг жаал эвгүй түгшээх хөдөлшгүй эрх надад бий.

	Бид бүхний амьдрал шившигтэй бөгөөд бузар байна, үүнд л хэргийн учир оршино!

	Би хүмүүст хайртай, тэгээд ч хүнийг шаналгаж зовоох хүсэл алга, гэсэн хэдий боловч, өрөвчхөн байж, худал хуурамч сайхан үгээр аймшигт үнэнийг нууж болохгүй билээ. Амьдралд, амьдралд л ойр дөт байя!

	Бидний зүрх сэтгэл, тархи толгойд сайн юм, хүнлэг юм гэж юу байна, тэр бүхнийг л амьдралд зориулбал зохино.

	...Эмэгтэй хүнд хэрхэн хандах нь намайг ихэд түгшээнэ. Олон янзын роман уншсаныхаа хойно би, эмэгтэй хүн бол амьдралын хамгийн эрхэм, нандин зүйл гэж үзэх болсон юм. Эмээ минь, Василиса Премудраягийн тухай ярьсан зүйл, угаагч золгүй Наталья болон баяр цэнгэл, хайр ивээл хомс энэхүү амьдралыг миний ажиж харсан олон зуун, олон мянган ялдам харц, инээмсэглэлээрээ чимэглэдэг эмэгтэйчүүд, амьдралын эхчүүд л намайг тийнхүү хүмүүжүүлсэн билээ.

	Тургеневийн зохиолууд эмэгтэйчүүдийг бахдан дуулах агаад, эмэгтэй хүний тухай мэдэх сайн сайхан бүхнээрээ л би, сэтгэлд минь хоногшсон Марго хатны дүрийг чимнэ, үүнд минь Гейне, Тургенев хоёр олон ч эрдэнэ нэмэрлэсэн билээ.

	Үдшидээ яармагаас буцах замдаа би уулан дээр, хэрмэн ханан тушаа зогсон, Ижил мөрний чандад нар хэрхэн шингэж, тэнгэрийн мандал хэрхэн улайрч, газар дэлхийн хайртай мөрөн өнгөө хэрхэн хувилгахыг ажна. Ийнхүү зогсож байхад минь газар дэлхий тэр аяараа л ялтангуудыг ачсан нүсэр том онгоц мэт санагдах ч удаатай, газар дэлхий бүдүүн гахай мэт, үл үзэгдэгч онгоц түүнийг хаашаа ч юм чирнэ.

	Гэвч голдуу л газар дэлхийн цар хэмжээ, номоос мэдэх хот суурин, өөр янзаар амьдрах харь орнуудын тухай л бодно. Гадаадын зохиолчдын ном зохиолдоо дүрсэлсэн амьдрал бол намайг хүрээлэн зугуухан бөгөөд нэгэн хэмээр буцлах амьдралаас нэг л ариун, сайхан, бас ч хөнгөн.

	Энэ нь ч, өөр амьдрал байх боломжтой юм гэсэн мятаршгүй мөрөөдлийг төрүүлж, түгшүүр зовлонг минь нимгэлнэ.

	Тэгээд ч, намайг өргөн саруул замд оруулж өгөх энгийн боловч ухаантай нэг хүнтэй учран золгох юм шиг санагдана.

	Нэг удаа хэрмэн хананы ёроолд сандал дээр сууж байтал Яков нагацтайгаа дайралдав. Яков нагац хэдийд ирчихсэнийг би мэдээгүй бөгөөд харангуутаа таньсан ч үгүй, бид нэг хотод хэдэн жил суусан боловч хаа нэгэнтээ халтихан л дайралддаг байв.

	Намайг ёврон:

	— Өө, чи их өсөж, хэмээн намайг тохуурхана, бид хоёр ч хэзээний танил, хүний улс шиг л ярилцав. 

	Энэ хугацаанд нагац ах юмаа үрэн таран хийж, завхайран бүр хоосорсон гэдгийг би эмээгээсээ дуулсан юм. Нагац ялтан туух замын нэг өртөөнд харгалзагчийн туслах хийж байсан боловч, алба нь тун базаахгүй тарсан аж. Харгалзагч өвдөхөд нагац маань гэртээ ялтангуудтай найрладаг болжээ. Энэ нь илэрхий болсонд түүнийг ажлаас нь халж, ялтангуудыг «зугаалаг» гэж шөнөдөө хот оруулдаг гэсэн хэрэгт холбогдуулан шүүхэд шилжүүлсэн байна. Ялтангуудаас оргож дүрвэсэн хүн үгүй байсан боловч, нэг ялтан сүмийн нэг ламыг багалзуурдаж алдгийн даваан дээр баригджээ. Уул хэргийг их л удаан мөрдсөн боловч шүүж тасалсангүй, ялтан, харгалзагч нар цайлган нагацыг маань уул хэргээс мулталж чаджээ.

	Одоогоор ажилгүй, тухайн үедээ шагшигдаж байсан Рукавишниковын сүмийн мөргөлд дуулдаг хүүгийнхээ хөрөнгөөр амь зууж байгаа ажээ.

	— Хүү минь их л албархаг болсон доо! Гоцлон дуулна. Цайг нь хийж, хувцсыг цэвэрлэсэнгүй гээд цухалдана. Нямбай залуу. Цэмцгэр... хэмээн хүүгийнхээ тухай хачин юм ярина.

	Нагац маань өөрөө бол өтөлж, бохир заваан, халзан болоод үрчийж хорчийжээ. Буржгар сайхан үс нь их л халзарч, чих нь дэлдийгээд, сахлыг нь хуссан шанаа, бас нүдийг тойрч улаан судал битүү татсан байв. Ярихдаа ёжлох нь их, шүд нь бүтэн ч аманд нь нэг юм байгаад хэлэнд нь саад болох мэт санагдана.

	Зугаа цэнгэлтэй амьдарч, их юм үзсэн, их ч юм мэдэх ёстой хүнтэй ярилцах завшаан олдсонд би баяртай байв. Дуулдаг цоо инээдтэй дуу нь санаанд орж, «Ая дуугаараа бол Давид хаан шиг, ажил хэргээрээ бол Авессалом шиг хортой» гэж нагацын тухай өвөөгийн хэлж байсан үг ой тойнд бууна.

	Бидний хажуугаар цэцэг навчтай талбайгаар цэмцгэр улс, баян цатгалан авгайчуул, түшмэд, цэргийн дарга нар хөлхөнө. Нагац маань хавар намрын хуучин пальто, саравчтай үнгэгдсэн малгай, цайсан гутал өмссөн агаад хувцаснаасаа ичсэн бололтой хавчганана. Бид хоёр Почаинск гуанзнуудын нэгэнд орж, зах руу харсан цонхон тушаа сууцгаав.

	 

	Сэврээхээр өлгөсөн гуйлгачны ороолтыг

	Сэмхэн шүүрчхэв, өөр нэг гуйлгачин...

	 

	гэж дуулдаг байснаа, санана уу хэмээн би асуув.

	Тэгээд дууны үгийг хэлсэн хойноо тэр дууны доог тохуу хийсэн утгыг анх удаа ухаарч, хөгжилтэй байдаг нагац маань ууртай агаад ухаантай ч юм шиг санагдана.

	Тэрээр архи хундагалангаа:

	— Тийм ээ, би амьдарч, самуурч ч явлаа, гэвч болоогүй ээ! Энэ дууг би зохиогоогүй, сургуулийн нэг багш зохиосон юм. Талийгаачийн нэрийг хэн гэдэг байлаа даа? Мартчихаж. Бид нөхөрлөдөг байсан юм даг. Гонь эр, архи уугаад хөлдөж үхсэн юм даг. Миний мэдэхээс хэчнээн ч хүн архинаас болж үхэв дээ, тоог нь алдаж! Чи уудаггүй биз? Уугаад хэрэггүй, Азна! Өвөөтэйгөө дайралддаг уу? Хэцүү өвгөн дөө. Солиорч байгаа юм шиг байдаг гэж бодлогошронгуй өгүүлэв.

	Тэгээд архи ууж, сэргэн цовоожиж, залуужаад нэлээд зоригтой ярих болов. Ялтангуудтай юу болсон тухай нь намайг асуухад:

	— Чи дуулаа юу? гээд ийш тийш хялалзан дуугаа намсгаж;

	— Ялтангууд уу? Би ямар тэдний шүүгч биш дээ. Тэд чинь хүн шиг хүн гэдгийг нь мэдээд, ах дүү нар минь, эвтэй явцгаая, жаргалтай амьдаръя.

	 

	Тавилан бол цэнгэлийн хориг биш ээ!

	Тэгээд ч хударгад оруулбал оруулаг,

	Цэнгэж амьд явцгаая та минь,

	Цээр санасан нэг нь тэнэгтээ л тэр!.. 

	 

	гэсэн дуу ч байдаг гэсэн л юм даа гээд инээж, худалдааны мухлагуудын хажуугаарх харанхуй гангыг цонхоор хараад, сахлаа ирмэн:

	— Тэд, мэдээж хэрэг, баярлацгаав, шоронд чинь уйтгартай шүү дээ. Тэгээд, тооллого хийчхээд л манайд очно, архи, идэх уух юм байна, заримдаа би, заримдаа тэд гаргана, за тэгээд л Орос орон минь, буянаа эдлэв дээ! Би чинь дуу, бүжигт дуртай газар, тэдний дунд чинь ёстой мундаг дуучин, бүжигчин улс байх, сайхан шүү! Зарим нь дөнгөтэй, дөнгөтэй яаж бүжих билээ, би дөнгөө авахыг нь зөвшөөрдөг байсан юм, энэ ч үнэн шүү. Тэд чинь ямар ч дархны хэрэггүйгээр өөрсдөө тайлчихдаг авхаалжтай улс даа, гайхмаар шүү! Дээрэм хий гэж тэднийг би хот оруулдаг байсан гэдэг бол дэмий хэрэг, энийг чинь тэгээд нотлоо ч үгүй юм... гэж хүүрнэв.

	Тэгээд дуугүй болж, хуучны эдлэлийн наймаачид авдар саваа түгжиж байгаа ганга тийш цонхоор харахад тэр зүгээс оньс цоожны төмөр хангинан, зэвтэй цуурга ёнгинож, пүд хийтэл банзан таг хаагдах нь дуулдана. Тэгээд над руу хөгжилтэй ирмэж, намуухнаар үргэлжлүүлэн ярив.

	— Үнэндээ бол нэг ялтан шөнөдөө явдаг байсан юм. Гэхдээ энэ бол дөнгөнийх биш ээ, эндхийн, доод хотын зүгээр нэг хулгайч, эндээс ойрхон, Печеркад нууц амраг нь суудаг байсан юм. Ламын тухайд бол андуурснаас болсон хэрэг: худалдаачин гэж андуураад л. Энэ явдал өвөл болсон юм даг. Шөнө цасан шуурга тавиад, бүгд л үстэй дээлтэй явахад чинь хэн нь худалдаачин, хэн нь лам гэдгийг яарсан үед, ер нь ялгах уу даа?

	Энэ нь надад инээдтэй санагдав, нагац ч:

	— Бурхан минь! Чөтгөр л ялгах биз... гээд инээв.

	Тэгтэл нагац маань гэв гэнэтхэн л хачин амархан уурлаж, тавагтай хоолоо түлхээд, сэжиглэн ярвалзаж тамхи асаан:

	— Бие биеийнхээ юмыг хулгайлна, тэгээд нэг нэгийгээ барьж шорон гянданд хийх, Сибирь, цөллөгт явуулах, би үүнд чинь ямар хамаатай юм бэ? Падгүй хэрэг ээ... Надад чинь өөрийн толгой бий! гэж цухалдан үглэнэ.

	Сэгсгэр толгойтой галч нүдэнд минь бууна тэр хүн ч бас «падгүй хэрэг ээ» гэдэг байлаа. Түүнийг Яков.

	— Чи юу бодоов хэмээн нагац маань зөөлрөн асуув.

	— Ялтангууд танд өрөвдмөөр байсан уу?

	— Тэднийг дорхноо өрөвдөнө өө, өрөвдмөөр хүн ч, гайхмаар шүү! Тэднийг хараад би чинь эднийг захирах ёстой ч, чигчийнд нь ч хүрэхгүй юм даа гэж бодох үе ч байх. Ухаантай, авхаалжтай гэж жигтэйхэн...

	Архи, дурсамжийн аль аль нь нагацыг дахин аятайхан сэргээв. Цонхны тавиур тохойлдоод, хуруун завсраа тамхи хавчсан шар гараараа дохин, улайран ярьж гарлаа.

	— Нэг майга сийлбэрч, цагны гаргуу засварчин хүн хуурамч мөнгө хийсэн хэргээр таслуулаад оргосон юм, түүний ярихыг чи сонссон ч болоосой! Цогтой даа! Гоцлон дуулаач л гэсэн үг! «Улс мөнгө хийдэг байхад би яагаад чаддаггүй билээ, үүний учрыг хэлээч!» гэж шалгаана. Учрыг хэлэх хэн байх вэ. Би хүртэл чадахгүй юм. Тэднийг захирах хүн нь гэж байгаа шүү! Өөр нэг хүн Москвагийн цуутай хулгайч, ноомойхон ч, хээнцэр, цэмцгэр хүн дээ, мань хүн. «Хүмүүс мангуу болтлоо ажил хийдэг, би бол ингэмээргүй байна. Ажиллаж ажиллаж, ядарсандаа тэнэг болно, хэдэн мөнгөөрөө завхартлаа архидаж бас хэдийг нь хөзөрдөж алдах, үлдсэн хэдийг нь цэнгэл хөөж хүүхэнд барина, тэгээд дахиад л өлөн, хоосон болох, үүнийг чинь би биеэрээ амссан. Би наадахгүй шүү...» гэдэг байлаа.

	Нагац маань ширээ рүү бөхийж, бяцхан чихээ чичиртэл догдолж, царай нь минчийж, улайчхаад үргэлжлүүлэн

	— Тэд чинь, дүү минь, тэнэг улс биш ээ, зөв л юм ярина! Гав дөнгө бол юу ч бишээ. Ингэхэд, би яаж амьдрав даа? Санахаас ч ичмээр юм бүх юм л хэсэг бусаг, нууж хаасан, зовлон шүү дээ, найрлаж цэнгэхдээ хүртэл хулгайгаар шүү! Нэг бол эцэг хориглох, эс бол авгай аашлах, хэдэн зоос үрэхдээ өөрөө ч гар татах явдал байлаа. Ингээд л амьдрал дууслаа даа, тэгээд хөгшин болсон хойноо хүүгийнхээ зарц болж явна. Нуухын хэрэг байна уу? Дүү минь, би чинь дуулгавартай яваа, тэгэхэд хүү маань намайг захирч зандарна. Ааваа гэх нь зарцаа гэх шиг дуулдах юм. Би ингэх гэж л, хүүдээ зарцлагдах гэж л төрсөн, зүтгэсэн хэрэг үү? Зарцлагдаагүй байлаа ч гэсэн дээ, юунд амьд яваа билээ, би тэгээд жаргал цэнгэл хэр үзээ бил ээ?

	Би хайхарч сонсохоо болиод, хариу дуулна гэж бодсон ч юмгүй, зөнд нь л:

	— Би ч гэсэн дээ, яаж шүү амь зуухаа мэдэхгүй л байна... гэсэнд нагац инээмэр болж:

	— Хм... Мэддэг хүн гэж хэн байна? Мэддэг хүнийг би л үзээгүй юм даг! Хүмүүс өөр өөрийн сурснаараа д амьдардаг юм... гээд дахин гоморхож, ундууцан бувтнав.

	— Хүчингийн хэрэгтэй, Орёлын нэг хүн тэнд байлаа, язгууртан, сайн бүжигчин, Ванькагийн тухай:

	 

	Хүүрийн газар Ванька сэлгүүцнэ

	Харин ч ингэх нь амархан шүү!

	Хүүе чи, Ванька, хамар амаа

	Хүүрийн газраас хол байлгаач! 

	 

	гэж дуулан бидний инээдийг бардаг байлаа.

	Энэ чинь ч үнэндээ инээдтэй юм биш, харин үнэн л юм гэж би боддог! Хэдийн дөвчигнөвч, хүүрийн газраас холдохгүй шүү дээ. Тийм ч болохоор ялтан болно уу, ялтангуудын харгалзагч байна уу, надад ялгаа алга даа...

	Ярьж ядраад архи ууж, хоосорсон лонхыг өрөөсөн нүдээрээ шувуу шиг хараад, бас нэг тамхи асааж утааг нь сахал руугаа савсуулан дуугүй сууна.

	Нагац Яковтай огтхон ч төсгүй чулуучин Петр: «Яаж ч туйлаад, яаж ч залбираад авс, хүүрийн газар хоёроос зайлахгүй шүү гээ?» гэж сав л хийвэл хэлдэг байлаа. Иймэрхүү үг яриа би яасан олон сонсоо бил ээ!

	Нагацаас өөр юм асуумааргүй байлаа. Түүнтэй байхад уйтгартай, түүнийг өрөвдмөөр байлаа, цовоо дуу, хөнгөн гунигийг баяраар нэвтлэх гитарын эгшиг тэр бүхэн нь санаанд бууна. Сэргэлэн Цыганыг ч би мартаагүй, огтхон ч мартаагүй, тэгээд нагацынхаа уужирсан төрхийг хараад:

	Цыганыг загалмайгаар яаж няц дарсныг санаж байгаа болов уу? гэж өөрийн эрхгүй бодов.

	Асуух хүсэл байсангүй.

	Наймдугаар сарын саарал манан сууж ирмэг нь хүртэл дүүрсэн ганга руу харлаа. Ганганаас амтат гуа, алимын үнэр ханхална. Хот орох хаалган тушаа дэн сүүмэлзэнэ, тэр бүгд нэгд нэггүй танил юм. Рыбинск, бас Пермь орох онгоц одоохон дохио өгнө...

	Нагац, — За явна байгаа гэлээ.

	Гуанзны хаалган дээр очоод гарыг минь сэгсчин:

	— Чи бүү гутар, нэг л гутраад байна уу, үгүй юу? Хэнэггүй яв! Чи бас ч балчраараа байна шүү дээ. Гол нь «Тавилан бол цэнгэлийн хориг бишээ» гэдгийг санаж яв! гэж тоглоом шоглоомын завсар сургамжлаад,  — За, хагацъя даа, би Успенье орно! гэв.

	Сэргэлэн нагац маань яриа хөөрөөгөөрөө намайг мансууруулж орхиод яван одвой.

	Би хот орохоор тал руу гарлаа. Тэргэл сартай байв. Хар сүүдрээрээ миний сүүдрийг дарсан нүсэр үүлс тэнгэрт хөвнө. Хотыг би тал дундуур явж тойроод Ижил мөрөн рүү, Откост ирж, тоосонд даруулсан өвсөн дээр хэвтэн, мөрний тэртээх нуга, хөдөлгөөнгүй газрыг баахан ширтэв. Үүлсийн сүүдэр Ижил мөрөн дээгүүр хөндөлдөнө, нуга руу сүүдэр буухдаа мөрний усанд угаагдсан юм шиг гэгээтэй болно. Эргэн тойрон бүх юм зүүрмэглэж, бүх юм анир дарна, бүх юм нэг л залхуутай, тун ч аргагүйн эрхэнд хөдлөх нь хөдөлье гэсэн халуун хүсэлдээ хөтлүүлсэндээ бус, амьдралд тэмүүлсэндээ бус ажээ.

	Бүх юм, би өөрөө ч гэсэн баяр хөөрт умбан бие биеэсээ, бас өөр, сайхан, цог жавхаатай, шударга амьдралыг эрхэмлэх хүмүүсийн цэнгэлт бүжгээр эргэлдэг гэж газар дэлхийг, өөрийгөө ч нэг сайн өшиглөөд авмаар л санагдана аа...

	«Өөртөө нэг юм бодохгүй бол ч өнгөрөх нь байна шүү...» гэж бодогдоно.

	Нар үзэгдэх нь бүү хэл, нар байгаа нь мэдэгдэхгүй намрын бүүдгэр өдөр, нар байдгийг мартчихаад, намрын өдөр ойд төөрөхийг алин тэр гэхэв. Замаас салж, аливаа зөрөг жимийг ч олохоо больж, эцсийн бүлэгт эрж цөхрөөд шүд зуун аз мэдэг гэж явсаар, үхширмэл дархи, намгийн бамбалзуур, дэгнүүл дундуур туучуулан яван явсаар замд нийлэх бус уу!

	Би ингэж л шийдсэн юм даа.

	Сургууль соёл бараадаж юу магад гэж битүүхэндээ горьдсоор тэр жилийнхээ намар нь би Казань орсон билээ.

	 

	1914 он

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	487— 78

	Зах №336. 

	ХГ № 144/86

	 

	Өрөлтөд 1986 оны 11 сард орж 

	Хэвлэлтэд 1986 оны 12 сард шилжиж 

	7100 хувь хэвлэв.

	 

	Цаасны хэмжээ 60x90 / 16 

	хх 17 

	тх 13,52 

	 

	Үнэ 7 тө 50 мө

	 

	БНМАУ. АБЯ-ны Сурах бичиг, сэтгүүлийн нэгдсэн редакцын газар.

	Улаанбаатар 46. Их сургуулийн гудамж № 3. 

	 

	Д. Сүхбаатарын нэрэмжит Улсын хэвлэлийн комбинатад хэвлэв.

	Д. Сүхбаатарын талбай 6.

	
Заметки

		[←1]
	 Ямх — 4,4 см-тэй тэнцэнэ




	[←2]
	 Фунт — жингийн хэмжүүр. 409,5 граммтай тэнцэнэ.




	[←3]
	 Ээж ээ, над дахиад өгөөч (францаар хазгай хэлэхэд)




	[←4]
	 миллионерууд. миллионер — саятан гэсэн үг.




	[←5]
	 миссионер — шашин номлогч: энэ хоёр үгийг хутгаж буруу дуудсан байна. (орч.)




	[←6]
	 Аршин — Оросын уртын хэмжүүр, 0,71 метртэй тэнцэнэ

